
        
            
                
            
        

    
	Юр. КОРОЛЬКОВ

	 

	МАШ НУУЦ - 3

	(роман)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1981 онд эрхлэн хэвлүүлсэн “КИО КҮ МИЦҮ! Маш нууц, аюул тохиолдвол шатаа!” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Юр. КОРОЛЬКОВ

	 

	КИО КҮ МИЦҮ!

	Совершенно секретно, при опасности сжечь!

	(роман)

	 

	Орос хэлнээс орчуулсан Я. Арслан

	 

	 

	Зөвлөлтийн нэрт зохиолч Юрий Корольков энэ номдоо 1920-иод оноос дэлхийн хоёрдугаар дайн дуусах хүртэл хугацаанд Японоос Алс Дорнодод явуулсан түрэмгий үйл ажиллагааг, Японы засгийн эрхэнд цэргийнхэн хэрхэн гарсныг, Зөвлөлтийн тагнуулч Рихард Зорге, түүний нөхдийн үйл ажиллагааны тухай түүхэн баримттайгаар үзүүлжээ. 



	
ЗӨВЛӨЛТИЙН САЙН ДУРЫНХАН

	Цэцэглэж буй мимозын1 сүүдэрт эвхмэл сандал байна. Сандлын дэргэд өвсөн дээр цэргийн шүхэр хэвтэнэ. Хулслаг улаан цэгцүүхэйтэй төстэй бутнаас эхүүн үнэр ханхална. Өглөөний нар хүчтэй шарж эхэлсэн хэдий ч моддын сүүдэр урт хэвээр байв. 

	Вадим толгой гэдийн, иржгэр навчис дундаас цухуйх шар цэцгийн хонхорцгийг харна. Шар цэцгийг харахад дарвуул хадны хумслаг цэцэг, өтгөн шугуй, шар плажтай алаг нүдэн бүсгүйг санагдуулна... Тэр хаана байна? Хаана байна?

	Нисэгчид Хятадад ирээд сар болжээ. Өдөр бүр хүнд ширүүн тулалдаанд орж, дайсныг цохиж, дайснаас хохирол үзсээр... «Дайнгүй дайн». «Мөргөлдөөн». Гэтэл «Мөргөлдөөн» бүх Хятадыг хамарч, салхи мэт сая сая хүнийг татан авлаа. Фронтын шугам хэдийн мянган километр сунажээ. 

	Өчигдөр япончууд нисэх онгоцны буудлыг бөмбөгджээ. Харин өнөөдөр үүлгүй тогтуун, юу ч болоогүй мэт байна... Мимоз цэцэглэж байна... Япончуудын дайралт онцын хохирол учруулсангүй. Нисэгчид амжиж агаарт хөөрөн, тулалдаж, дайсан этгээдийг хөөжээ. Хэдэн бөмбөг нислэгийн талбайд унаж, нислэгийн бетондсон замыг эргүүлж орхив. Ажилчид нүхийг шороогоор дүүргэж, чигжиж талбайд нөхөөс тавьж байлаа. Тэртэй тэргүй дүүрэн нөхөөстэй тул дээрээс харахад бөмбөг унасан газар хүрэнтэн дугуйрч, ногоон талбайн дунд тодхон харагдана. 

	Алсаас ажилчид, тоос шороо болсон шоргоолж буудлын захаас нислэгийн зурвас руу яаран мөлхөх мэт харагдана. Туялзсан дамнуургаар сагстай шороо зөөнө. Энэ бол байгаа цорын ганц техник! Гэсэн ч ажил бүтэмжтэй байв. Ганцхан шөнийн хугацаанд их ажил амжуулж, онгоц бууж болохоор болжээ. 

	— Одоо ч уурласан самуурай биднийг болгож тавих бодолтой байгаа биз! Ван Юшинүүд минь тэсээрэй!.. 

	Вадимын дэргэд суугаа Антон Якубенко ингэж хэлэх нь дуулдав. Тэр хоёр Испанид хамт байлдаж явжээ. Одоо хятадад бас байлдаж байлаа. Антон бол гарамгай нисэгч, үнэнч сайн нөхөр билээ. Тэр нэг японыг хэрхэн сөнөөсөн гээ! Буудлынх нь дээр ид бадыг нь олж билээ. 

	Семенийг оршуулсны маргааш өдөр болсон явдал. Залуу эрийн заяа хаяж, Хятадад ердөө гуравхан хоноод, анхны тулалдаанд амь үрэгдэв. Бас л сайн нисгэгч байв. Гэтэл ийм юм болжээ... Үхлийн шарх олж, амь тавихдаа онгоцоо талбайд бүрэн бүтэн буулгасан нь гайхмаар. Гүйлдэн очтол, Семен цусанд будагдан толгойгоо унжуулж жолоогоо дэрлээд үхсэн байжээ. Үхэхийн өмнө онгоцоо унтрааж амжжээ. Онгоц жолоодлогогүй мурилзан талбай дээгүүр гүйсээр зогссон юм. Бортмеханик Ин Сунлин Семенийг үхлүүт байхдаа онгоцоо жолоодож байсан гэж ярьсан... Үнэн ч байж магадгүй!

	Дараа нь Семенийг хар туузтай улаан авсанд хийж оршуулав. Антон авсны толгой талаас мөрлөн, хацраа наан явав. Антоны царай ямар байсан гээ, чулуу мэт хөдөлгөөнгүй барайжээ, Бүх нисэгчид яг тийм баргар царайтай байлаа... 

	Маргааш нь бас л байлдаан болов... Антон гурав дахь нислэгийн дараа буцаж ирээд, онгоц гэмтэлтэй, арай чүү буудалд ирснийг илтгэв. Инженер машиныг үзвэл, пулемётын гал мотор гэмтээсэн байлаа. 

	— Солих хэрэгтэй гэж инженер хэлээд гарынхаа алгыг арчиж өөр сөнөөгч онгоц руу явлаа. 

	Механикчид машиныг хажуу тийш аваачиж, модон суурин дээр тавиад байтал, дахин түгшүүр зарлалаа. Дарга нь гарааны талбайгаас гараар даллан,

	— Бушуул!.. Бушуул!.. гэж хашхиран байх нь олон моторын дуунд багцаалан ойлгох төдий байлаа. 

	Чөдөр оньс мултлах мэт бие биеийн араас олон онгоц агаарт дүүлэн гарав.

	Буудал хоосорч, сүүлчийн онгоцнууд агаарт хөөрч байлаа. Якубенко гүйн очиж, даргадаа ёслоод,

	— Сул машиныг авч болох уу?! гэв. 

	— Бушуул! гэж дарга агаарт онгоц «хөөн гаргах» ажлаа үргэлжлүүлсээр байлаа. Ийм үед түүнд ойртох хэрэггүй. Жижигхэн цовоо царай нь ууртай, ширүүн болжээ. Байдгаараа урагш тэмүүлэн, үе үе тушаал өгөн хашхирч, гараар хий агаар цавчилна. Энэхүү «Бушуул!» гэсэн шавдаж шамдуулсан үг өөрт нь юм уу, эсвэл гараанд бэлтгэж байгаа бусад нисэгчдийн алинд хамаатайг Антон ойлгосонгүй зогссоор байв. 

	— Юунд зогсоод байна?! Бушуул! Гүйц! гэж дарга нь хашхираад машин руугаа гүйв. 

	Механикчид нууц байрнаас онгоц гаргаж ирэв. 

	Бортмеханик, 

	— Баруун талын пулемёт гацаад байна... гэв. 

	— Зүүн талынхаар болгоно! гэж Антон хэлээд гараанд бэлтгэж, тунгалаг бүрхүүлээ хаав. Гараа өргөлөө. Нисэхэд бэлэн болжээ. 

	Вадим тэр хоёр нөхдийнхөө араас нисэв. Жигүүр дор онгоцны зогсоол жирэлзэн өнгөрч, эргэх үед тутаргын талбай, аалзны шүлс шиг усжуулах суваг эрээлжилнэ. Хот руу довтолсон дайсны замыг хаахаар нислээ. Агаарт хүйт дааж, өндөр хэмжигчийн зүү дөрвөн мянга таван зуун метрийг зааж байлаа. Улам дээш хөөрөв. Тэдний хамгаалж буй хятадын хот утаа униар татан тээр доор харагдана. 

	Өмнө талд японы дан далавчит онгоц гарч ирэв. Толгойн онгоц дайрах дохио өглөө. Энэ удаа хүч бараг тэнцүү байв. Японы гучаад «И—96» сөнөөгч онгоц, мөн тэр орчим зөвлөлтийн онгоц дайнд оров... 

	Цаг зогсжээ. Вадимыг агаарын дайнд орох бүрд цаг хугацаа зогссон мэт санагддаг байв. Галзуу юм шиг хурдлан, огцом хурдан хөдөлж дайтсаны дараа болсон явдлыг нэг бүрчлэн сэргээн бодно. Вадим японы мухар хошуут сөнөөгч онгоцны дээрээс дайрав. Япон нисэгч амжин эргэсэн тул Вадимын шүршилтэд оногдсонгүй. Вадим дахин дээш хөөрөв. Яг энэ агшинд баруун гар талаас нь өөр нэг дайсны онгоц дайран орж ирэв. Өөрийн талынхны хэн нэг нь нөхрөө хамгаалан галласанд, японы онгоц гал дөл дүрэлзүүлсээр доош уналаа. Нисэгч нь амжин үсэрч, хар бараан юм чулуу шиг доошлов. Шатаж буй онгоц гүйцэн өнгөрөхөд шүхрээ дэлгэв... 

	Одоо агаарын тулалдаан хэсэг бусаг болон задарчээ. Япончууд дайралтыг тэсэж чадалгүй тулалдааны талбараас гарч эхлэв. Энэ тулалдааны төгсгөлд болсон нэгэн явдал Вадимын санаанд үлджээ. Тэдний хамт явсан хятад нисэгч Тай Юаний онгоцны араас довтолсон японы «И—96» сөнөөгч онгоцыг Антон дайрчээ. Гэхдээ яасныг бүү мэд, ганц пулемётоор галлаж байлаа. 

	Тулалдаан богино хугацаанд болов. Нисгэгчид япончуудын довтолгоог няцаагаад буудал руугаа ганц ганцаар буцлаа. Вадим түрүүлж газардав. Онгоцоо тойрч, суманд цоо буудуулсан газрыг нь тэмтэрч үзлээ. Японы пулемётын гал онгоцны их биеийг цөм цохижээ. Тоолбол, арван долоон сум оржээ. Эргэх жолооны ган татлага дөнгөж хэдхэн утсан дээр тогтож байлаа. 

	Тэр үеэр, Антон дайтсаар байлаа. Тэр японы онгоцыг дахин дайрч, гох даран галлав. Ердөө ганцхан пулемёт ажилтай ажээ. Япон нисэгч хариу галлав. Антон дахин өндөр авч, угтан дайрлаа. Япон нисэгчийн зориг дутжээ. Тэр доош шумбан орж цааш одов. Байдлыг нь харвал туршлагагүй нисэгч шиг санагдсанд Антон түүнийг мөрдөн хөөж эхлэв. Онгоцоо эгц доош годройтуулан гозойлгож, дахин галлав. Япон нисгэгч тулалдааныг үргэлжлүүлэхээс татгалзаж, хуурмаг хөдөлгөөн хийж зайлав. Антон ухасхийн хөөв. Дайсан хараанд нь орж өгөхгүй байлаа. Ойртож очоод шийдвэрлэх галаар тулалдааныг дуусгах гэтэл үлдсэн ганц зүүн талын пулемёт ажилласангүй. Сум дуусжээ. 

	Япон нисэгч шантарсан бололтой, эсэргүүцэл үзүүлэлгүй хоёр тийш бултан зугтаж гарахыг оролдлоо. Энэ туршлагатай мундаг нисэгч өөр лүү нь үргэлж бууны хараа чиглүүлэн хөөвч яагаад буудахгүй байгааг тэр ойлгож ядна. Өндрийн хэмжээ багавтар байлаа. Япон нисгэгч газар шаахаас болгоомжилж, шулуун нисэв. Гар мухардаж, дайснаа дарж чадахгүй хий дэмий хөөж байгаадаа Антон уур хилэн бадарч, японы дан далавчит онгоцонд бараг тулан очив. Онгоцны их бие дээр 423 гэсэн дугаар үл мэдэх дүрс үсэг тодорч япон нисэгчийн айж балмагдсан үнсэн зэвхий царай харагдав. Түүн рүү гар зангидан занаж хараал тавихад, моторын дуунд өөрийнх нь дуу үл сонсогдов. Япон нисэгч Антоныг бачимдан хараад, «Надаар яах гэсэн юм? Тушаа!» гэх шиг гараа алдлав. 

	Якубенко өөрийнхөө онгоцны буудлын зүг гараар гэдрэг зангав. Япон нисэгч ойлгож онгоцоо эргүүлэв. Антон ард нь, япон нисэгчийг харж байхаар ялимгүй баруун талд нь явлаа. Одоохон амьд самуурай аваачна гэж хөөрөн, дайсныг буудал руугаа хөөв... Япон нисэгч байн байн эргэн харахад Антон хааш нисэхийг гараар дохин явав. 

	Буудал хүрэхэд хэдхэн минут үлдэв. Нисэх талбайн дагуу барьсан байгууламж, онгоцны далдлах байрууд газар оромж мэт эгнэн харагдав. Зүүн талаа барьж буухыг японд тушаав. Гэтэл тэр бууж өгөхөө болив уу, эсвэл зөвлөлтийн нисэгчийн гар мухрыг мэдэв үү, огцом хажуу тийш болж зуун наян градус эргээд, Якубенкогийн дээгүүр дүүлэн гараад буцаж нислээ. 

	Энэ бол самуурайн асар их зоримог үйлдэл байлаа! Антон тэр даруй эргэн, дайсны дор орчихлоо. Толгой дээр нь дугуйгаа эвхсэн японы сөнөөгч онгоцны элэг харагдана. Нисэгч, Антоны машин харагдахгүй болохоор Зөвлөлтийн нисэгч өөрийг нь алдав хэмээн бодож, зүүн хойш, фронтын шугам руу сэтгэл уужран нислээ. Антон дахин хилэгнэн уурлав. Япон нисгэгчийн үйлдлийг бараг итгэл эвдсэнд тооцож, шийтгэлгүй орхих аргагүй хэмээн үзэв. Пулемётоо оролдон үзвэл ажиллахгүй хэвээр байв. Тэгэхээр нь дайсныг устгах сүүлчийн аргаа хэрэглэхээр шийдлээ. 

	Бүсээ тайлж, үсрэхэд хялбар, хурдныг бодож, бүхээгээ нээгээд бариулыг өөр лүүгээ зөөлөн татлаа. Хүчдэл эцэстээ хүрч, нисэгч онгоцтойгоо нэгдэн нийлэв. Онгоц түүний булчин, оюун ухааны нэгэн хэсэг боллоо. Эргэлдэх сэнсний тунгалаг хүрээ дайсны онгоцонд ойртлоо. Антон хурдаа нэмж, сэнсний үзүүрээр дайсны онгоцны зүүн талыг зүсэв... 

	Мотор ёолох мэт чарлан, онгоц сэгсрэгдэн доргив. Якубенко онгоцоо тэнцүүлж чадлаа. Япон нисэгчийн айж, зэвийсэн царай харагдаад, дараагийн агшинд онгоц нь асаалттай чигээр газар шаан унаж бөөн гал, утаа тэнгэр өөд олгойдов. 

	Антон үсрэхэд бэлтгэтэл, онгоц нь агаарт тогтож, жолоодож болмоор санагдсанд, хурдаа сааж зөөлөн ниссээр буудалдаа хүрэв. Сэнс гулзайж, хүрээ хугарсан хэдий ч, онгоц бүрэн бүтэн үлджээ. 

	Буухаар ирж явсан хоёр онгоц гэнэт буцаж нисэхийг хараад буудал дээр байсан хүмүүс гайхжээ. Тэгтэл тэнгэрийн хаяанд утаа баганадан олгойдож, удалгүй Антон Якубенко эвдэрхий онгоцоор нисэж иржээ. 

	Өглөө нэг нөхөр

	— Антон, санчиг чинь цайж байна уу даа... гэж хэлэв. Нөхөд нь түүний хэлснийг эсэргүүцэж,

	— Ийм хэцүү бэрх цагт санчиг байтугай мөрөн дээр тогтож байсан цагт толгой ч нэлэнхийдээ цайх болно гэжээ. 

	Антон хожим өгүүлсэн нь

	— Самуурайн дор нисэж явахад уур хорсол бадарч аяндаа шүдээ хавирч байлаа. Яая даа байз гэж бодов! Семенийг санав. Бид хоёр Хятад руу ирж явахдаа манай онгоц дайсны онгоцтой мөргөлдвөл тэсэж үлдэх үү, үгүй юу гэж маргалдсан юм. Семён тэснэ гэж хэлж байсан, би эргэлзэж байв. Туршаад үзье гэж бодлоо! Семёний зөв байжээ...       

	Үрэгдсэн нь амьдадаа зааж өгчээ... 

	Антон Якубенкогийн мөргөлт бол зөвлөлтийн нисэгчдийн хийсэн анхны мөргөлт байлаа. Бусад орны нисэгчид ингэж зүрхэлдэггүй байв. Харин хожим японы камиказэ нар ингэдэг болжээ. Гэхдээ тэд тэнгэрлэг эзэн хааны нэрийн өмнөөс илэрхий үхэл рүү явдаг байлаа. Тэгвэл Смоленшин, Украин, Рязаньд өсөж, хятад нэр аваад удтал нэргүй мэдэгдэхгүй байсан сайн дурынхан амьдрал үүргийн нэрийн өмнөөс үхлийн аюул руу явж байлаа. 

	Орос залуу бүхэн өөртөө хятад нэр өгчээ. 

	Нэг нисэгч Ванюшин гэдэг жинхэнэ орос овгоо хятад хэлбэрт оруулан өөрчилж, өөрийгөө Ван Юшин хэмээн тоглоом болгон өөрчилжээ. Түүнээс хойш, Хятадад байсан орос нисэгчид өөрсдийгөө Ван Юшин гэж нэрлэх болов. Түүнээс гадна гоминданы армийн нисэх хүчний ангийн тоог бодит хэмжээнээс хавьгүй олон мэт харагдуулж, япончуудыг төөрөгдөлд оруулахыг хичээн байнга буудлаа сольж, энд тэнд байрлаж байсан учир өөрсдийгөө бас тэнүүлчид гэж нэрлэдэг байлаа. 

	— Энэ нүдэлдээний эцэст биднийг ч занаж байгаа даа гэж Антон давтан хэлэв. 

	Вадим эвхмэл сандалд шигдэн суугаад, ярианд оролцохгүй чих тавин чагналаа. 

	Тэгтэл Якубенкогийн үгийг батлах мэт онгоцны буудал дээр үймээн бужигнаан болов. Нислэгийн талбайд ажиллаж байсан хүмүүс дамнуурга, сагсаа орхиод, далдлах байрны арын хоргодох газар луу гүйлдэв. 

	— Тим-бо!.. Тим-бо! гэж тэд хашхиран гүйцгээв. 

	Нисгэгчид сандлаас ухасхийн босож, шүхрээ шүүрэн аваад, онгоц руу гүйх замдаа мөрөвчлөв.

	Энэ удаа дэмий түгшүүр зарлажээ. Ажилчид өөрийн онгоцыг дайсных гэж андуурчээ. Тагнуулд гарсан салаа бууж ирэв. 

	Цэцэглэж буй моддын сүүдэр дор буцаж ирлээ. Саяын тулалдааны тухай дахиад яриа эхэлж, гар хөлөө хөдөлгөн, маргаан хөөрөөн болов. Ямар нисэгч агаарын байлдааны тухай ярихдаа гараа халаасандаа хийх вэ дээ!

	— Харж бай. Тэд жагсаалаар нисэж явлаа гээд өгүүлэгчийн гар газар дээгүүр алгуур хөдлөөд, — Григорий баруун талаар нь шумбан ортол тэдний эгнээ бутран сарнив. Би ч бас эргэнгүүт шумбан орж, Григорийг халхлав... гээд сөнөөгч онгоцны хөдөлгөөнийг үзүүлж буй гар нь дугуйран эргэснээ японы бөмбөгдөгч онгоцыг төлөөлж байгаа нөгөө гарын дээрээс огцом уналаа. 

	Хүн бүхэн сэтгэлд үлдсэн дайн тулалдааны тухай ярьж хөөрөв. 

	Тэгтэл ажилчид бас «тим-бо!» хашхирав. Шонгийн оройд түгшүүрийн дохионы улаан далбаа хийслээ. Испанид дайтаж явсан хүн ч ийм сүрхий тулалдаанд орж байсангүй. Хоёр тал тус бүрээс зуугаас доошгүй онгоц оролцлоо. Өөр отрядаас сайн дурын нисгэгчид ирж Сиоганий бүлэгт туслав. 

	Япончууд Ханькэүг бөөн хүчээр цохихоор бэлтгэжээ. Сөнөөгч онгоцны араас гучин найман хүнд бөмбөгдөгч онгоц дагаж явлаа. Анхны дайралтаар тэдний жагсаал алдагдав. Сөнөөгч онгоцнууд тэднийг тойрон хэдгэнэ шиг дүнгэнэлдэн хүнгэнэх олон онгоцноос агаар давчуухан мэт болжээ. Зэргэлдээ отряд бөмбөгдөгч онгоц руугаа очиж чадаагүй байсан японы сөнөөгч онгоцнуудыг замаас нь дайрлаа. Бөмбөгдөгч онгоцнууд эгнээгээ алдаж, тулалдааны талбараас мултрахад хөнгөнийг бодож хаа дайралдсан газар бөмбөгөө хаяж эхэлсэн боловч, энэ нь тэдэнд тус болсонгүй. Бөмбөгдөгч онгоцнууд нэг нэгийн араас газар луу ниссээр байлаа. Япончуудыг шатахууныхаа хүрэлцэх хэмжээгээр мөрдөн хөөлөө. Дайсан далай тийш одов.

	Дайсан анх удаа ганц тулалдаанаар гучин найман бөмбөгдөгч онгоцныхоо арван хоёрыг алдаж хүнд хохирол үзлээ. Бас есөн «И—96» сөнөөгч онгоц бааздаа буцаж очсонгүй. Эвдэрсэн онгоцон дотроос тавь гаруй хүүр олдов. Сайн дурынхны хохирол таван онгоц болжээ. Гурван нисэгч шүхрээр эсэн мэнд бууж, зэргэлдээх отрядын хоёр нисэгч эрсэджээ. 

	Үүнээс хойш япончууд тактикаа өөрчилж, бөөн хүчээр хятадын хот руу дайрахаа больжээ. Одоо тэдний онгоц дайтахаас зайлсхийн агаарт олбилзон нисэж, онгоцны буудал эрж олохыг чармайх болов. Өчигдрийн довтолгооноос үзвэл, тэдний энэ оролдлого талаар болсонгүй бололтой. Энэ талаар нөгөөх Антон Якубенко уурлаж хорссон самуурайнуудын тухай ярих далимдаа өгүүлэв. 

	Тагнуулаас эргэж ирсэн нисэгчид дэргэд ирэв. 

	— За, юу байна?

	— Олсонгүй... Газар доогуур шургасан мэт алга болжээ.

	— Нисэх онгоц зөөгчөөс нисэж байгаагаас зайлахгүй. 

	— Онгоц зөөгч ч бас зүү биш дээ, ер харагдах газар алга. 

	Сайн дурынхныг нэгэн нууцлаг байдал эзэмдэх боллоо. Энэ нь, японы хэсэг нисэх онгоц агаарт гарч ирснээ, хаачсан нь мэдэгдэхгүй алга болчихдог байв. Нисэгчид японы нисэх буудлуудыг хуруу даран мэдэх боловч, тэнд ердөө хэдхэн онгоц, гол төлөв нүд хуурах зорилготой саранпай модон онгоц байдаг байлаа. Япончууд онгоцны буудлаа түр зуур ашиглан цохилт өгөөд алга болдог байв. Хаашаа? Чухамхүү энэ асуултад сайн дурынхан хариулахыг оролдож байлаа. 

	Зарим нь тэднийг газар доор буудалтай байх гэнэ. Гэтэл хятадад дайн болоод тийм ч их удаагүй тул япончууд энэ хугацаанд ийм олон буудал газар доор байгуулж чадахгүй. Энд, өөр л юм байна!

	Нисгэгчдийн «гүймэл» хэмээн нэрлэдэг, нисэх багийн штабын жижиг байшингаас шуурхай жижүүр гарч ирлээ. Газрын зураг, харандаа барьжээ. 

	— За, Ван Юшинчууд аа, та нар урд зүгт явж үзээгүй байх аа? Чемодан саваа боож багла! гээд тэр комбинезоныхоо ханцуйг ярж цагаа хараад, — Арван минутын дараа салаануудын дарга нар хошууч дээр ирцгээ. Одоо наашаа харцгаа ... гэв. Хошууч гэдэг нь багийн дарга ажээ. 

	Тэр явган суугаад газрын зураг дэлгэж, харандаагаар заан

	— Бид энэ байна... Энэ Ханькэу... гээд харандаа эгц доош гүйж, — Энд Кантон... Бид тийш нисэх ёстой... Энд л бид самуурайг олж магадгүй... Нисэхэд бэлтгэх тушаал хошууч өгсөн гэж хэлэв. 

	«Гүймэл» дотор хүмүүс хаа таарсан газраа, зарим нь явган, зарим нь шалан дээр суужээ. Хошууч ярив: 

	— Чан Кайшийн штабаас ирсэн мэдээнээс үзвэл, япончууд хэд хэдэн дивизийн хүчээр өмнөд талаас цохилт өгөхөөр бэлтгэжээ. Түүнээс гадна нисэх хүчийг үлэмж ихээр хуралдуулжээ. Тагнуулын мэдээгээр, дайсны онгоц Хонконгийн орчим нэгэн жижиг арал дээр төвлөрч байна. Энэ буудлыг дөнгөж илрүүллээ. Фото тагнуулын мэдээгээр буудал дүүрэн бөмбөгдөгч онгоц байрлажээ. Маргааш өглөөнөөс хэтрүүлэхгүй өрсөж цохих хэрэгтэй. Үүний тул нэн даруй Кантоны нисэх буудалд очих хэрэгтэй. Сөнөөгч онгоц мөн өнөөдөр Кантонд очих бөмбөгдөгч онгоцны багийг дагалдан явах болно. Гүйцлээ, нөхөд өө! гээд хошууч ширээ алгадаад, — Дөчин минутын дараа хөдөлнө. Агаарт дайсантай учирч магадгүй шүү гэв. 

	Хошууч дайсантай тааралдаж магадгүй гэж хэлэхдээ, зүгээр л нисгэгчдийг улам сонор сэрэмжтэй байлгах гэснээс тэгж хэлжээ. Тэртэй тэргүй тэнгэрт хамаг юм ив илхэн юм чинь.

	Сайн дурынхан улаан дарцаг шонгийн оройд хийсмэгц агаарт хөөрөн гарлаа. Тэнүүлчид!.. 

	Салаа салаагаараа янз бүрийн өндөрт нисэв. Ханжуугийн буудлаас үд дунд хөдөллөө. Ханжуу... Хятадууд «Тэнгэрт диваажин, газарт Ханжуу...» гэж энэ хотын тухай ярьдаг. Вадим болон сайн дурынхны хэн нь ч газрын диваажинг эндээс олж харсангүй. Гагцхүү нисэх онгоцны буудал, агаар хоёр л байв. Хоёр удаа хотын гудамжаар автобустай явжээ. Заримд нь диваажин болсон энэ газар нутгийг хамгаалах хэрэгтэй байлаа. Испанид бас иймэрхүү байдалтай байсан. Газар шороон дээр нь хөл тавьж үзээгүй байж Гвадалахарын орчимд тулалдаж байлаа... Тулалдаж байсан тэр газар төрөлх нутаг шиг нь санагдана. Тэнд яаж байгаа бол! Франко дийлж байгаа сурагтай. Юуны чинь Франко байх вэ дээ, германчууд л дийлж байгаа хэрэг!.. 

	Вадим онгоцны дор харагдах газар орны байдлыг зурагтай тулган үзэв. Газар зурагтай адил, гэхдээ арай хурц, өөр өнгөтэй харагдана. Булингарт гол, чүдэнзний хайрцгаас жижигхэн завь, сал... харагдана. Өмнө уулс, усан сан буюу бүгчим зуны тэнгэрийн өнгөт нуур байна... Модоор хучигдсан, хар ногоон уулс бас ард хоцорлоо... Энд тэндгүй нуур нэлийсэн мэлгэр уудам хөндийд бие биедээ шахан байрласан суурин дүүрчээ. Хятадын хүн ам хамгийн шигүү байрласан район энэ ажээ. Саяхан жанжин штабын лектор энэ тухай ярьсан юм. Одоо үүнийг өөрийн нүдээр үзэж болно... Нуурын ус ногоон, шар, шаврын өнгөтэй байх ажээ. Тэнд ногоон эрэгтэй, бараг хар нуур байна. Цагийн эрхээр хагарч ан цав гарсан чулуун шигтгээт зураг шиг газар байлаа. Ан цав гэдэг нь зам харгуй, суваг шуудуу, эрэг бөгөөд аалзны шүлс мэт газар дэлхийг бүрхжээ... Шар өнгө их байгааг үзвэл тариан талбай биз... Шар өнгө дуртгал сэргээж, хумслаг цэцгийг санагдуулна!

	Вадим сурсан зангаар толгойгоо баруун, зүүн тийш, дээш доош болгож харна... Тулалдаж болохгүй гэж хошууч анхааруулсан. Дайсан тулгарвал тулалдахгүй яах юм... Ийш тийш харсаар явлаа... 

	Агаарт дайсны онгоцтой дайралдсангүй. Наньчанд бууж, шатахуун авав. Түүнээс гадна Кантонд бүрий болгож очих тул тэнд цаг нөхцөөж хүлээв. 

	Шатахуун түгээгч сөнөөгч онгоцнуудад бензин хийж байх хугацаанд нисэгчид хоол идэхээр явцгаалаа. Явах гэж байтал гоминданы армийн нисэх хүчний сөнөөгч онгоц шиг хөх дэвсгэр дээр цагаан таван хошуутай, хар ногоон бөмбөгдөгч онгоцнууд ирж буулаа. Бөмбөгдөгч онгоцны Ван Юшинууд бөөнөөр гуанз руу очив. Вадим тэдний нэлээдийг Москва, Испанид байхын таньдаг байлаа. Энд, Хятадад тэднийг нэг бус удаа агаарт дагалдан явж байсан ч биечлэн уулзаагүй явжээ. 

	Тэдний дунд Тимофей Крюкин гэдэг том биетэй, дархан хүнийх шиг барвагар бахим гартай, хөгжилтэй эр байв. 

	— Бие сайн уу, казак минь? Яаж дайтаж байна вэ? гээд Тимофей найзыгаа тэврэн авав. Испанид анд найз болцгоожээ. Тимофей хүн бүхнийг казак гэж дуудна. Өөрөө казакийн тосгонд төрж өссөн болоод тэгдэг бололтой. 

	— Тавиач, казак минь, бие хэмхэллээ гэж Вадим тоглон дуу алдав. Анд нөхөртэйгөө уулзсандаа туйлгүй их баярлаж, — За танай тосгоноор сонин юу байна? гэв. 

	Тосгон суурины тухай ярихад Тимофейн дуртайг Вадим мэдэх билээ. 

	— Удахгүй тарианы ажил эхэлнэ... Эрчүүд тал руу явна... Тэнд интоор цэцэглэж эхэлнэ... Одоо байшингийнхаа дэргэд шороон далан дээр хүүхдүүдтэй тоглож суух сан!.. Муугүй биз?

	Тимофей украйнаас орос руу, тэгснээ дахин украйн руу орж ярина. 

	Хажуу тийш холдож сууцгаав. 

	— Вадим аа, энэ муусайн чөтгөрийн япончууд хаашаа нуугдчихаад байна вэ? гэж үргэлж бодох юм... хэмээн тэр украйнаар хэлэв. 

	— Маргааш эд бадыг нь олно байх гэж Вадим хэлэв.

	— Алтан амтай эр юм даа чи!.. Тэгж ч магадгүй. Гэхдээ тэдэнд нисэх онгоц зөөгч байна гэж надад бодогдоод байгаа юм. Би тэр онгоц зөөгчид хүрнэ. Миний үгийг санаж байгаарай... 

	Онгоцондоо суухыг хошууч тушаав. Яриа тасарч, боломж гарвал Кантонд уулзахаар тохиролцов. 

	— Тэнд очоод чөлөөтэй ярилцъя!.. Казак минь, сайн яваарай!

	Кантонд оройхон хүрэв. Онгоцноос гарахад өвс ногоо, цэцэг, муудаж ялзарсан ургамлын элдэв үнэр шингэсэн халуун орны чийглэг бүгчим агаар ханхийж, уур дотор орох шиг болов. Сувдан голын нөгөө талд орших буудалд буув. Зогсоол хүртэл автобусанд сууж, бум бужигнаж, түм түжигнэсэн хотын дундуур, хорооллуудын хооронд барьсан эцэс төгсгөлгүй урт хүзүүвчийг даган явлаа. Гудамжнаас намхан баганаар тусгаарласан жижиг засварын газар, мухлаг, цайны газар, дэлгүүрүүд тэдгээр хүзүүвчинд байрлажээ. Хүнсний ногоо, наргилын самар, сүлжмэл сагс, амьд болон үнэр орж муудсан шувууд, шүүр, гар хийцийн гутал, алчуур, бэлэг дурсгалын зүйлс... зэрэг элдэв дээдийн юм дүүргэсэн их дэлгүүр, мухлагаар дүүрсэн газар ажээ. Хүзүүвчнээс хүмүүс бөөн бөөнөөр шуугилдан гарна. Энд тэндгүй хэрмэл худалдаачдын хашхираан, хүн хөлгийн хонх, элдэв дуу шуугиан үл тасарна.

	Жижиг уурын хөлөг онгоцонд сууж, багшралдан шаваарсан завь оромжийн дэргэдүүр эрэг даган хөвж, Сувдан голыг гатлав. Харуй бүрий болж, далайн түрэлт эхэлсэн тул мөрөн тос дааварлан харлаж гэдрэг буцан ширүүхэн урсаж байлаа. 

	Зочид буудал гурван алд бүдүүн, аварга том бодь модод ургасан эргийн давчуухан гудамжинд байдаг байв. 

	Цайллагын танхимд нисэгчдийг бүтээлэгтэй ширээ угтав. Зарц нар хаалганы дэргэд дуугүй бөөгнөрнө. 

	— Захиргаа элбэгхэн загнажээ гэж Антон ёжтой хэлээд цэцэг, цардмал алчуур, алтадмал таваг тавьж зассан ширээг харав. 

	Гоминданы цэргийн түшмэл оросын сайн дурынханд баяр хүргэж, дайны амжилт хүсэв. Хошууч хариу үг хэлж, дайлсанд талархал илэрхийлэв. Цөм дипломат хүлээн авалт дээр байгаа мэт ёсорхог эвсэг дөлгөөн байлаа. 

	Оройн зоогийн дараа өрөө өрөө рүүгээ тарав. Үүрээр босно. 

	Өглөө Сувдан голын дээр наран дөнгөж мандаж, газрын хөрсийг хайр найргүй шарж эхлэх үес Хонконгийн ойрхон арал дээрх японы онгоцны буудлыг бөмбөгдөхөөр нислээ. Агаарт дайны журамд орж, далайн зүг нисэв. Хүрэх газар хагас цаг нисэх, ойрхон ажээ. Зорьсон газрын барааг харж, бөмбөгдөхөөр зэхэн очтол онгоцны буудал хов хоосон байлаа. Өнгөрсөн хугацаанд япончууд нисэх хүчнээ цохилтоос зайлуулж, өөр газар шилжүүлэн байрлуулж амжжээ. Тэдэнд хүн хэл хүргэснээс зайлахгүй. Үүнд гайхах зүйлгүй. Хотоор дүүрэн японы тагнуул туршуул буцалж байлаа. Урвагч, биеэ худалдсан хүн Хятадад хаа мундах вэ. Хүмүүсийн ярилцах нь, Кантоны зочид буудалд чинээлэг зассан ширээний араас зөвлөлтийн сайн дурынханд баяр хүргэж байсан гоминданы цэргийн дарга тэр шөнө ул мөргүй алга болжээ... Тэр хэл хүргэсэн ч байж магадгүй. 

	— За, гайгүй ээ, амны цардмал алчуурууд! Энд сонор сэрэмжтэй байх хэрэгтэй гэж гоминданы даргын алга болсныг дуулаад Антон хорсолтой хэлэв. 

	Сайн дурынхны энэ амжилтгүй аян тэднээс болгоомжтой байхыг шаардлаа. Цэрэг дайны туршлага нэмэгдсэнээр барахгүй, хал үзэж хашир суув. Дараачийн аяныг маш нууц зохион байгууллаа. Тэр талаар нисэгч бүр мэдэж байсангүй. 

	Шаньтоу Фужоу хоёрын дундах хятадын эргээс зүүн тийш, гүн далай дунд уулархаг том Формозын арал оршино. Тагнуул туршуулын мэдээгээр, уг арлын хойд хэсэгт, Тайхокү боомтын орчим япончууд нисэх хүчний том нэгтгэл татан авчирчээ. Тайхокү боомт руу нисэх онгоныг хэдэн арав арваар нь уурын хөлөг онгоцоор, эсвэл өөрөөр нь татан авчирчээ. Фронтын ажиллагаа өргөжиж, эзэн хааны арми гоминданы армид шинэ цохилт, тэр дундаа нисэх хүчний цохилт өгөхөөр зэхэж байгаа нь илэрхий байлаа. Японы бэлтгэл хүчийг өрсөж устгавал яасан юм?

	Штабт хэдэн шөнө газрын зураг шагайн сууж, явах замыг судлан тооцоолж үзсэний эцэст зориглох нь зүйтэй гэсэн дүгнэлт хийж, хэтэрхий дур булаам зорилго тавьжээ. 

	Нисэгчид дайсны ар талд тийм гүн цөмрөн орж үзээгүй байлаа. Замын ихэнх хэсэг болох хоёр зуу гаруй километр замыг хуурай замын машинаар далай дээгүүр ниснэ гэдэг хүнд байлаа. Энд эвдрэл гэмтэл гарвал үхэх аюул заналхийлж байв. 

	Нисэгчид дайсныг үргээчихгүйн тул хэвийн байдлаар байж, хотын дээгүүр эргэлдэж, агаарын довтолгоог няцааж, өөрсдөө цохилт өгсөөр байлаа. Өдөр тутам ширүүн дайн болж байлаа. Улаан армийн өдөр 1938 оны хоёрдугаар сарын 23 ойртож байв. Чухамхүү энэ өдөр япончуудын хүршгүй гүн ар тал гэж тооцож байсан Формоз руу дайрахаар шийджээ. 

	Харанхуй болоход бүх юм жин тан болж, өглөөний долоон цагт нисэхээр товложээ. 

	Цаг аажимхан явж байлаа. Нисэгчид цагаа харахад зүү нь мөлхөх төдий хөдөлж байв. Тэнгэрт хурган цагаан үүл бүрхэж, нислэг хойшлох вий гэхээс сэтгэл түгшинэ. Цаг уурч штаб руу гүйв. 

	— За ямар байна?

	Цаг уурч хоёр гараа алдлан, 

	— Дарга нар мэднэ... гээд хаалганы цаагуур алга боллоо. 

	Нэгэн хүн цаг уурчийн араас унтууцан, олигтой юм хэлдэггүй, нууцалж байдаг... хэмээн үглэв. 

	Минутын дараа штабаас багийн дарга, араас нь цаг уурч өөрөө биечлэн агаар тохируулсан мэт инээмсэглэсээр маадгар гарч ирлээ. 

	— Нөхөд өө, машиндаа! гэж хошууч зөөлөн хэлэв. 

	Гол үүрэг бөмбөгдөгчдөд ногдов. Анхны хорин машин яг долоон цагт хөөрлөө. Арван минутын дараа дараагийн арав, түүний араас сөнөөгч онгоцнууд нисэв. 

	Өндөр авахдаа хуурмаг чиглэлд нисэж, хоёр ч удаа чиглэлээ өөрчилсний эцэст арлын зүг шууд нислээ. Фронтын шугам өнгөрөх үес агаар муудаж, үүлс газар бүрхэн далайн мандал харагдахаа болив. Үүлний дээгүүр нүд гялбуулсан, хурц наран сөрөг нисэв. Өндрийн хэмжүүр таван мянган метрийг зааж байлаа. Агаар дутагдаж, амьсгалахад хүнд боллоо. 

	Цагаан хөөст далайн дундаас цухуйх хад лугаа адил Формозын хадат бараан уулсын орой харагдлаа. Нисгэгчид, гол нисгэгчээс нүд үл салгана. Вадим «муусайн самуурайн зол болох нь дээ?» гэж хорсон бодоод, доош өлийн ширтэв. Онгоцны доор, зулсан хөвөн шиг хөврөх битүү цагаан үүлсийн дундаас аймшиггүй цухуйх уулсын хар бараан оройгоос өөр юу ч үл харагдана. Үүлс арлыг найдвартай хаацайлжээ. Одоо дарга юу тушаах бол? Үүлэн цаанаас таамгаар бөмбөгдөх үү? Доош цөмрөн орох уу? Гэдрэг буцах уу?.. Тэгтэл тооцоо ёсоор байнд ойртон иртэл үүлэн баринтаг сэмрэн, сиймхийгээр нь газар, хотын дөрвөлжин хорооллын хар хүрэн дээвэрт байшингууд, арай зайдуухан нисэх онгоцны буудлын талбай тов тодхон харагдлаа... 

	Гол нисэгчийн онгоцны жигүүр ганхан далбилзаад доошилж эхлэв. Даргыг бүгд дуурайн доошлов. Хотын төв дээгүүр өнгөрвөл, баруун талд нарийн хийцтэй төмөр замын гүүр байв. Төмөр замаар ачааны галт тэрэг мөлхөж байлаа.

	Үүлэн цаанаас олон онгоц сугаран гарч ирэхийг газраас бас харжээ. Гэхдээ ганц ч буудсангүй. Японы ганц ч сөнөөгч онгоц агаарт харагдсангүй! Тун санамсаргүй довтолжээ. Япончууд дайснаа энд ирнэ гэж зүүдлээ ч үгүй байснаас нисэх буудлын талбайн агаарын хамгаалалтыг хэрэглэх ч ухаан орсонгүй... 

	Бөмбөгдөгчид байныхаа дээр ирж, богинохон мохоо үзүүртэй гонзгой бөмбөгөө мулталж эхэллээ. Бөмбөг доош жижгэрэн жижгэрсээр дуугүй кинонд гардаг шиг чимээгүйхэн газарт хүрч, дэлбэрч эхлэв. Сөнөөгч онгоц хар утаа хөшиглөсөн нисэх буудлын талбай дээгүүр эргэлдэн нислээ. Талбайд эгнээ эгнээгээр жигдрэн зогссон олон онгоц одоо дэлбэрэн шатаж, хэдэн хэсэг болон хуваагдав. Онгоцны байр шатаж шатахууны цистерн тэсэрч, хүмүүс шидэгдэж байв... Төмөр зам даган байрласан агуулах, орон сууцны байшингийн ойрхон тавьсан дөрвөлжин модон хайрцагтай, задалж угсарч амжаагүй онгоцонд бас гал авалцлаа. 

	Бөмбөгдөгчид сүүлчийн бөмбөгөө хаяад буцах замдаа оров. Ойрын буудалд бууж, шатахуун аваад бааздаа буцаж ирэв. 

	Энэ өдөр Вадим болон бусад сөнөөгч онгоцны нисэгчид ганц удаа буудаагүй хэр нь асар их амжилттай явжээ. Япончууд өөрийн хохирлын талаар үг дурсаагүй боловч хэд хоногийн дараа английн сониноос дараах зүйлийг уншиж болох байлаа. 

	 

	Хятадын нисэх хүчин Формоз арал дээрх Тайхокү боомтын ойролцоо орших нисэх буудлыг дайрлаа. Чан Кайшийн арми далайн нисэх хүчинтэй болсон бололтой. Довтолгооны дүнд дөч гаруй нисэх онгоц, онгоцны сэлбэгийн хоёр агуулах, их хэмжээний шатахуунтай цистерн устгагджээ. Хорь орчим нисэгчид алагдаж, мөн төдий орчим хүн шархаджээ. 

	 

	Мөн түүнчлэн олон улсын зах зээл дээр японы үнэт цаасны ханш огцом унасан тухай сонинд мэдээлжээ. Үүнийг бас Формоз руу хятадын нисэх хүчин довтолсон явдалтай холбон тайлбарлажээ. 

	Ван Юшинчүүд тэр үдэш байрандаа Улаан армийн өдрийг тэмдэглэн баярлалаа. Формозоос ганц ч хохиролгүй буцаж иржээ. 

	Хятад цэргийн штабт бас амжилтыг тэмдэглэн баяртай байлаа. Японд анхны том цохилт өгчээ. Хэд хоногийн дараа генералиссимусын гэргий «их хатагтай» хэмээгдэгч мадам Чан Кайши сайн дурынханд зориулж том хүлээн авалт хийлээ. Тэр бээр генералиссимусыг дуртайяа орлон, зочдын дунд сэргэлэн цовоо алхана. Мадам захиран тушааж, магтаал урсгана. Цэргийн яамны сайд Хэ-Инчин генералиссимусын гэргийг сүүдэр мэт даган, үг хэлэх бүрд нь инээмсэглэж, толгой дохин зөвшөөрнө. Мадам сонгон авсан дүрдээ бахархан хөөрч, бусдын алдар гавьяанд умбаж байлаа. 

	Мужийн захирагчийн харш дотор юм бүхэн тансаг баян харагдана. Хөнгөн эдээр хийсэн мэт тунгалаг сийрсэн хөшиг танхимын үүдэнд савлан ганхаж, өдрийн гэрэлд усны урсгал мэт солонгорон гялтганана. Цонхны дэргэдэх хаалт мэт хавтгай аквариумд хятад нутгийн сонин загас сүлжилдэнэ. Ханаар хадсан олон зургийн нэгэнд урт нас, аз жаргалын бэлгэ тэмдэг болсон нарс, тогорууг зуржээ. Мадам Чан Кайши европ хийцийн сайхан хувцас өмсжээ. 

	Сайн дурынхан хүлээн авалтад орохдоо комбинезоноо хар костюмаар сольж, цагаан цамцан дээр зангиа зүүжээ. 

	Эхлээд мадам сөнөөсөн онгоцны тоогоор алтан таван хошуутай пааландсан дэлгэмэл жигүүрийн дүрс бүхий дурсгалын тэмдгээр хүн бүрийг шагнав. Дараа нь цайллага маягийн юм эхэлж, зарц нар гялалзсан хар тосгуур дээр жүнзтэй маотай, загасны цуу хийж хачирласан сэндвич зөөн гүйлдэв. Нисэгчид таваг барьж, үзээгүй амттангаас амсаж зогсов. 

	Цөм л Кантонд оройн зоог дээр байсан шиг цэмцгэр байв. Харин энд Кантоныхаас арай өндөр түвшинд боллоо. Мадам зөвлөлтийн сайн дурынхны гарыг атгаж, цоргих мэт нүд салгалгүй ширтэн, ам хамхилгүй ярина. 

	Вадим англиар бага зэрэг ярьдаг байлаа. Тимофей Крюкин, Антон Якубенко тэр гурав бөөгнөрөн зогсжээ. Крюкин улам бүр уурлаж

	— Чи юу болов оо? гэхэд нь

	— Энэ авгай, эд нар... гэж Тимофей тодорхойгүй юм хэлэв. 

	Мадам Чан Кайши тэдэн рүү хүрч ирлээ. Араас нь цэргийн яамны сайд дагажээ. Асуултад нь Вадим англиар тал тул хариулав. Хатагтай тэднийг нигүүлсэнгүй хараад, Тимофейн гарыг барин илэв. Үнэртэй усны нялуун үнэр ханхлуулсаар холдон явахад Крюкин ярвайж

	— Нойтон хамуу шиг авгай юм даа... гэж шивгэнэв. 

	Түүний амнаас золтой л хараалын үг гарсангүй. Улс төрийн орлогч Андрейг харвал, нүдэнд нь доогтой байдал тодорно. Гэлээ ч тэр санамжлан хэлсэн нь

	— Тимофей, чи юу гээд байна аа? Бид хүлээн авалт дээр байна шүү... 

	— Чөтгөр авмар... Яг л хатан хаан!

	Тэр тосгуур дээрээс жүнзтэй маотай аваад хөнтөрч орхив. Жүнз нь дархны том бахим гарт хуруувч шиг жижигхэн харагдав. Уув уу, үгүй юу гэж бодох мэт жүнзээ эргүүлж тойруулж үзээд, маасайтал инээж, дицэдсэн гялгар тосгуур дээр тавилаа. 

	Хүлээн авалтаас хойш дахиад л тулалдаант өдрүүд эхэллээ. 

	Нисэж, тулалдаж, ялж, нөхдөө ч оршуулж байлаа. 

	Халуун бүсийн борооны үе эхэллээ. Өглөөнөөс үдэш болтол зузаан үүл тэнгэр бүрхэж, өдөржингөө чийг дааварлан бүүдийж, хувингаар асгах мэт бороо орно. Борооны цувтай техникч, нисэгчид онгоцны буудлын байшингийн гудмаар толгой гудайн хэсүүчлэн алхаж цонхоор бараан тэнгэрийг гунигтай харна. Тэдний санаа сэтгэлийг штабын жижүүрийн өрөөнд байгаа барометрээр хэмжиж болно. 

	Гоминданы армийн мэдэлд байдаг цаг уурын алба муу ажиллаж байлаа. Гурав, дөрвөн зуун километрийн цаана цаг агаарын байдал ямар байгааг нисэгчид мэдэхгүй нисэх нь олонтоо. Зөвхөн энд, Ханьхэугийн орчим тэнгэр муудсанаас биш, цааш алсад нисэж, байлдааны даалгавар биелүүлж болохоор ч байгаа юм бил үү? Тийм байж ч болно... 

	Штабын жижүүр цаг уурынхныг дуудна. Тэд цаг уурын төвөөс асууна. Тэндээс цаг агаарын зурагт тодотгол хийж байна, одоогоор тодорхой мэдээ алга гэсэн хариулт өгнө. 

	Тимофей Крюкин хийх юмгүйд бусдаас илүү шаналж, булангаас буланд дэгдгэнэн алхана... Борооны цув том биед нь багадаж, ханцуй нь бараг тохойгоор нь татжээ. Ханькэу даяар түүнд таарах цув байсангүй, авчирсан бүхэн алив нэг талаараа багадаж байжээ. Нөхөд нь тоглоом хийхэд Тимофей уурсан бухимдав. Энэ эцэс төгсгөлгүй бороо, багадаж барьсан цув түүний уурыг хүргэнэ. Тэсэж чадалгүй жижүүрийн өрөөнд нойтон цувтай давхин орж, исэр дээр суугаад тамхи гаргав. 

	Тэгээд яриагаа холоос эхлэн

	— Казак минь, хятадууд ган болоход бороо хайрласангүй гэж бурхан шүтээнээ зоддог гэнэ ээ. Үнэн бол уу? гэв. 

	— Би ч бас тэгж сонссон... Гүнгэрваанаас нь гаргаж ирээд юу дайралдсан юмаар зодож гардаг гэнэ лээ. 

	— Бид бас зодвол яасан юм. Ядахдаа нэг хүнийг ч болов зодох юм сан... Тэдний ерөнхий цаг уурчийг ч яах вэ. Чи юу гэж бодож байна?.. 

	Жижүүр инээд алдаад

	— Тэгж болохгүй... Шинэ материал хүлээж авахаар бороотой ч бай, манантай ч бай, дураар нисээрэй... 

	— Миний юу хэлэх гэж байгааг мэдэж байна уу, Игнат аа? Нэг хүүхэн бүх хуримыг хойшлуулсаар байгаад хөгширч хоцорсон юм гэдэг... 

	— Бид яах вэ дээ?

	— Ингэмээр байна... Бидэнд зодуулах хүн алга, иймээс өөрсдөө цаг агаарыг тандаж мэдмээр байна. Казак минь, миний бодол ийм байна... 

	Хоёр хоногийн дараа, тэнгэр бага зэрэг цайрмагц Тимофей онгоцондоо сууж, дорно зүг нислээ. Хүнд хар үүлэнд шахагдан ниссээр Жүжааныг хүрэв. Шиврээ бороонд газар дөнгөж харагдаж байлаа. Гэтэл азын тэнгэр тэтгэжээ! Үүл шингэрч, толгой дээр наран гийх нь тэр. Далай мэт мэлийн үерлэсэн Хөх мөрний дээгүүр тэнгэр цэв цэлмэг, алсын бараа тодхон харагдаж байв. Баярлан гэдрэг эргэж ирээд, даргадаа илтгэсэнд даруй хөдлөхөөр шийдвэрлэлээ. 

	Борооноос өмнө бөмбөгдөгчийн бүлэг Үхү, Анжин хоёр хотын хооронд, Хөх мөрөнд байгаа японы хөлөг онгоцонд цохилт өгөхөөр завдаж байжээ. Энд япончуудын дамжилга газар байлаа. Далайн хөлгүүд цэргийн ачаа, цэрэг ачин мөрнөөр өгсөн энд ирээд, боомтод буулгадаг байв. Хөх мөрөн японы хайгуулын цэргийг хангах гол судас болж байлаа. Гэнэтийн довтолгоо амжилт авчрах байсан тул зам харилцааны энэ газарт анхны цохилт өгөхөөр сүрхий сайн бэлтгэсэн боловч борооны улирал нисэгчдийг хүлээхэд хүргэжээ. Тэгтэл Тимофей Крюкиний хайгуулын ачаар бодсон төлөвлөгөөгөө хэрэгжүүлэх боломж дахин олдлоо. 

	Төв Хятадын газрын зургийг харвал өмнө талаас Хөх мөрний хөндий хүртэл үргэлжилсэн уулсын хүрэн бор зургийг үзэх болно. Цэлмэг өдөр бол Ханжуу хүртэл, далайн зах хүртэл үргэлжилсэн уулсын хажуу талаас нь очвол, илүү тохиромжтой байх сан. Гэтэл одоо энэ уулсын районыг битүү үүл бүрхсэн байхад яах вэ? Юутай ч гэсэн нисэхээр шийджээ. Өмнө талаас нь очихоор шийдэв. Тимофейд Испани орон, Астур, Гвадаррамын уулс санаанд орлоо. Тэнд ч бас хад асган дээгүүр нисэх явдал гардаг байж. Тэр өөрөө болон нөхөд нь туршлагатай хүмүүс байв... Тимофей энэ туршлагадаа найдаж байлаа... 

	Есөн бөмбөгдөгч газраас арай ядан тасарч, шаантган жагсаалаар нислээ. Бороо орсон хэвээр... Удалгүй хадат уулс харагдаж, хурц шовх орой нь үүлэн доороос цухуйв. Хад асгад зам улам бүр хаагдаж, завсар чөлөөгөөр нь арай чамай гаран нисэв. Есүүл явахад багтахгүй болж, салаа салаагаар салах дохио Тимофей өглөө. Гэсэн ч удалгүй салаагаар явж багтахгүй болов. Хад улам ойртож, нэг онгоц гарахад ч бэрхтэй санагдах болов. Тимофей нэг нэгээр явах тушаал өглөө. Онгоц нэг нэгээр цувран ниснэ. Үүлэнд шахагдан газарт улам ойртжээ. 

	Уулын орой хүнд бараан тэнгэрийг тулж буй багана мэт санагдана. Үүлний дээр гарах гэсэн нэгэн санаа төрсөн боловч, Тимофей тэр даруй энэ бодлоос татгалзлаа. Уулсын орой зузаан үүлэнд умбан алга болжээ. Хэдий хэр өндөрт нисвэл хад шүргэхгүй байхыг хэн мэдэх вэ дээ. 

	Доор, уулын горхи хөхөмдөг мананг нэвтлэн харагдав. Тэр горхийг даван нислээ. Мянга таван зуун метрийн өндөрт буужээ. Дээр зузаан үүл тулж, доор тун ойрхон газар харагдаж, хоёр талаар нойтон хар хад хашна... Хүнд бөмбөгдөгч онгоцнууд бараг хусах нислэгээр нисэж явлаа.

	Тимофей амьдралдаа ийм хүнд нислэг хийж байсангүй. Уулс шахаж, үүлс дарж, гагцхүү өмнө талд бороонд үерлэж өргөссөн горхи хавцал даган урсана. Тэнд аврал, магадгүй сүйрэл байлаа. Тэгтэл уулс, Хуанлиний уулс ард хоцорчээ. Нар амарлингуй гийгүүлж, хөх тэнгэр цэлийж харагдлаа. Үхлийн аюул арилжээ. 

	Төлөвлөсөн ёсоор Үхү боомтыг чиглэв. Энэ бол цөлөрхөг, хүн амьтангүй район бөгөөд олон километр газар Хөх мөрний үерийн усанд автжээ. Дахин салаагаар жагсаж, өргөн мушгиа үүсгэн өндөр авч эхлэв. Таван мянган метрийн өндөрт гараад мөрнийг өгсөж, японы хөлөг онгоцыг харуулдан нислээ. 

	Анжинаас холгүй, мөрний ус огцом тохойрон урссан нэг буланд Японы гучаад хөлөг онгоц мөрнийг өгсөж яваа харагдав. Манлайд нь хэдэн арван мянган усан түрц бүхий том хөлөг онгоц явж байлаа. Япончууд гүн ар талаас нь их өндөрт онгоц нисэн ирэхийг анхаарсангүй. Дайсны онгоц ирлээ гэж хэний ч санаанд орсонгүй. Гэтэл нисэгчдэд дахин саад тотгор учирч баруун талаас бөөн үүлс нөмрөн орж ирлээ. Анжины боомтыг усан шүүдэр хэдийн бүрхэж, олдсон байг юу юугүй үүл халхлах гэж байлаа... Цувран явсан хөлөг онгоцнууд аюулыг мэдэж, сарнин бутраад, энд тэндгүй гал манасхийлгэн агаарын их буугаар буудаж шөргөн галаар хаалт хийв... 

	Зузаан үүлс газар бүрхэж, дээд тал нь их өндөрт хөвж явлаа. Байг баараггүй онох гэвэл галын бүсэнд доош орох цорын ганц арга үлдэв. Доош шумбан хоёр мянган метрийн өндөрт доошлов. Хянагч харааны дэргэд тонгойжээ. Тимофей түүний үг бүрийг дагана. Онгоц дуугаа хурааж, улам доошилсоор байлаа. Хянагч бөмбөг хаяхыг нисэгч бүх биеэрээ мэдрэв. Хөнгөрсөн онгоц чичрэн урагш ухасхийлээ. Тимофей өөр лүүгээ бариулыг татав. Бусад онгоцноос ч бөмбөг асгарч, Японы магнайн онгоцон дээр гурван бөмбөг унав. Онгоц гал дөл авалцан шатаж хазайгаад самар шиг хоёр хуваагдав. Өөр хоёр хөлөг онгоц хөвсөн хэвээр боловч уснаа хурдан живж эхлэхийг нисэгчид хараад ирмэх зуур үүлнээ умбан орж, өндөр аваад буцаж нислээ. 

	Тэр өдөр Тимофей Крюкиний тэмдэглэлийн дэвтэрт өөрөөс нь өөр хэн ч тайлахгүй бас нэгэн мөр бичигджээ:

	 

	«7 ц. 25 м. 

	9ХБ 

	Уулс, зуз. үүл. 

	Хөх мөрний дээр 5000 мт. 2 мян. м-ээс дайрав. Д:гурван X. О. Бид х-гүй». 

	 

	Энэ нь «7 цаг 25 минутад есөн хурдан бөмбөгдөгч онгоц агаарт хөөрөв. Уулс, зузаан үүлэн дундуур явлаа. Хөх мөрний дээр таван мянган метрийн өндөр авч хоёр мянган метрээс дайрав. Дүн: гурван хөлөг онгоц живж, бид хохиролгүй буцаж ирэв» гэсэн үг ажээ. 

	Хүнд бэрх дайны нэгэн өдрийн үйл явдал нисэгчийн тэмдэглэлд ганцхан мөр болон буужээ. 

	Хятадын тэнгэрт болсон бас нэгэн тулалдаан сайн дурын нисэгчдийн сэтгэлд хоногшин үлдэж, Тимофей Крюкиний тэмдэглэлийн дэвтэрт мөн нэгэн мөр бий болов. «Уулын нислэг» хэмээн нисэгчдийн нэрлэсэн, Хөх мөрөнд байсан дайсны хөлөг онгоцонд өгсөн анхны цохилтоос хойш удалгүй Сиоганий сайн дурын бүлэг шинэ техник авчээ. Хурдан онгоц бэлтгэл буудлуудад буухаас өмнө Зөвлөлийн орноос мянга мянган километр урт зам туулан ирлээ. Ван Юшинчүүд тэдгээр машиныг байлдаанд сорьж үзэх гэж тэсэж ядан байв. Тэд зогсож байгаа онгоцыг шохоорхон тойрч, алгадан үзэж, сайн үүлдрийн хатирч морины адил цээжийг нь илэв. 

	Тимофей шинэ машиныг эргэн тойрноос нь үзээд!

	— Сайн морь байна! гэж сайшаав. 

	Дараа нь дасгал сургуулийн нислэг эхэлсэн боловч, байлдааны даалгаврыг хуучин онгоцоор гүйцэтгэв. Шинэ онгоц хурд ихтэйгээс гадна одоо үеийн цэргийн онгоцны эцсийн өндрөөс бараг хоёр дахин их өндөр авч чаддаг нэгэн сайн талтай байлаа. Агаарын тулалдаан гол төлөв дөрөв-таван мянган метрийн өндөрт болж байв. Хааяа нэг, зургаан мянга хүртэл хөөрнө. Зөвлөлт, японы бөмбөгдөгч онгоц энэ талаар адилхан. Тэгвэл шинэ ирсэн онгоц есөн мянгын өндөрт төвөггүй нисэн гарч, хурд, жолоодлогын хэвийн ажиллагааг хадгалж байв. Одоо дасгал сургууль шийдвэрлэх асуудал болж байна. Стратосферын хилийн сийрэгжсэн агаарын орчинд ердийн нислэгийнхээс илүү их авхаалж самбаатай байх хэрэгтэй. Ийм өндрөөс бөмбөгдөхөд жолоочоос их чадвар шаардаж байлаа. 

	Хашир хуучин нисэгчид шинэ хүмүүсийн адил эмнэлгийн үзлэгт дахин оров. Цэргийн эмч нар хүдэр бадар эрсийг нягтлан чагнаж, нарийн туршилт шинжилгээ хийв. Ван Юшинчүүд дотроо дургүй байвч, журмыг дагав. Хүн бүр анхны өндрийн бөмбөгдөлтөд оролцохыг хүсэж байлаа. Өндрийн нислэгийнхнийг тусгай бүлэг болгож, эмч нарын тогтоосон дэг журмаар байлгав. Тэднийг «охидын сургуулийнхан», «гашуун юм амсдаггүйчүүдийн нийгэм» хэмээн тоглоом тохуу хийдэг болов. Үнэндээ, хатуу дэг журам нисэгчдээс хамаарахгүй үе үе алдагдаж байлаа. Дайн үргэлжилсээр. Байлдааны ажиллагааг зогсоолгүй өндрийн нислэгт бэлтгэв. Ийнхүү хэдэн долоо хонолоо. 

	Тимофей хэсэг нөхдийн хамт хамгийн түрүүн тогтоосон өндөрт хүрэв. Арван гурван онгоц дайралтад бэлтгэж байлаа. Ямар буудлыг бөмбөгдөх тухай штабт удаан хэлэлцэж, Үхү хотыг сонгож авав. Эндэхийн япон нисэгчидтэй хуучин тооцоо байлаа. Үхү хотын ойр хэдэн арван сөнөөгч онгоц, заримдаа тавь, жаран «И 96» шахцалдан зогсож байдаг том буудал байлаа. Сөнөөгч онгоцнууд хээрийн цэрэг, нисэх буудлууд руу байнга дайрч, бөмбөгдөгч онгоцны замд саад болон агаарт довтолдог байжээ. Агаарын хүнд ширүүн тулалдаан, хохирол бүхэнд Японы нисэгчид тооны давуу талтай байдаг байлаа. Сайн дурынхан тэдний дайралтыг байлдааны гарамгай туршлага, эр зориг, эрэлхэг хатуужлаар няцааж байсан бол одоо энэ чанарыг шинэ техник сэлбэн тэтгэх болов. 

	Тэгээд арван гурван онгоц дохиогоор агаарт харван гарлаа. Таван мянган метрээс дээш гарав. Минут тутам амьсгалахад хүнд болж, бүх бие суларч, хэсэг хугацаа өнгөрөхөд энэ үзэгдэл арилсан боловч огцом хөдлөхөд зүрх хүчтэй цохиж эхлэв. Хүчилтөрөгчийн баг өмслөө. Юмсын үзэгдэх байдал, боломжийн бөгөөд дор тоо томшгүй нуур цэлийнэ. Үүгээр урьд өмнө нэг бус удаа нисэж (тэгэхдээ өөр өндөрт) байсан болохоор газар нутгийг мэдэх билээ. Үхүд мэдэгдэхгүй ойртон очлоо. Ийм өндөрт яваа онгоцыг газраас бараг харахгүй, дуу нь сонсогдохгүй байв. 

	Ногоон талбайд эгнэн жагссан өчүүхэн жижиг онгоцнууд харагдав. Хэд байгааг тогтооход бэрх байв. Тимофей хянагчдаа доош зааж толгой дохин, мушилзан инээмсэглэж, «бэлтгэ, алдуузай!» гэсэн мэт хуруу гозолзуулан зангав. Хянагч бас толгой дохиж, «санаа зоволтгүй, бүх юм ёсоор...», гэх мэт тайвшруулах байдлаар гараа өргөв. Гэлээ ч ийм өндрөөс байнд ононо гэдэг амаргүйг Тимофей мэдэж байлаа. 

	Хүчтэй дуран авайгаар өсгөн харахад ч онгоцнууд нугын дундах царцаа шиг жижигхэн харагдаж байв. 

	Тимофей онгоцоо эргүүлж, дайсны чиглэлд нисэв. Бөмбөг хэсэг хэсгээр асгарлаа... Бөмбөг яг онож унажээ. Дэлбэрэлтийн жижигхэн хөвөн мэт утаа хөөрч, япон онгоцыг халхлав. 

	Чухамхүү яг энэ үед хожим Ван Юшинчүүдийн инээд хүргэсэн явдал боллоо. 

	Японы арваад сөнөөгч онгоц Үхүгийн буудлаас агаарт хөөрч амжив. Тэд харьцангуй хурдан өндөр авч, зургаан мянгаас дээш гармагц, хурдан шалмаг хөдөлж чадахаа болив. Тэр ч байтугай бөмбөгдөгч онгоцонд бууны сумны тусгалын зайтай ч ойртож чадсангүй. Аквариум доторх загас агаар дутагдсан үед усны гадаргуу өөд цоройдог шиг японы сөнөөгч онгоцнууд дээш өлөлзөн байх нь харагдав. Тэдний оролдлого бүтсэнгүй. Мөсөн уулнаас гулсах мэт уруудан алга боллоо. Их бууны сум ч бас байндаа хүрсэнгүй. Сумны цагаан утаа тэртээ доор үлдэн хоцорч байлаа. 

	Тимофей доор болж байгаа юмыг сайн харах гэж хүчилтөрөгчийн багаа хүртэл авав. Буудагч-холбоочин японы нисэгчдийн бажгадаж байгааг хараад амаа цууртал инээв. 

	Арван гурван бөмбөгдөгч онгоц яаралгүй эргэж, үлдсэн бөмбөгөө хаяад Үхүгийн шатаж буй нисэх буудлын дээгүүр бардамнан их тойрог хийн ниссэний дараа буцах замдаа орлоо. «И—96» сөнөөгч онгоцнууд дор хий дэмий эргэлдэн байх нь замаар давхиж яван машины араас хуцдаг хоточ ноход шиг харагдав. 

	Штабынхан нисэгчдийн буцаж ирэхийг тэсэж ядан хүлээж байжээ. Арван гурван онгоц Ханькэуд бүрэн бүтэн газардав. Энэ өдөр буудлын талбайд байсан хүн бүхэн тэднийг угтав. Штабын дарга баяр хүргэж мэндчилэхийн оронд тайлж бичсэн радио цахилгаан Тимофейд өгөв. Гоминданы засгийн газрын цэргийн яамны сайд Хэ Инчин сайн дурынхны амжилтад баяр хүргэжээ. Агаарын дайралтын үр дүнг хэдийн мэджээ. Маргааш нь сонинууд цэргийн яамны сайдтай хийсэн сурвалжилга нийтлэв. Тэр хятадын нисэгчид Үхүг дайрсан тухай тодорхой өгүүлээд, бөмбөгдөлтийн үеэр японы арван хоёр сөнөөгч онгоц устаж, хорин гурван онгоц ихэд гэмтэж, зуун хорин таван нисэгч, техникч амь үрэгдсэн гэж мэдэгджээ. 

	Хэ Инчин хятад нисэгчдийг, тэдний цэргийн ур чадварын өсөлтийг магтан сайрхжээ. Сайн дурын Ван Юшинчүүд гоминданы нисэх хүчин гэдэг бол ердөө, япончуудтай байлдаж байгаа долоохон хятад нисэгч болохыг мэдэх тул инээмсэглэн өнгөрчээ. 

	Японы нисэх онгоц зөөгч хөлөг онгоцыг олох гэсэн бодлоо Тимофей Крюкин орхисонгүй. Нисэх онгоцнууд «Ямато марү» гэдэг зөөгч хөлөг онгоцон дээр байрлаж байгаа нь тодорхой болжээ. Гэтэл тэр зөөгч онгоц энд тэнд үзэгдээд өндөр хад асгат арал, тохойд наалдан зогсож, чөтгөр ч оломгүй нуугдаж алга болно. Зарим үед тагнуулчид онгоц зөөгчийг олж илрүүлэх боловч, агаарын тагнуулын мөрөөр бөмбөгдөгч онгоцнууд нисэн ирэхэд хад асга, униартсан далай, үй түмэн жижиг арал, олон зуун километр үргэлжилсэн булан тохойноос өөр юу ч үл олдоно... 

	Түүнээс хойш хоёр сар өнгөрлөө. Хэдэн арван мянган тонн усан түрц бүхий «Ямато марү» зөөгч онгоц үл үзэгдэгч увдистай хэвээр байлаа. Тэгтэл аз дайрав!

	Тимофей дүүрэн уст Хөх мөрний дээгүүр, их өндөрт, чөлөөт нислэгээр нисэж явлаа. Сэмжин үүлэнд онгоц нэг далд орж, нэг ил гарна. Сүүлийн үес бөмбөгдөгчид Хөх мөрөн, далайн зах хавиар япончуудыг «түгшүүлсэн» нислэг хийх болж, цэргийн хөлөг онгоц, Хятадад цэрэг техник, бусад олон юмс хүргэж ирсэн далайн тээвэр, уурын хөлөг онгоцнуудыг довтлов. Ийм нислэг дайсанд хүндээр тусаж сүүлчийн арав хоногт сайн дурынхны бөмбөгдөгч онгоц Дунлюгийн районд арван хоёр том хөлөг онгоц, дөчөөд татуур онгоц живүүлж, хориод хөлөг онгоцыг гэмтээжээ. Японы флот ноцтой хохирол амслаа. Дайсны хөлөг онгоц их дайны анхны сарыг бодвол их болгоомжтой явах болов. 

	Хөх мөрөнд томоохон онгоц нэг ч харагдсангүй. Жижиг усан онгоц бөмбөгдөгч онгоцыг хараад эрэгт яаран наалдавч онцын сонирхол татсангүй. Тэдэнд хүнд бөмбөг гарздахын хэрэг байна уу даа. 

	Тимофей далайн захад ирвэл дан ганц хад асга, хөх далайн уснаас өөр юм харагдсангүй. Нислэг дахиад үр дүнгүй болов. Буудал руугаа буцах нь зүйтэй! Тэгтэл нисэгч, хянагч хоёр, гүн тохойд «Ямато марү» хэмээх зөөгч хөлөг онгоц өнгөлөн далдлах тор татаад зогсож байхыг зэрэг харлаа. Эргийн зүгээс салхи үлээж, хөлгийг хааж байсан манан далай руу аажимхан нүүж, ганц секунд ч алдаж болохгүй байв. 

	— Дайръя! гэж нисэгч хянагчид хашхиран хэлээд машинаа бай руу чиглүүлэв. 

	Хөлөг онгоц нисэн ирж буй онгоцыг их бууны галаар угтав. Их буучид бүх галыг үхэл авчирч буй онгоцны зүг чиглүүллээ. Хянагч засвар хиймэгц Тимофей онгоцоо эргүүлэв. Доош бөмбөг уналаа. Хоёр дахь удаагийн эргэлтээр «Ямато марүгийн» дээр, яндангийн нь дэргэд хар утаа олгойдож, гал дөл авалцахыг харав. Хоёр дахь бөмбөг хашлаганы хажууханд усан дотор тэсэрч, тушаал өгсөн мэт хамгаалалтын гал нэгэн зэрэг зогсов. Сүүлчийн шүршсэн ганц нэг сум агаарт зам татуулан алгуурхан хөөрч буун дуу бүрэн тасрав. Хөлөг онгоц зүүн тал руугаа хазайж эхлэв. Шоргоолжны үүр хөндсөн мэт олон хүн үймэлдэн тавцан дээр гарч ус руу үсэрцгээлээ. 

	Онгоц үлдсэн бөмбөгөө хаяад буцав. Сүйрэлд автсан хөлөг онгоц хажуулдан байх нь уснаас мөлхөн гарсан нойтон том яст мэлхийг санагдуулна. Нисэгчид түүний сүйрлийг гүйцэд харсангүй. 

	Нисэх буудлаас хоёр сөнөөгч онгоц тагнуулд явуулсанд зөөгч хөлөг онгоц ёроолоороо дээш харан живсэн тухай буцаж ирэн илтгэв. 

	Энэ бол дайны түүхэнд, олон улсын нисэх хүчний түүхэнд нисэх онгоц зөөгч орчин үеийн хүчирхэг хөлөг онгоц гав ганц онгоцны дайралтаас болж сөнөсөн цорын ганц тохиолдол байлаа. 

	Зөвлөлтийн сайн дурынхны дайчин үйл ажиллагааны улмаас тулалдааны талбарт байсан японы нисэх хүчин, усан замын тээвэр, хуурай замын цэргүүд хүнд хохирол үзсээр байв. Гэлээ ч эзэн хааны армийн тал тооны давуутай байлаа. Сайн дурын нисэгчид дайсны хоёр дахин, заримдаа гурав дахин давуу хүчтэй тулалдаанд орох нь олонтоо. Хэдий хүчээр давуу ч, японы нисэгчид шийдмэг дайралтад тэсэж чадалгүй хүнд хохирол амсан зугтаж, агаарын тулалдааны талбар сайн дурынхны ялалтаар дуусна. 

	Зөвлөлтийн сайн дурынхны алс, гүн ар талыг бодвол японы бэлтгэл хүчин бааз нь дайны талбарт нэлээд ойр байсан явдалд тэдний үлэмж давуу тал оршино. Япончууд Их Британийн жишээгээр өөрийн арлаа үл живэх зөөгч хөлөг онгоц хэмээн нэрлэх дуртай байв. 

	Японд хоёр жилийн дараа болох эзэнт улсын хоёр мянга зургаан зуун жилийн ойг өргөн тэмдэглэхээр бэлтгэж байлаа. Кюсю арлын зүг дайн хийхийг оролдож эмгэнэлтэйгээр төгссөн Азийн байлдан дагуулагч монголчуудын довтолгоог, үл тооцвол Ямато орон руу дайсан довтолж байсан удаагүй гэж үзэж болно. Довтолж байсан бол бүр эрт дээр үед магадгүй юм. Мянга мянган жилийн турш ариун салхи камиказэ улс орныг дайсны хөлөөс найдвартай хамгаалж байжээ. Энэ тухай манай үед Жинмү хааны гэрээсийг хэрэгжүүлж, бүх дэлхийг японы дээвэр дор нэгтгэх гэсэн эртний самуурай нарын үр сад бардамнан дурсах дуртай билээ. Какка Ичио!

	Японы арлын халдашгүй дархан байдал нь ямар ч цэрэг дайны түрэмгийлэл үйлдэхэд шийтгэлгүй гэсэн бодлыг Токиод төрүүлжээ. Самуурайн бардам занг дарах бодол анх хэнд төрснийг хэлэхэд бэрх, гэвч үүнийг хятадын гоминданы армийн бүрэлдэхүүнд орсон зөвлөлтийн сайн дурын нисэгчид хэрэгжүүлж эхлэв.      

	1938 оны тавдугаар сарын 20-ны өглөө эрт хөх дугуй дотор цагаан таван хошуу бүхий хятадын нисэх хүчний таних тэмдэгтэй зургаан бөмбөгдөгч онгоц даалгавар аван нислээ. Сайн дурын нисэгчид энэ аянд эртнээс бэлджээ. Зам хол, очих ирэхийн нэлээд хэдэн мянган километр тул сөнөөгч онгоц дагалдсангүй. Зөвлөлтийн улаан армийн зэвсэглэлд байсан хориод шинэ «И—16» онгоц зөвхөн эх газрын зах хүртэл даган явав. Энэ сөнөөгч онгоц нисэгчдийн хамт хятадын командлалын мэдэлд байлаа. 

	Нисэгчид хэд хэдэн удаа чигээ өөрчилж ниссэний эцэст хятадын эргээс тасарч японы арлыг чиглэв. Сөнөөгч онгоцнууд сайн явахыг ерөөж буйн тэмдэг болгон далавчаа далбилзуулаад буцаж нислээ. Хүнд бөмбөгдөгч онгоцны зургаан баг Формоз руу явсны адил хуурай замын машинаар зах хязгааргүй уудам их далай дээгүүр нисэв. 

	Японы олтиргийн хамгийн өмнө талын Кюсю арал хятадын эргээс мянган километр зайтай оршино. Гэхдээ эргээс хээрийн нисэх буудал хүртэл бас хэдэн зуун километр бөгөөд Кюсю арлын дээгүүр нэг объектоос нөгөө рүү хуурамч нислэг хийж, бааздаа буцахыг оролцуулахад, хамгийн наад зах нь дөрвөн мянган километрээс багагүй зам туулах болж байлаа. 

	Хянагч нарын өмнө бөмбөгдөгчдийн зорьж яваа Кюсю арлын Сасэбо, Нагасаки, Фүкүока гурван хотыг тэмдэглэсэн газрын зураг дэлгээстэй байв. Сасэбод японы эзэн хааны цэргийн флотын бааз, Фүкүокад нисэх хүчний хамгийн том бааз байрлаж байлаа. Нагасакигаас Хятад руу цэрэг, зэвсэг тээвэрлэж, Нагасакийн боомт Хятадад байлдаж байгаа японы бүх армийг хангаж байв. 

	Бөмбөгдөгчид Кюсю аралд саадгүй хүрэв. Формозод очсоны нэгэн адил тэднийг нэг ч буун дуугүй угтав. Дайсны нисэх хүчин японы олтиргийн бүрэлдэхүүнд ордог аливаа «үл живэх зөөгч хөлөг онгоцны» дээр ирнэ гэдэг хэтэрхий байж болшгүй зүйл бололтой. Бүх зүйл бөмбөг хаядаг ёсоор боллоо. Онгоц байлдааны байдлаар нисэж, хянагч нар дуран авайг шагайв. Хотын төвд ирэхэд бөмбөгний амсар нээгдэж, Сэсэбо боомтод бөмбөгний оронд японы ард түмэнд хандсан ухуулах хуудастай сав уналаа. 

	Сав онгоцноос салан унахад ухуулах хуудас цагаан цаасан үүл үүсгэн задарч зөөлөн салхи угтан авч туулаа. Хуудас улам бүр доошилсоор байв. 

	Эртнээс японы ард түмний аз жаргалын тэмдэг болгож ирсэн нисэж яваа тогорууны зурагтай хуудас бүрийн дээр энх тайвныг уриалан, Хятадтай дайн хийж байгаа милитаристуудыг зэмлэн буруушаажээ. 

	 

	«Хятадын эсрэг Японы хийж байгаа дайн манай хоёр ард түмэнд гай гамшиг тарьж байна. Үүний буруутан нь Хятадыг устгахыг хүсэж байгаа цэргийнхэн мөн... 

	Япон цэргүүд алагдаж, шархдахад тэдний ар гэрийнхэн уй гашуу болно. Бид та нарын хамт эмгэнэж байна. Хятадын ард түмэн энх амгаланг хүсэж байна. Та нар найрамдлыг хүсвэл, бид сайн нөхрийн адилаар баяр хүргэнэ. Бидний хийж байгаа дайн бол зөвхөн хамгаалах хэрэгсэл. Өөрөөр ярьж байгаа өөдгүй хүмүүсийн үгэнд бүү итгэ! Үр хүүхдээ Хятад руу, гарцаагүй үхлийн ам руу бүү явуулагтун. Амар жимэр амьдарч, аж байдлаа сайжруулцгаая...» 

	 

	гэж хуудсанд дурджээ. 

	Японы Кюсю аралд оршин суудаг олон хүний хувьд 1938 оны тавдугаар сарын 20 амьдралынх нь сүүлчийн өдөр болж болох байлаа. Гэтэл сайн дурын нисэгчид бөмбөгний оронд дайн өдөөгчдөд ногдох залхаал, цээрлэлийн тухай, дайнч генералуудыг ухааруулж эс чадвал ард түмэнд ногдох гамшиг зовлонгийн тухай урьдчилан анхааруулж, энх тайвныг уриалан дуудсан хуудас хаяжээ... 

	Хятадын нисэх хүчний таних тэмдэгтэй зургаан бөмбөгдөгч онгоц Кюсю арлын урдаас хойш нэвт туулан Фүкүока, Нагасаки хотод бас тийм хуудас хаялаа. Нагасаки!.. Хэдхэн жилийн дараа энэ зовлонт хотын дээр өөр онгоц, өөр нисэгчид ирж, Нагасакийг Хиросимын адил атомын бай болгох байжээ. Олон мянган хүний хувьд наймдугаар сарын нарлаг өдөр бөхөж, үхлийн харанхуй там болон хувирах байжээ. Туяаны өвчнөөр алгуурхан үхэх болсон хүүхдүүд аз жаргалыг горьдож цаасан тогоруу наах байжээ... 

	Зөвлөлтийн сайн дурын бөмбөгдөгчид зургаан цагийн турш далай, хуурай газар дээгүүр зогсолтгүй нисэж, Ханькэугийн ойролцоох бааздаа буцаж ирлээ. Нислэг тун амжилттай болов. Харин буцах замд хятадын эрэгт ойртон иртэл японы цэргийн хөлөг онгоцноос буудах гэж оролджээ... 

	Маргааш нь хятадын сонинууд Кюсю аралд хийсэн нислэгийн тухай баяр хөөрт мэдээгээр дүүрэв. Хятадын нисэх хүчин түрэмгийлэгчдэд урьдчилан анхааруулав! Япон улс хэнэггүй байхаа болив! Мандах нарны оронд үл хүрэх тухай мянган жилийн домог бут цохигдлоо! Хятадын нисэгчид японы дайнчдад сүрхий сануулга өгөв!

	Сонины эдгээр мэдээг уншигчдын хэн нь ч, Кюсю аралд хүрсэн зүйрлэшгүй нислэгийг Ван Юшин хэмээн өөрсдийгөө тоглон нэрлэсэн зөвлөлтийн жирийн хөвгүүд хийснийг мэдсэнгүй... 

	Харин сиоганий нисэх хэсгийн сайн дурын нисгэгч Вадим Губанов энэ явдлын талаар юу ч мэдсэнгүй. Нөхдийн хамт Тимофей Крюкинийг Кюсю аралд нисэхээс хэдхэн хоногийн өмнө Вадим агаарын тулалдаанд унажээ. Түүнийг сүүлчийн удаа харсан хүний нэг бол Антон Якубенко юм. Тэд японы сөнөөгч онгоцтой тулалджээ. Хоёр талаас найм найман онгоц. Хүч тэнцүүхэн байв. Гэтэл ид тулалдаж байтал үүлний цаанаас японы арван найман сөнөөгч онгоц нэмэн иржээ. Наймын эсрэг хорин зургаа! Вадим дайсны онгоцыг шатаав. Энэ үеэр түүн рүү гурван онгоц дайрлаа. Антон нөхөртөө туслахаар ухасхийж, нэг онгоц унагав. Энэ үед Вадимын онгоц шатлаа. Дайсны сум бензиний савыг оносон бололтой. Вадим шатаж буй машинаас амжин үсэрч, хэдэн зуун метр яваад их доор орсон хойноо шүхрээ задлав. Түүнийг японы нисэгч дайрав. Антон дайсны онгоцыг хөөхийг оролдсон боловч өөр хоёр онгоцтой зууралдаж байгаад Вадимыг хараанаас алджээ. Тулалдаан Японд эзлэгдсэн нуурын районд болжээ. Японы онгоц Вадимыг шүхрээр бууж явахад онож буудаагүй бол, тэр амь гарсан байж болох юм. Гэхдээ дайсны нутаг дээр унажээ. 

	Өдөр хоног өнгөрсөөр хоёр сар боллоо. Губанов эргэж ирсэнгүй. Түүнийг сураггүй болсонд тооцов. Энэ бол зөвхөн ярихад л сураггүй болсон гэхээс биш, Вадимыг амьд гарсан гэж хэн ч бодсонгүй. Түүний алагдахыг үзсэн хүнгүй болохоор сураггүй болсон гэж үзжээ.

	
НУУРЫН ЧАНАДАХ ӨНДӨРЛӨГ— ЖАНГҮ-ФЭН

	Рихард Зоргегийн хараанд байсан улс төрийн зүтгэлтнүүдийн дотор фашист үзэлтэйгээрээ тодорсон Германд суугаа цэргийн атташе хурандаа Ошима Хироши байв. Европоос Японд цөөнгүй ирдэг байсан хурандааг Зорге сайн мэддэг байлаа. Рихард түүнтэй түнш нөхөд нийлж шөнийн клубт наргих үед нь уулзан, тоглоом тохуу хийж, итгэлцэнгүй ярьж хөөрнө. Эртний самуурайн удам угсаа, зоримог байрын, Бенито Муссолинийг санагдуулсан дөрвөлжин царайтай Ошима жанжин штаб, эзэн хааны ордон, мөн засгийн газрын хамгийн даврамтгай хэсгийн дотор их нэр нөлөөтэй байжээ. 

	Цэргийн энэ атташе Коминтерны эсрэг гэрээг бэлтгэхэд оролцож, япон-германы цэргийн холбоо байгуулах талыг хатуу барьж, японы цэргийн эрхтнүүдийн дотор германы талыг барьсан үзэл санаа дэлгэрэхийг зүйл бүрээр дэмждэг байв. Токио, Берлин хоёрын хоорондоо харилцаж байгаа Япон нууц бичгийг тайлах түлхүүр Германы тагнуулын газрын гарт орсноос хойш Зорге цэргийн атташе Ошима Хирошийн ажил төрлийг байнга ажиглаж болох болов. Одоо бас шинэ элчин сайд Эйген Оттоор дамжуулан германы төрийн нууцад улам гүн нэвтрэх боломж олж авчээ. Зөвлөлтийн тагнуул туйлын ашигтай байдалд орж, Зөвлөлт улсад хамгийн их дайсагнагч үзэл амьсгал бүхий хоёр орны олон нууцыг нэг зэрэг мэдэж авдаг боллоо. Түүнээс гадна Японы ерөнхий сайд хунтайж Коноэгийн нарийн бичгийн даргаар түүний анд, туслагч Озаки Хозүми ажиллаж, Зорге өөрөө жил ирэх тутам Эйген Оттын итгэлтэй хүн, сайн зөвлөгч нь болжээ. 

	Отт элчин сайд болсныхоо дараахан Рихардыг элчин сайдын яамны хэвлэлийн атташе болохгүй юу гэжээ. Рихард хэдий бодож байж болъё гээд зөвшөөрсөнгүй. Шинэ албан тушаал дур булаавч, болгоомжлох нь чухал байв. Шинэ албанд томилогдоход гестапын шалгалтад дахин орох болно. Азаа үзэж болохгүй. Уйгагүй няхуур бэлтгэл ажил үр шимээ өгч эхлэв.

	Берлинд Коминтерны эсрэг гэрээнд гарын үсэг зурсны дараахан Японы жанжин штабт ЗХУ-ын талаарх тагнуулын мэдээг германчуудтай солилцож байя гэсэн санаа төржээ. Берлинд тэр санааг нь бүрэн дүүрэн дэмжжээ. Хамтран хийх тагнуулын ажил нь түдэлгүй хорлон сүйтгэх ажил болж хувирав. 

	Цэргийн атташе Ошима хувь хүний дүрээр Берлиний дагуул хот Фалькензед том эдлэн газар худалдан авч, өндөр хэрмээр хүрээлэн хашиж, тэндээ дүрвэж гарсан цагаан гвардийнхныг суулгаад, Гиммлерийн аюулаас хамгаалах газартай хамсран Зөвлөлт Улс руу хаях алан хядагч, хорлон сүйтгэх бүлгийнхнийг бэлтгэж эхлэв. Энд элдэв ухуулах хуудас хэвлэж агаарын бөмбөлгийн туслалцаатайгаар Зөвлөлт Орос руу илгээн цацна. Ошимагийн хорлон сүйтгэх аж ахуй өдрөөс өдөрт хөлжиж, хорлон сүйтгэгчид нууц ном хэвлэлийг Крым болон Хар тэнгисийн эрэг хавийн бусад хэсэгт гаргаж хаяхад зориулж Румынаас моторт татуур онгоц худалдан авав. 

	Японы нууц төлөөлөгчид Афганистаны цэргийн штабын эрх баригчдыг Зөвлөлт Холбоот Улсын эсрэг дайсагнасан ажиллагаанд турхирч эхлэв. Гэхдээ хорлон сүйтгэгчид тавилантай юм шиг байнга бүтэлгүйтнэ. Ошимад үл ухагдах шалтгаанаар хорлон сүйтгэгчид нь Зөвлөлтийн хил дээр, ёс адил буудагдах болж, Кабулд бас хилийн гарнизоны даргын итгэл олоод байсан японы нууц төлөөлөгчдийг Кабулаас гэнэт хөөн гаргав... 

	Дайны шувтаргаар Зөвлөлтийн цэргийн эзэлж авсан Берлиний архивд Гиммлерийн өдрийн тэмдэглэл үлдсэн байдаг юм. Түүндээ рейхсфюрер Японы цэргийн атташе Ошима Хирошитой уулзсан тухайгаа бичжээ. Тэр үед Ошима бүр генерал болсон байлаа. 

	Гиммлер бичсэн нь:

	 

	«Би өнөөдөр генерал Ошиматай очиж уулзлаа. Кавказ, Украины хилээр нэвтрэн орос орныг задлан бусниулах талаар Германы абвертэй хамсран их ажил зохиож байгаа гэж Ошима надад мэдээлэв. Зөвлөлттэй дайн хийвэл энэ байгууллага их үр ашигтай болж мэдэх юм. Ошима гар бөмбөгөөр зэвсэглэсэн арван хүнийг зөвлөлтийн хил гаталган Кавказад буулгаж амжжээ. Гэхдээ бусад олон нууц төлөөлөгч Оросын хил гатлах үедээ Зөвлөлтийн хилчдэд нидрүүлжээ». 

	 

	Зөвлөлт орны эсрэг хийх хорлон сүйтгэх ажлыг удирдаж байсан Берлин дэх японы цэргийн атташег Рихард Зорге үлэмж анхаарч байсан нь талаар хэрэг биш билээ. 

	Шинэ жилийн баяраар Ошима Токиод дахин ирэв. Гадаад явдлын яамны сайд, ноён Аритагийн хийсэн дипломат хүлээн авалт дээр доктор Зорге тэр хоёр уулзалдав. «Империал» зочид буудалд цугларчээ. Олон зочид ирсэн тул цайллагын танхимд багтсангүй, бүх давхраар тарж, үүдний том танхимд хөлхөлдөн, зочдын өрөөнд сууцгаав. Их танхим, зочдын өрөөг дугуй чулуун довжоо холбожээ. Өнгөлөөгүй чулуун ханан дахь багц тавиур дотор олон лаа асаж, зарц нар архи дарсны хамт омочи хэмээх шинэ жилийн баяраар Япон даяар жигнэдэг уламжлалт бинг зөөн гүйлдэнэ. 

	«Империал» буудалд дипломат ажилтнууд, сайд, үйлдвэр, худалдааны эзэд, генералууд болон сэтгүүлчдийн бүх арми ирж, Токиогийн дээд зиндааны бүх л төлөөлөгчид цугларчээ. Ерөнхий сайд, хунтайж Коноэ хүртэл түр үзэгдээд явав. Тэр ёс горимд тохирох хэсэг зочдын дунд цагийг өнгөрүүлээд, засгийн газрын түшмэдээр хүрээлүүлэн хүлээн авалтаас явлаа. Зочдын албархаг байдал багасаж дуу нь чангарч, маргаан амьд сонирхолтой болов. Зочдын дунд нүүрээ шаазан шиг оодсон гоё ганган дууч эмс болгоомжтой, эелдэг сайхан инээмсэглэн алхана. 

	Зочдын дунд Отт эхнэрийн хамт байлаа. Рихард фрау Хельмагийн хамт зогсож байв. Тэдний дэргэдүүр хүмүүс бөхөлзөн мэндчилж өнгөрнө. Ийм цайллагад уригдан ирнэ гэдэг хүн бүхэнд их нэр хүндтэй хэрэг байлаа. Арита сайд эхнэрийн хамт намбатай алхан өнгөрөв. Түүний эхнэр хижээл япон авгай алтан хээтэй хар кимоно өмсжээ. Рихард тэднийг өнгөрөхөд тоглоом болгон

	— Фрау Хельма, та ийм алтан хээтэй плаж хийлгэвэл яасан юм бэ? гэв. 

	— Яах гэж?

	— Таныг бүрэн эрхт элчин сайдын эхнэр гэдгийг хүн мэдэг... 

	— Үүнд плажны хээ ач холбогдолтой гэж үү?

	— Тэгэлгүй яах вэ!.. Энэ мөнгөн хээг хар даа гэж Зорге хажуугаар өнгөрсөн япон эмэгтэй рүү толгой дохиод, — Энэ эмэгтэй арай доогуур зиндааны, лав зөвлөхийн эхнэр биз... Харин тэр эмэгтэй бол «гуйлгачны» эхнэр. Нөхрийгөө албан тушаалаар шат ахихаас нааш тэр алт, мөнгө эдлэх ёсгүй... гэв. 

	— Бурхан минь! Ики, та энэ бүхнийг яаж мэднэ вэ?

	— Яах юу байх вэ?! Японы эмэгтэйчүүд цэргийнхнээс дутахгүй ёс журамд захирагддаг юм. Үүнийг бодох хэрэгтэй. Дашрамд хэлэхэд, Берлинд ч бас иймэрхүү байдал бий. Таныг фрау хошууч, дараа нь фрау оберст гэдэг байсан. Одоо Эйгенийг шинэ цол авснаас хойш та фрау генерал болов... Таны хар плажинд алтан хээ зохино доо. 

	Хельма хариулж амжаагүй байтал Эйген Отт генерал Ошимаг дагуулан хүрч ирлээ. 

	— Ики миний хэнтэй уулзсаныг харж байна уу! Генерал Ошима. 

	Зорге хуучин танилын хувиар мэндлэв. Ошима Токиод ирэхдээ германы элчин сайдын яамаар байнга ордог байжээ. Тэр ханцуй дээрээ саатай цэргийн дүрэмт хувцас өмсөж, одон медалиа зүүж мөрөвчөө мөрөвчилжээ. Үнэт эрдэнийн дэлгүүрийн үзмэрийн цонх лугаа адил цээж дүүрэн одон ярайна! Ошима өндөрхөн харагдах гэж өлийн цэх зогсовч, тэртэй тэргүй Эйген Оттын мөрөөр дөнгөж татна. Германаар чөлөөтэй ярьж байв. Тосгуур дээрээс омочи авч, Зоргед өгөхөөр гар сунган,

	— Манай Японд омочийг сайн нөхдөдөө шинэ жилийн ерөөлийн хамт бэлэглэдэг юм... Ноён элчин сайд таны талаар олон сайхан үг надад ярьсан... Манайд омочийг яаж хийдгийг та мэдэх үү? гэж хэлэв. 

	Баярын өмнө айл бүхэн агшаасан цагаан будааг зунгааралдсан жонхуу болтол нүддэг. Ийм ч учраас омочи шиг дүүрэн жаргал танаас хүсье гэдэг ажээ. 

	Цэргийн атташе Европ руу удахгүй буцна гээд, өөр газар уулзаж ярилцахад бэлэн байгаагаа хэлж, удахгүй уулзалдахаар тохирлоо. Үйл явдлын талаар сайн мэддэг бардам сайрхуу энэ хүнтэй удахгүй уулзаж, их юм дуулна гэж Рихард бодож байлаа. Берлинд юу болж байгааг Ошимагаас өөр хэн сайн мэдэх вэ дээ?! Өөрийгөө японы хэт даврагчдын талын хүн гэж Ошимад үнэмшүүлэх хэрэгтэй. Үүнийг яаж хийх вэ? Тэгтэл завшаан тохиолдов. 

	Задгай зуухны дэргэд зогсож байсан сэтгүүлчдийн дунд зүс таних боловч, үнэнхүү нацист хүний хувиар хөндийхөн байдаг Зөвлөлтийн сэтгүүлч байхыг Рихард харав. Яриаг сонсвол, олон сар хүн бүрийн амны уншлага болсон Испанийн хэрэг явдлын талаар ярьж байлаа. Зорге дэргэдэх хүнээсээ уучлал гуйгаад, сэтгүүлчдийн ярианд очиж оролцов. 

	— Ноёд оо! гэж Ошимад дуулдахаар чанга хэлэн, Зөвлөлтийн сэтгүүлчийг өдсөн байртай хараад, — Испани дахь Зөвлөлтийн амжилтын төлөө уухыг санал болгож байна! гэж Рихард дутуу уусан хундагатай архи барьж, их согтсон байдалтай, — Дургүй байна уу? Шал дэмий. Герман улс Испанид зөвлөлтийн явуулж байгаа танк, нисэх онгоцыг сонирхож байгаа юм. Бид тэдгээрийг төмрийн хог болгоно. Фюрер болон түүний холбоотнуудад төмөр хэрэгтэй... Тийм үү, ноёд оо? За, ууцгаая!.. гэлээ. 

	Ингэх нь хатуу ширүүн, зоримог үйлдэл байсан боловч Рихард өөрийн дүрд тоглох хэрэгтэй байлаа. Зорге хундагатай архиа хөнтөрч, согтуурхан хөхрөв. 

	Зөвлөлтийн сэтгүүлч уурлаж,

	— Хэн нь ялахыг харж байгаарай! гэж түс тас хариулав. Зөвлөлтийн сурвалжлагч герман сэтгүүлчийн үгийг үнэхээр үнэмшжээ. 

	Хэрүүл шуугиан дэгдэх аядаж, фон Урах хажуугаас оров. 

	— Ноёд оо! Ноёд оо! гэж тэр чангаран буй дуу шуугианыг дарахыг оролдон хашхираад, — Ноёд оо!.. Энэ улс төрийн хэрүүл маргаанд залхаж гүйцлээ... Хүүхний тухай яривал дээр! Испани хүүхний тухай... Хүүш, Рихард дуулж байна уу, хүүхний тухай ярья! Хөөрхөн испани хүүхний төлөө ууя! гэв. 

	Ван хундагаа өргөлөө. Хөхиүн инээдээр уур хилэн дарагдав. Гэлээ ч энэ зөрөлдөөнөөс хойш хоёр сэтгүүлч мэндлэхээ больжээ. Герман иргэдийн дунд Зоргег туйлбартай нацист хэмээн үзэх нь улам нэмэгдлээ. Генерал Ошима хэрүүл гарах шахсан энэ явдлыг өөрийн биеэр харсан хүний нэг байв. 

	Токиод тагнуулын мэдээ солилцох ажлыг жанжин штабын хоёрдугаар хэлтсийн хурандаа Үсүигээр дамжуулан гүйцэтгэж байлаа. Долоо хоногт нэг юм уу, хоёр удаа Германы цэргийн атташегийн туслах дэд хурандаа Петерсдорф түүн рүү хүрч ирнэ. Тэр жанжин штабт ямагт тогтмол цагт ирж мэдээллийг аваад элчин сайдын яам руугаа буцна. Энэ үеэр Зорге бас санаандгүй элчин сайдын яамаар очно. Петерсдорф хүлээж авсан материалаа судлахаар өрөөгөө дотроос нь түгжин суухын өмнө сүүлчийн сонины талаар ярьж хөөрөхөөр Зорге дээр орж ирэх нь бас олонтоо. Петерсдорфтой Зорге их дотно харилцаатай байжээ. 

	Петерсдорф ийнхүү жанжин штабт нэг ирснийхээ дараа Зоргетой хаалган дээр яг тааралдав. Рихард нэг тийш яарч явлаа. Петерсдорф түүнийг зогсоогоод,

	— Би чамд ярих юм байна. Түргэхэн ороод гар л даа гэв. 

	— За дахиад л нөгөө оросын цэргийг энд тэнд байрлуулж байна гэнэ биз, чамд ямар өөр ярих юм байдаг биш гэж Зорге дургүйцэн хэлээд, — Харин би чамд нэг юм яримз. Тэр бол ёстой ярьдаг яриа! Тэгэхдээ дараа ярина, одоо яарч явна... гэв. 

	— За гайгүй л дээ, ганц минут ороод гар. Чи сүүлд нь харамсахгүй байх... 

	Рихард дурамжхан зөвшөөрөв. 

	Маш чухал мэдээ байв. Оросууд Хасан нуурын орчимд Жэнгү-фэн өндөрлөгөөс болж хилийн будилаан гарвал мөргөлдөөнийг даамжруулахыг хүсэхгүй байгаа, магадгүй оросоор Нуурын чанадах хэмээх тэр өндөрлөгөөс өөрснөө ухарч болзошгүй. Оросууд энэ хавьд тулалдаан хийх бэлтгэлгүй байна гэж японы тагнуулын алба нотолжээ. 

	— Энэ бол их ач холбогдолтой зүйл гэж Зорге Петерсдорфын үгийг хураангуйлан дүгнээд, — Чиний ярьж буй тэр өндөрлөг чинь Владивосток хавийн эрэг дээрх ноёлох газар нь. Тэр өндөрлөг дайн гарвал зохих үүргээ гүйцэтгэнэ... Япончууд түүн рүү нэг бус удаа хараагаа чиглүүлж байгаа юм гэв. 

	Петерсдорфоос олж авсан мэдээ Миягийн өгсөн мэдээг баяжуулан, сэлбэж өглөө. Миягийн мэдээнээс үзвэл тэр хавийн байр зүйн зургийг тодосгохоор газар хэмжигчид зөвлөлтийн хил рүү гарчээ. Тэдэнд ажиллах маш богино хугацаа өгчээ. Газар хэмжигчдийн том анги бас Монголын хил рүү гарсан байв. 

	Штабын офицер хошууч Ямасаки атаман Семеновтой уулзахаар Дайренд очжээ. Токиод атаман ирж, Араки болон жанжин штабын бусад офицеруудтай уулзсан нь сэжиг төрүүлэв. 

	Японы цэргийн төлөөлөгчийн газрын эрх баригч генерал Хата цагаан гвардийнхны дотор зохиох ажлаа идэвхжүүллээ гэсэн мэдээлэл Харбинаас ирлээ. Япончууд оросын цагаантны дүрвэгсдэд найдаж байлаа.       . 

	Дайны дараа атаман Семенов баривчлагдаж энэ бүгдийг өөрийн өчигт баталсан юм. 

	 

	«1938 онд Японы жанжин штаб тулалдааны туршилт хийж, Хасан нуурын орчмоор байлдааны ажиллагаа эхлүүлэхээр шийдсэн юм. Жанжин штабын офицер хошууч Ямасаки намайг цагаан гвардийнхны ангийг толгойлон байлдана уу гэсэн. Ингэхдээ тулалдааны ажиллагаа амжилттай өрнөвөл зөвлөлтийн Приморье хавиар японы армийн том хүч оруулахаар бодолцсон билээ. 

	Харбин дахь цэргийн төлөөлөгчийн газрын дарга генерал Хата алсдаа цагаантан дүрвэгсдийн армийн гол ноён нуруу болох учиртай нууц салбар ангиудыг эмхлэн байгуулж эхэлсэн юм» 

	 

	гэжээ. 

	Зоргегийн бүлэг өрнөж буй хэрэг явдлын шууд ба дам бүх баталгааг маш нямбай тусган авч байлаа. Хятадаас генерал Итагаки, Доихара хоёр эргэж иржээ. Итагаки цэргийн яамны сайд болж, генерал Тожио орлогч нь боллоо. 

	Түүнээс гадна япон улс үл довтлолцох гэрээ байгуулснаар шалтаг заан Зөвлөлт засгийн газартай аливаа хэлэлцээр хийхээс эрс татгалзаж байлаа. Энэ ч бас их юм өгүүлж байв... 

	Зөвлөлтийн алс Дорнод хил хязгаарыг цэрэг дайны өдөөн хатгалын шинэ аюул нөмрөн ирж буйг илтгэсэн мэдээ яваандаа хуримтлан бөөгнөрөв. Зорге Төвд  энэ тухай байнга мэдээлж байв. Гэтэл гэнэтийн явдал Рамзайн бүлгийн ажиллагааг золтой тасалдуулчихсангүй. 

	Энэ явдал 1938 оны гуравдугаар сарын 14-нд болжээ. Тэр орой Рихард Төвд  дамжуулах учиртай байсан мэдээллийг яаралтай нууцлан бичиж өөрийн биеэр авчирч өгөхөөр Клаузентай тохиролцсон байлаа. Гэтэл Зорге «Рейнгольдод» санаандгүй саатав. Нийлсэн нөхөд нь түүнийг эс явуулахын дээр мөддөө тарах төлөвгүй байв. Рихардын хармаанд нууц түлхүүр болгон хувилгах ёстой маш жижигхэнээр бичсэн хуудас байжээ. Гэтэл цаг хугацаа улам хорсоор. Шөнө дунд бүр өнгөрч Москватай холбоо барихаар товлосон цаг ойртсоор, Зорге өргөс дээр суусан мэт тогтож ядан өндөлзөнө. 

	Нийлсэн нөхөд арай гэж хөдөлсөн боловч гадаа гараад «Рейнгольдын» орох хаалганы дэргэдэх дарсны аварга том торхны урд удтал зогсон хүүрнэлдэв. Тэгж тэгж арай гэж салан одож, сүүлчийн хүн Урах хаашаа ч яарахгүй үлдэв. 

	— Альбрехт аа, чамайг би мотоциклоороо гэрт чинь хүргээд өгье. Ард суу, таван минутын дараа гэхэд гэртээ хүрчихсэн байна. Чи миний яаж явдгийг эс мэдэх биш... гэж Рихард хэлэв. 

	— Чухам ийм учраас би чамтай цуг явахгүй... Чи ч бүр солиотой юм шиг давхидаг хүн... Үгүй, такси авсан минь дээр... гэв. 

	Ван Урахаас сая нэг юм мултраад мотоциклдоо ухасхийн мордох үес Рихардад цаг хугацаа гэж ёстой хутганы ирэн дээр тулаад байлаа. Гинза тийш хуй салхи мэт хурдлан давхиж, циркчин шиг зүүн тийшээ налан эргээд, хурдаа нэмэн, Токиогийн хүн амьтны хөл тасарсан гудамжаар хар эрчээр давхилаа. Цаг хугацаа бүр дуусдагийн даваан дээр байсан авч ядаж эхний ганц хуудсыг нууцлан бичиж амжиж магадгүй. Тэгвэл дараа нь Клаузен дамжуулагчийнхаа түлхүүрийн ард сууж, Рихард бусдыг нь нууцлан бичиж эхэлнэ... Рихард жолоо руугаа бөхийн утасны шонгуудын дэргэдүүр дээд хурдаараа давхихад утасны шон аварга том ташуур уян хатан агаарыг тас зүсэн шавхуурдаад авах шиг санагдана. 

	Одоо ч холгүй боллоо санж дээ... Клаузены суудаг байшингийн дэргэдүүр давхин өнгөрөөд бүх юм хэвийн гэдгийг үнэмшмэгц эргэж ирнэ. Үүнд бас минут хэр хугацаа шаардагдах билээ. Гэхдээ тэгэхээс өөр замгүй... Дахиад яльгүй явбал Рихард очих газраа хүрнэ... Маш хурц гэрэл цэлсхийн падан харанхуйг залгих мэт гэрэлтүүлэв. Гудамжинд ганц ч хүнгүй хоосон байлаа. Энэ нь их сайн, тиймгүй бол амжихгүй... Америкийн элчин сайдын яамны байшин харагдав. Гэрэл байшингийн хана даган зуралзсанаа дахиад урагш тэмүүлнэ. 

	Тэгтэл нарийхан зөрлөг гудамжнаас хөнгөн тэрэг давхин гарч ирэв. Тоормослоход нэгэнт хожимджээ. Рихард явган хүний зам тийш эргэж замын ирмэг даган гулсаж, мотоцикл нь байшингийн хана өөд өөрийг нь дийлдэхийн аргагүй чангааж буйг мэдэрлээ... 

	Маш хүчтэй мөргөсөн учир Рихард ухаан алджээ. Хэмхэрсэн мотоциклынхоо дэргэд газар тэрийн хэвтэж, нүүр нь цусанд будагджээ. Түдэлгүй ухаан орсон авч өндийн босох тэнхэл хүрсэнгүй. 

	Түүнийг цагаа ололгүй зөрлөг гудамжнаас давхин гарч ирж гай болсон тэр машинаар нь эмнэлэгт хүргэжээ. Хүлээн авахын өрөөнд брезент дамнуурга дээр цус садруулан хэвтэж байлаа. Дотор харанхуйлахад тэр жил Вердений дэргэд ухаан алдсан шиг болчихгүйг хичээж хамаг зориг тэвчээрээ дайчлав. Жижүүрийн эмчийн урд хэвтэж байгаа хүнд шархадсан хүн өөрийг нь мэс заслын ширээнд аваачихын өмнө танил Макс Клаузентэй уулзуулж өгөхийг шаардав. Түүнтэй яаралтай уулзах учиртай ажээ. Утсаар дуудахад болно. 

	— Эрхэмсэг ноён, одоо шөнө дүл болчхоод байна шүү дээ. Үүнийг өглөө болтол хойшлуулах хэрэгтэй. Танд нэн даруй туслах хэрэгтэй байна. 

	Япон эмч хэлмэгдэгчийг элдвээр ятгавч зөрүүд европ хүн өөртөө гар хүрэхийг эс зөвшөөрч, эхлээд энэ утсанд залгаад аль... гэж утасны дугаар хэлэв. 

	Хэлмэгдсэн хүн хаа ч байлаа гэсэн цагдаагийн ажилтан тэр даруй хүрэлцэн ирээд протокол хөтөлж, хамаг эд юмсыг нь үзэж, данслан бүртгэж, үнэмлэх бичиг үздэг японы горим журмыг Рихард арван хуруу шигээ мэдэх билээ. Тиймээс ухаан алдвал нууцалж бичээгүй мэдээ цагдаагийн гарт орж өнгөрөх нь тэр. Тэнэг, балай хэрэг... Амьсгал хурааж байх шиг өөрт нь санагдана. Цагаас өмнө ухаан алдахгүйн тулд хамаг хүчээ шавхан дайчиллаа. 

	Макс Клаузен дамжуулагчийн урд суугаад өөрийг нь дуудах учиртай «Висбадены» долгионыг олж барив. Алс холын од гарагаас ирж буй мэт энэхүү бүдэг шуугианаас өөр юуг ч үл анхаарна. Анна мөрнөөс нь татаад утас дуугарч байна гэв. Макс чихэвчээ аваад утасны харилцуурыг авав. Тэгснээ царай нь хувирч учиргүй яарч тэвдэн, ажиллуулахаар дэлгэсэн дамжуулагчаа санд мэнд хурааж эхлэв. 

	— Юу бол оо вэ? гэж Анна сэтгэл түгшин асуув. 

	— Золгүй явдал... Юутай гай вэ! Рихард аваарт оржээ. Биед нь лав бичиг баримт яваа байх. Чи аппарат хураа, би машин руугаа явъя... хэмээн Клаузен хэлэв. 

	Анна дамжуулагчийг хана доторлосон нимгэн сарампай банзны цаагуур нуугаад гарвал Макс машинаа гаргаж ирчхээд эхнэрээ гудамжинд хүлээж байлаа. Хэдэн минутын дараа гэхэд тэр хоёр цагдаагийн машинтай бараг нэг зэрэг больницод ирлээ. Макс Рамзайн дээрээс бөхийв. Тэр нүд нүүргүй хавдаж, цусанд будагджээ. 

	— Чи юу бол оо вэ? гэвэл

	— Дараа ярья... Халаасанд байгаа бүгдийг ав... бүгдийг... Манайд оч... Ширээн дотор... гэж Зорге арай ядан хэлэв. Тэр Максыг дуугаар нь таньжээ. 

	Клаузен гараа Рихардын хажуу халаасанд шургуулж бөөн цаас тэмтрэн олж базаж аваад халаасандаа хийж орхив. Бас ширэн гэртэй хэсэг түлхүүр олж авлаа. Хүлээн авахын өрөөнд цагдаа нар орж ирэв... Рихард тэднийг харж чадсангүй... Эмч Рихардын толгой хүнд гэмтэж, мөр нь мултран, эрүүнд нь цав суусан байна гэж оношлов. Бас шүд нь булгарчээ... 

	Түүнийг мэс заслын өрөө рүү авч явлаа. Клаузен цагаа харвал дөрвөн цаг өнгөрчээ. Гадаа үүр хаяарч байлаа. Макс машиндаа суухдаа,

	— Нагасакийн гудамжинд очъё... гэв. 

	Шон мөргөж эвдэрсэн, Рихардын мотоцикл гудамжинд хэвтэж байлаа. Жолоо нь тахийж, бензиний сав нь хавчийжээ. Хажуугийн шонгийн дэргэд том цусан толбо тогтжээ. Мотоцикл шонгийн бетон суурь мөргөхөд Рихард эмээл дээрээс хэдэн метр шидэгдэн, дараачийн шонг нүүр, цээжээр мөргөсөн нь илэрхий. Анна тонгойж, газарт юм эрж байгаад,

	— Хараач, шүд нь байна! гээд айсандаа нүдээ анив. 

	— Амьд л гараасай, амьд л гараасай. Явъя! Цаг алдаж болохгүй гэж гай зовлонд балмагдсан Клаузен шивнэв. 

	Клаузен Зоргегээс авсан хэлхээстэй түлхүүрээр Нагасакийн гудамж дахь байшинг онгойлгож, эхнэрийн хамт орлоо. Тасалгаанд ширээн дээр зургийн аппарат байлаа. Макс яаран хальсыг авч, халаасандаа хийлээ. Хайрцаг онгойлгон онгичиж хэсэг цаас Аннад өгөв. Ширээн дээр германы статистикийн лавлах хэвтэж байв. Клаузен тэр номыг тавиурт аваачиж, хамгийн алс буланд хийгээд өөр номоор далдлав. Утас тачигнан дуугарлаа. Макс харилцуурыг авсангүй... Хэдэн минутын дараа тэд машиндаа суусан байлаа. 

	Болсон явдлын тухай Германы элчин сайдын яаманд мэдэгдмэгц цагдаагийн атташе штурмбаннфюрер Хаас, Урах вангийн хамт Зоргегийнд очиж бүх өрөө тасалгааг үзэж, үүд хаалга бүрийг битүүмжлэв. 

	Өглөө бүр Токиогийн гол гудамжны зөрлөгүүд, цагдаагийн хэсгүүдэд жолооч нарт сургамж болгохын үүднээс хотод болсон ослын тухай буюу төчнөөн хүн үхэж, төчнөөн хүн шархдав гэсэн гэрэлтэгч самбар өлгөдөг байв... Мотоциклын ослоор хүнд гэмтэгсдийн дотор тэр өдөр германы сурвалжлагч Рихард Зорге орсон байлаа. Зөвлөлтийн тагнуулч өөрийн даалгаварт ажлаар явж байгаад хурд хэтрүүлэн цагт зуун километр хурдалж, гудамжны хөдөлгөөний дүрмийг санаатайгаар зөрчсөнийг цагдаагийн газрын ерөнхийлөгч мэдээгүй хэрэг... 

	Нууцлан түлхүүрдсэн мэдээ нэлээд хожидсон ч гэсэн тэр өдөртөө «Висбаден» руу, тэндээс Төвд дамжив. Тэгээд радио холбоог ажиж байсан кэнпэтайн ажилтан албаны дэвтэрт дараах тэмдэглэл хөтөлсөн нь:

	 

	1938 оны гуравдугаар сарын 15.

	19 цаг 20 минут. 

	Үл мэдэгдэх богино долгионы станц дахин ажиллав. Станцын байрлалыг тогтоож чадсангүй. Барагцаалбал Ицү хойгийн хавиас шумбагч хөлөг онгоцноос дамжуулсан болов уу. Нэвтрүүлгийн утгыг тайлах боломжгүй байв». 

	 

	Кэнпэтайд, тусгай хавтсанд хадгалагдаж байгаа энэ радио мэдээ бол, магадгүй Японоос гадагш дамжуулсан тайлагдаагүй зуу дахь мэдээ ч байж болох юм. Нууц дамжуулагч тухай бүр долгион, түлхүүрээ өөрчилж байлаа. 

	Рихардыг эмнэлэгт хамгийн түрүүн эргэн ирсэн хүн бол фрау Хельма Отт байлаа. Тэр золгүй явдалд сэтгэл зовон иржээ. Элчин сайд энэ үеэр Берлинд байв. Түүнээс хойш нэг хоногийн дараа Ишии Ханако иржээ. Түүнийг Хиросимын ойролцоо эжийдээ очоод байхад нь Рихард цахилгаан өгч дуудуулжээ. Эмнэлэгт Рихардыг эргэж олон хүн ирж байлаа. Нууц ажлын нөхдөөс нь бусад бүх хүн иржээ. 

	Интоор дахин цэцэглэж, гудамжинд цэцэгт гоё хувцас өмссөн хүүхнүүд Кабүкийн үндэсний театрын тоглолтоос бүжиж байгаа мэт сэтгэгдэл төрүүлнэ. Рихард эмнэлэгт хэвтсээр байлаа. Эмч нар босохыг зөвшөөрсөнд тэр бага багаар ажиллаж эхэлснээ удалгүй тасалгаа нь сурвалжлагчийн товчоо болон хувирч, сонин сэтгүүл, цахилгаан мэдээний хуудас, хайчилбар, тэмдэглэлийн дэвтрээр дүүрлээ. Түүн дээр олон хүн ирдэг боловч нууц ажилтнуудтай холбоо барьж байсан цорын ганц хүн нь Рихард Зоргед туйлаас үнэнч, «Рейнгольдын» хүүхэн Ишии Ханако байлаа. 

	Ишии Ханако цахилгаан утас авмагц санд мэнд Токио руу буцаж осол болсноос хойш нэг хоногийн дараа ирэв. Төмөр замын буудлаас шууд эмнэлэгт очжээ. Айсан шувуу шиг нүдээ бүлтийлгэн өвчтөний тасалгаанд орохдоо чухамхүү Рихардад юу тохиолдсоныг мэдэхгүй байлаа. Рихардын нүүр битүү боолттой, зөвхөн дух, хөмсөг, аниастай нүд боолтын завсраар харагдав. 

	— Ики-сан! Юу бол оо вэ, Ики-сан?! гэж толгой дээрээс нь тонгойж сэтгэл түгшин асуулаа. 

	Зорге бараг ярьж чадахгүй байлаа. Өвчин, боолтдоо нүүр нь таталдана. Уруул нь үл хөдлөн, сулхан дуугаар

	— Зүгээр, Мичико... Ирсэнд чинь баярлалаа. Чи надад их хэрэгтэй... гэж хариу дуугарав. 

	Хэд хоногийн дараа Ишииг гуйж сонин уншуулдаг болжээ. Дараа нь бичгийн машин авчруулав. Рихард ганц гараар машин цохиж эхэллээ. Сэтгүүлчийнхээ ажилд, мэдээжээр тагнуулынхаа ажилд эргэн орлоо. 

	Нэгэн удаа Петерсдорф эмнэлэгт ирэв. Рихард орон дээрээ сууж, бусдын туслалцаагүйгээр тамхи татдаг, харандаа барьж чаддаг болоод байлаа. 

	Ишии гаднын хүнтэйд гадагш гардаг ёсоороо гарлаа. Петерсдорф шинэ мэдээ ярив. Владивостокийн орчим, зөвлөлт манжуур, солонгос гурван улсын хил залгасан Хасан нуурын районд байдаг Жангү-фэний талаар ярьсан яриа Рихардын сонирхол татав. Энэ бол Приморье орох хаалга. Чухамхүү тэнд их хэрэг явдал өрнөж байв. Рихард энэ тухай төвд аль хэдийн мэдээлсэн боловч, Петерсдорф зарим нэг шинэ, тодорхой, маш чухал зүйл ярилаа. 

	— Намар тийшээ тэнд мөргөлдөөн буюу япончуудын ярих дуртай будилаан гарлаа гэхэд би ер гайхахгүй гэж Петерсдорф хэлэв. 

	— Болох л юм. Гэхдээ би хугацааны талаар эргэлзэж байна. Би чамд нэгэн нууц юм хэлье. Тожио, Итагаки, Доихара гурав цугларч, нэгэн тийш хамт хөдөлбөл чухал хэрэг явдал болохын дохио. Тэд аварга загасны өмнө явдаг судалт загас шиг улс... Одоо би тэднийг хараанаас алдчихаад байна. Энэ чөтгөрийн осол намайг шүдгүй болгоод зогссонгүй, улс төрийн амьдралаас хөндийрүүллээ гэж Зорге ярив. 

	— Шүдгүй найздаа тусалж чадна шүү гэж Петерсдорф хөхрөөд, — Зураг зүйн газар хэсэг цэргийн газар хэмжигчдийг Манжууртай залгаа монгол-зөвлөлтийн хил рүү, түүний дотор Жангү-фэний район руу яаралтай явуулсныг чи мэдэж байна уу? Тэд наймдугаар сард зураг авалтыг дуусгах ёстой. Бас нэг зүйл байна. Удахгүй хурандаа Танака Манжуур луу явах гэж байна. Түүнийг хил дээр байдаг арван есдүгээр явган дивизийн их бууны ангийн даргаар томилжээ... Удахгүй тэнд халуухан юм болно гэдгийг чамд хэлье! Тэгэхдээ хилийн мөргөлдөөн дайн болж хувирлаа гэхэд япончууд, англи, америкийн тусламжид найдаж байгаа юм... 

	— Ойлголоо... За, тэгээд яамаар сонин юу байна? гэж Рихард Петерсдорфын хэлсэн мэдээнд илүү сонирхол тавьснаа мэдэгдэлгүй өөр зүйлд яриаг шилжүүлэн, — Покер тоглож байна уу? Би удахгүй очиж нийлнэ ээ, гайгүй... гэв. 

	Петерсдорфын цуурсан мэдээ ер бусын ач холбогдолтой бөгөөд япончууд 1938 оны найм, есдүгээр сард Хасан нуурын орчим мөргөлдөөн үүсгэх бодолтой байна гэсэн хуучин мэдээг баталж өгчээ. 

	Зорге «Франкфуртер цайтунг» сонинд өгөхөөр бэлтгэсэн өгүүллээ авч, гүйлгэн хараад хэрэгтэй газраа оллоо. Нэмэлт өөрчлөлт оруулах хэрэгтэй болжээ. 

	Юуны түрүүн гарчиг. Хуучин гарчгийг дарж, «Япон улс хүч хуримтлуулж байна» гэж бичлээ. 

	 

	«Токиогийн амьдралын зураг төрхийг үзэсгэлэнтэй сайхан хаврын дулаан цаг уур, японы хаврын бэлгэ тэмдэг болсон интоорын цэцэг үлэмжийн сайхан болгож байна. Гэтэл хавартай хамт энх тайван ирнэ гэж найдахад улам бүр бэрх болмуй. 

	Ерөөс японы улс төрийн бодлоготнууд энэ найдварын талаар мэдэхийг огт хүсэхгүй байна. Харин ч дайны талаар албаны яриа Хятад дахь тэмцлийг үргэлжлүүлэх бодлогоос ч илүү хурц ширүүнээр өрнөх боллоо. Засгийн газрын тэргүүн хунтайж Коноэ өөрөө энх тайванч хандлагаас сэрэмжлэхийг чухалчлан үзэж, «тэмцэл дөнгөж эхэлж байна» хэмээн засгийн газрын санаа бодлогыг онцлон тэмдэглэв. 

	Парламентаар батлагдсан цэрэг дайны эдийн засгийн тухай хууль ялангуяа цэрэг татлагын тухай хууль нь «бүх нийтийн дайчилгаанд» шилжсэнийг илтгэж байна. Төсөв асар их хэмжээгээр нэмэгдэв. 1936 онд, өөрөөр хэлбэл хятадын мөргөлдөөний өмнө хоёр тэрбум иен байсан бол энэ жил найм хагас тэрбум хүрлээ. «Хятадын будилаанаас» болж зардал нэмэгдсэн хэрэг биш. Төсөвлөсөн хөрөнгө одоогийн хэрэгцээнээс хамаагүй илүү гарч байна. Төсвөөс үзэхэд их юманд санаархаж байгаа нь илэрхий» 

	 

	гэж бичжээ. 

	Рихард өгүүлэлдээ японы милитаристуудын юунд «санаархаж байгааг» дэлгэрэнгүй бичиж болохгүй байв. Тэгтэл хэтэрхий их юм мэддэгээ дэлгэн харуулах болно. Гэхдээ санаархдаг газрын нэг нь зөвлөлтийн Алс Дорнод билээ. Рихард үйл явдлыг зэрэгцүүлэн үзэж, Квантуны арми энэ оны намар Улаан Армийн хүчин чадлыг Алс Дорнодод сорьж үзэх бодолтой байна гэсэн дүгнэлт хийжээ. Мөргөлдөөний төгсгөлөөс японы улс төрийн бодлогын цаашдын чиглэл шалтгаална. Зөвлөлтийн цэрэг хил дээр ялимгүй сул дорой, итгэл төгөлдөр бус байдал гаргавал түрэмгийлэгчдийн хорхойг улам хүргэж, тэднийг бүр том балмад хэрэг өдүүлэхэд хүргэх бөгөөд японы цэргийн зардалд гаргасан нэмэгдэл хөрөнгө хаашаа чиглэж байгаа нь илэрхий байв. Гагцхүү зөвлөлтийн зэвсэгт хүчин алс дорнодын хилийн аль ч хэсэгт хатуу няцаалт өгвөл японы милитаристуудын аагийг дарах болно. Энэ дүгнэлтийг Төвд  мэдэгдэх хэрэгтэй. 

	Рихард бичиж буй өгүүлэлдээ оруулга хийж байгаа мэт тусгай хуудсан дээр хэдэн өгүүлбэр бичээд Ишииг дуудав.

	— Мичико оо, чи Гинзад очоод Гавас агентлагийн ноён Вукеличийг олж, энэ өгүүллийг өгнө үү. Яг өөрт нь өгөөрэй! Оруулгыг нь анхаараарай гэж хэлээрэй. Ганцхан түүнд л өгнө гэдгийг мартуузай... Дараа нь товчоонд очоод бүх захиа бичгээ аваад ирээрэй. Бид жаал зугаа ажиллах болох нь байна... гэв. 

	Вукеличээр дамжин ирсэн шинэ мэдээг Макс Клаузен шөнөдөө Москва руу дамжуулав. «Рамзайн» бүлгийн анхаарал Манжуурт болж байгаа хэрэг явдал дээр төвлөрлөө. Төв энэ талаар мэдээ шаардаж байлаа. 

	Рихард бараг арван долоо хоногийг эмнэлгийн орон дээр өнгөрүүлж, аргагүйн эрхэнд хийх юмгүй зүгээр сууж, залхахдаа эцсийн эцэст уурлав. Энэ нь нэгэн баярт үйл явдал шинэ хүч сэлбэсэн тавдугаар сарын хорьдын орчим болжээ. 

	Токиод хөлс цутгасан бүгчим халуун зун эхэлжээ. Рихард өдөр нь жижиг цэцэрлэгт хөгшин интоорын сүүдэрт ном уншдаг байлаа. Интоор аль хэдийн цэцэглэж, булбарайхан дэлбээний байранд жимсний ногоон буурцаг гарч, шарлаж эхэлжээ. Интоорын гашуун, аргуун жимсийг хүнсэнд үл хэрэглэнэ. Интоор цэцгээрээ хүнийг баярлуулна. Хавар Рихард эмнэлэгт хэвтэж байгаад цэцэглэж байгаа интоорыг харж чадсангүй. Одоо тэр Атами руу, далайн эрэг рүү явж, Хаконы уулст зугаалахыг хүсэн мөрөөдөж байлаа. Ууланд интоорын өөр төрөл лиш цэцэг шиг саглагар найман дэлбээт цэцэгтэй интоор ургана. Тэр нэлээд хожуу ургадаг ажээ. 

	— Мичико, интоорын тухай дуу дуулаач гэж хажуудаа вандан сандал дээр суугаа Ишинд хэлэв. 

	— За, Ики-сан. Би бас ийм дуунд дуртай...

	Ишии Ханако аятайхан эвлэг хоолойтой ажээ. Тэр Зоргегийн дуртай эртний дуу дууллаа.

	 

	Интоор, интоор, хаврын тэнгэрт цэцэглэнэ... 

	Энхрий цэцэг нь униар будан шиг харагдана. 

	Хамаг агаарт анхилуун үнэр шингэжээ. 

	Хайрт минь хоёулаа сүүдэр бараадъя 

	Ханатал цэцэг сонирхож, дуу дуулъя...

	 

	Интоорын модон дундах зам дээр Петерсдорф гарч ирлээ. Ишии дуулж гүйцээд, бөхийн хүндэтгэл илэрхийлээд холдон явлаа. 

	Цэргийн атташегийн туслахыг шинэ мэдээ Зорге дээр хөтлөн авчирсан нь харах царайнаас нь илт байв. 

	— Рихард, чамайг энд эртний дуу сонсож суух хооронд дэлхий дахинд юу болсныг сонс!.. Зөвлөлтийн сайн дурын нисэгчид японы арал дээгүүр нисэж байна!.. Нээрээ шүү, хятадад байгаа сайн дурынхан. 

	— Энэ бол байж болшгүй зүйл! Тэдэнд тийм сүрхий онгоц байхгүй гэж Рихард дотроо магнай хагартал баярлаж байвч зөрөв. 

	— Байна аа, байна! Хурдан бөмбөгдөгч онгоцоор нисэж ирээд хэд хэдэн хотын дээрээс ухуулах хуудас хаяад буцжээ... Токиод улс амьтан үймэлдэж, биржид хувь нийлүүлсэн пиу хурамхан зуур уналаа. Үл живэх далайн хөлөг онгоц — Япон улс энэ дээ, хөөрхий!.. 

	— Энэ явдал хаана бол оо вэ? Хэзээ?

	— Гурав хоногийн өмнө. Кюсю аралд ирж Сасэбо, Фүкүока, Нагасаки хотын дээгүүр нисжээ. Онгоц руу ганц ч удаа буудаагүй гэдгийг бод л доо... Ухуулах хуудасны оронд бөмбөг хаясан бол яах вэ?! Тэгж болох л байсан!.. Жанжин штаб энэ дайралтыг нуух бодолтой байна. Цөм л ус балгасан мэт чимээгүй. Миний найз, хурандаа Үсүи хүртэл тэгж байна. Харин надад их аминчилж үүнийг ярьсан шүү. 

	— Тэгвэл, оросуудаар тоглож болохгүй нь ээ... Сонинд юм гарав уу?

	— Японы сонинууд дуугүй байна... Өнөөдөр авсан хятадын сонинд, хятад нисэгчид дайралт хийсэн гэж бичсэн байна. Хэн үнэмших вэ дээ?! Москва урьдын адил өөрт хамаагүй гэсэн мэт дуугарахгүй байна. Энэ ч бас учиртай. 

	— Тэгвэл, манай эрин үед ариун салхи камиказэ туслахгүй байх шив дээ! Чи санаж байна уу, чухамхүү Кюсю арлын дэргэд монголчуудын онгоцыг хар салхи живүүлж, дайсныг Японд оруулаагүй юм. Одоо эрүүл бодлогын ач холбогдол ихсэж байна. Бид Оросын чадлыг дутуу үнэлсээр байна гэж Зорге хариулав. 

	Рихард байрандаа тогтож сууж чадалгүй, эмнэлгээс гарч явлаа. 

	Бие нь тийм ч сайнгүй байв. Мотоциклын осол эрүүл мэндийг нь ихэд муутгажээ. Ер нь, «Рамзайн» бүлгийн бусад гишүүд ч эрүүл мэндээр гайхуулах юмгүй байлаа. Хүний махбод иймэрхүү бие сэтгэл санааны ачааллыг удаан даадаггүй бололтой. Энэ нь уушгины сүрьеэ өвчтэй зураач Мияги, зүрхний хүнд өвчтэй Вукелич, Клаузен хоёрт ч хамаарах бүлгээ. 

	Рихард Зоргегийн Токиогоос Төвд  явуулж байсан радио мэдээний дотор жил ирэх тутам ажлын шинж чанараас биеийн байдал муудаж, нөхдийн эрүүл мэндийн талаар сэтгэл түгшиж байгаагаа дурдсан мэдээ байн байн цухалзах боллоо. Түүний бүлгийн Японд ажиллах хугацаа хэдийн дуусжээ. Рихард эмнэлгээс гарсны дараахан Москва руу цахилгаан явуулав,

	 

	«Нутагтаа буцъя гэж миний уйгагүй шаардан хүсэж буйн шалтгаан та бүхэнд илэрхий билээ. Би энд бүтэн таван жил ажиллаж байгаа бөгөөд энэ бол бэрх гэдгийг та бүхэн мэднэ. Би нутагтаа буцаж тэндээ байнгын ажилд үлдэх цаг болсон байна!»

	 

	гэжээ. 

	Явуулсан цахилгаан нь Урицкийд хүрэх, магадгүй одоо Алс Дорнодоос буцсан байх учиртай Берзиний гарт орно гэж Рихард боджээ. Гэтэл хариу алга байв. Рихардын хүлээсэн хариу Хасан нуурын зэвсэгт мөргөлдөөн эхлээд байсан зуны сүүлчээр иржээ. Ийм нөхцөлд тэдний бүлгийн солих тухай ярихын ч хэрэггүй нь ойлгомжтой. Төвөөс мэдэгдэхдээ, Европ болон Алс Дорнодод байдал бэрхшээлтэй болж буй учраас Рамзайн хүслийг хэрэгжүүлэх бололцоогүй байна гэжээ. Рихард Зорге ч гэсэн үүнийг өөрөө ойлгож байлаа. Тэгээд өөрөө болон бүлгийнхээ нөхдийн дайчин тушаал дээрээ хөдөлбөргүй зогссоор байна гэдгийг батлан илэрхийлсэн хариу цахилгаан утас явуулав. 

	 

	«Энд байгаа бидний талаар одоогоор сэтгэл зовсны хэрэггүй. Энэ газар бид залхаж, ядарч сульдсан ч гэсэн урьдын адил уйгагүй шургуу, эрс шийдэмгий залуус хэвээр байж, их хэргийн төлөө тохоон оноосон зорилтыг биелүүлэх зориг эрмэлзэл дүүрэн байна»

	 

	гэж Зорге бичжээ. 

	Социализм гэж нэрлэдэг их хэргийн төлөө тэмцэл үргэлжилсээр байлаа. 

	Владивостокийн ойролцоо Зөвлөлтийн хил дээр гарсан Хасан нуурын мөргөлдөөн Зоргегийн мэдээлэлдээ анхааруулж байсан зүйлийн үнэн зөв болохыг батлав. Долоодугаар сарын сүүлчээр япон цэргүүд Хасан нуурын дэргэдэх ноёлох өндрийг эзлэн авчээ. Энэ мөргөлдөөн хийхэд зориулж 19-р дивизийн командлагч Камэйзо Сүэтако нуурын чанадах Жангү-фэн өндөрлөгийн районд арав гаруй мянган цэрэг бөөгнөрүүлжээ. 

	Хилийн жижиг заставын ана мана үзэлцсэн шаргуу эсэргүүцэл японы командлалын гайхлыг төрүүлэв. Урьдчилсан, маш нарийн баймаар мэдээ баримт оросуудыг өндөрлөгөө ганц өдөр ч тогтоон барьж чадахгүй хэмээн нотолж байжээ. Бүлэг хилчид улангасан тулалдсан боловч хүчний давуугаар японы далбаа Жангү-фэн өндөрлөгийн оройд мандав. Одоо Зөвлөлтийн Приморьед орох хаалга нээгдэв гэж жанжин штаб баярлаж байлаа. Токиогийн сонинууд ялалтын мэдээгээр дүүрчээ. Хасан нуурын дэргэдэх үйл явдал ямар нэг хугацаагаар Хятад дахь дайнаас ч давж гарчээ. 

	Хүнд осолд орж, өвдөж сульдсан Зорге хэрэг явдал өрнөж байсан Манжуур луу явж чадсангүй. Тийш нь францын цахилгаан мэдээний агентлагийн сурвалжлагч Бранко Вукеличийг явуулахаар болов. Рихард энэ аяллыг зохион байгуулж, үг алдаж хэрэг явдлыг сонирхож байгаагаа мэдэгдэхгүй, өөрөө сүүдэрт үлдэх гэж их хүч гаргалаа. 

	Бранко Вукелич Манжуурт хэрэг явдлын ид өрнөлтийн үед очив. Түүнийг бүр Манжуур, Солонгос, Зөвлөлт Орос гурван улсын хилийн уулзварт очихыг зөвшөөрчээ. Тэнд Жангү-фэн өндөрлөг дээр хэдэн хоногийн турш Япон улсын далбаа дундаа дугараг улаан нартай цагаан даавуу хийсэж байгаа ажээ. Амжилтдаа ташуурсан японы эрх баригчид зөвлөлтийн хил дээр өдөөсөн дайны ажиллагааг нууцалсангүй. Дайнч самуурайн үр сад нарын эр зоригийг цөмөөр харцгааг!.. 

	Шууд дайны ажиллагаа болж байгаа районд буюу Жангу-фэн өндөрлөгт Вукеличийг очихыг зөвшөөрсөнгүй. Тэнд, голын цаана галт тулалдаан болж байна. Бранко 19-р дивизийн командлагч генерал Камэйзотой удирдах байранд уулзан ярилцав. Уг байрыг хадархаг намхан дов толгодын дундуур тахирлан урсах голын эрэгт онцгой орших нэгэн байшингийн дор нуувч ухаж байрлуулжээ. Генерал тун сайхан зантай байлаа. Ширээн дээр цэвэрхэн, ганц ч тэмдэглэсэн зүйлгүй газрын зураг гаргаж дэлгээд, сурвалжлагчийг дайны ажиллагаа болж байгаа районы байдалтай дуртайяа танилцуулав. 

	— Энэ бол Жангү-фэн... Энд нуур... Манж-гогийн хөгжил цэцэглэлтэд зориулж бидний тавьсан төмөр зам... Оросууд энд саяхан болтол байрлаж байв. Гэтэл миний дайчин цэрэг Түмэн уулыг давж, оросуудын байрлалыг зоригтой дайрч эзлэн авсан юм... 

	Генерал Камэйзо Сүэтако биедээ итгэсэн, яриа хөөрөөтэй хүн байлаа. 

	Эзэн хаан Мэйжи «Би өөрөө Ямато орныг удирдаж, тэнгис далайг гатлан үндэсний алдраа дэлхийн өнцөг булан бүрд түгээнэ...» гэж хэлсэн юм. Манай эрин үед эзэн хаан өөрөө цэрэг захиран явж болохгүй нь мэдээж. Иймээс эзэн хаан бидэнд үндэсний алдар нэрийг түгээх хувь завшаан хайрлав... 

	— Уучлаарай, генерал аа, чухам яагаад энэ зэвсэгт мөргөлдөөн гарав? гэж Вукелич асуув. 

	— За, энэ өнгөрсөн явдал! Оросууд алив нэгэн эртний зураг зааж, энэ районыг хэзээнээс нааш өөрт нь харьяалагдаж байсан юм шиг ярьдаг юм. Энэ дэмий хэрэг! Бидэнд бас өөр баримт сэлт бий. Засгийн газар Москвад суугаа манай элчин сайд ноён Шигэмицүд газрын зургийн талаар ямар нэгэн маргаанд оролцож болохгүй гэсэн заавар өгсөн юм. Дашрамд хэлэхэд, одоо үед дипломатууд биш, цэргийнхэн улс хоорондын харилцааг зохицуулах ёстой... 

	Элчин сайд Шигэмицү үнэхээр, гадаад явдлын ардын комиссар Литвиновтой хэрхэн харилцах тухай маш тодорхой заавар Токиогоос авчээ. Зааварт өгүүлсэн нь:

	 

	«Япон улс Манж-гогийн өмнөөс, хууль бусаар эзлэн авсан газар нутгаас нь зөвлөлтийн цэргийг хүч хэрэглэн хөөн гаргах эрхтэй, үүрэгтэй гэж үзэж байна. 

	Оросуудын авчирсан хил орчмын газрын зургийг үзэх, шүүн хэлэлцэхээс эрс зайлсхийх хэрэгтэй...»

	 

	Мөргөлдөөн үүссэн гол шалтгаан генералын үгээр бол нутгийн иргэдийн тахиж шүтдэг байсан онгон дархан толгойг оросууд эзлэн авснаас болжээ. Генерал японы байрлалын ар талд хэдхэн километрийн зайтай орших нэгэн өндөрлөгийг хуруугаар заав. 

	— Ноён генерал аа, энэ бол тулалдаж байгаа тэр өндөрлөг биш бололтой. Зургаас үзвэл танай ар талд байна... гэж сурвалжлагч залруулав. 

	Камэйзо түр зуур түгдэрснээ

	— Энэ... энэ хамаагүй. Нутгийн иргэд бүх толгодыг тахиж шүтдэг юм... Бид тэдний өвөг дээдсийн онгон дархан газрыг хамгаалах үүрэгтэй улс... гэв. 

	Генерал Камэйзо хиагаа дуудаж, ирсэн сурвалжлагчийг их бууны байранд, хурандаа Танака руу дагуулж аваачихыг тушаав. 

	Энд арай тодорхой ярилцав. Хурандаа Танака цэргийн хувцастай, бөхтэй төстэй хүн байв. Тэр явган цэргийн ангиудад хүч нэмэгдүүлэн өгсөн их бууны командлагчаар томилогджээ. 

	Ногоон цай ууцгаав. Танака цайны хөвсөн мод, навчийг үлээж, олсон амжилтаараа бас л гайхуулав. 

	Зөвлөлтийн хилчдийн байрлаж байсан өндөрлөгүүдийг их бууны хороо арван хоёр мянган сумаар бууджээ. Хурандаа зочноо Жангү-фэн өндөрлөгт аваачиж чадахгүй нь, уг нь тэндээс цэлмэг өдөр Владивосток, зөвлөлтийн эрэг тодхон харагддаг юм сан хэмээн харамсана. Цэрэг стратегийн үүднээс энэ эзэлсэн өндөрлөг цааш цаашдын хэрэг явдалд чухал ач холбогдолтой болно. Хурандаа Танака шунахай хүслээ нуухгүй байлаа... Вукелич-сан, таныг дараа ирэхэд Жангү-фэн өндөрлөгт заавал гаргана... Харин одоо... 

	Хурандаа Танака сийрсэн дэвсгэр дээрээс биеэ дааж ядан босож, Вукеличийг яндан дурангийн дэргэд аваачив. Дурангийн хараанд голын цаана чулуурхаг оройтой, ганц ч мод, бут сөөггүй намхан толгой харагдав. Дээр нь өндөр модонд уясан японы далбаа хийсэж байлаа. Тэндээс буун дуу үл сонсогдоно. 

	— Бид ганц энэ өндөрлөгөөс болж арга буюу нааш нь төмөр зам тавьсан юм гэж Танака хэлээд дуранг зүүн тийш эргүүлэв. Голын энэ талын эрэгт төмөр зам тулан очжээ., — Оросуудын төмөр зам нөгөө талд нь байгаа. Зүгээр шүү гэж тэр нэмж хэлэв. 

	Хасан нуурын дэргэдэх тулалдаан шинэ хүчээр өрнөж байсан үед Гавас агентлагийн сурвалжлагч Бранко Вукелич Мүгдэнгээс явахаар завдаж байв. Зөвлөлтийн командлал хүч татан авчирч генерал Камэйзогийн дивизийн цэрэгт хүнд цохилт өгөв. Японы тагнуулын мэдээнээс үзвэл оросууд японоос гурав дахин давуу амьд хүч зохион байгуулан татжээ. Түүнээс гадна их буу, танк, бөмбөгдөгч онгоцнууд... фронтын тэр зурвасхан хэсэгт авчирчээ. 

	Жангү-фэний төлөө тулалдаан үргэлжилсээр байв. Гэвч японы сонинууд зөвлөлтийн хил дээрх байлдааны ажиллагааны тухай мэдээ нийтлэхээ гэнэт болив. Ерөөс ямар нэг мөргөлдөөн гараагүй, Жангү-фэн хэмээх ямар ч өндөрлөг байгаагүй мэт сонинууд таг чиг болов... 

	 

	
ҮНЭНЧ ШУДАРГЫН СОРИЛТ

	 

	Ирина жижүүрээс оройтож иржээ. Үүдний хонх хар үүрээр дуугарч босгох шиг санагдав. Халаадаа нөмрөөд үүд онгойлгохоор явав. Ээж нь босчихсон галын өрөөнд юм хийж байлаа. Хаалга нээвэл Юрка Ерохин зогсож байв. Тэр тэдний өөдөөс харсан хаалганд суудаг бөгөөд Микулиныхаар байнга орж гардаг байжээ. Ирина Юркаг зүгээр нэг орж гардаггүйг гадарлаж байвч, ер үл тооно. Сэтгэлдээ Вадимтай уулзсан уулзалтаа дурсан санасаар байлаа. 

	— Чи ийм эрт юу бол оо вэ! гэж Ирина хөмсөг зангидан асуув. 

	— Чамд л эрт юм байх даа. Үд болох гэж байна... Аглая эгч бий юу?

	Галын өрөөнөөс Аглая Алексеевна цухуйж,

	— Та нар юунд үүдэнд шивэр авир гэж байгаа юм?.. Юрашка, аяга цай уу гэв. 

	— Баярлалаа, би одоохон... 

	Ирина гар нүүрээ угаахаар явлаа. Юрка галын өрөөнд орж, халааснаас гучин рубль яаран гаргаад

	— Аглая эгч ээ, өрөө авчирлаа. Иринад хэлсний хэрэггүй, цаадах чинь авахгүй хүн шүү гэв. 

	— Баяжаа юу чи?

	— Үгүй цэрэгт явах гэж байна. Тэнд мөнгөний хэрэггүй, гэж Ерохин тоглоом болгон хэлээд, — За би явлаа... гэв. 

	 

	 

	Зуны шувтаргаар Ерохин бараг сургуулиас хойш олон жил уулзаагүй Володька Жигалинтай уулзалдав. Энэ бол ёстой уулзалт! Жигалин улс төрийн ахлах удирдагч болжээ. Захандаа таних тэмдэг хадаж, шажигнасан суран бүс бүсэлж, мөрөвч мөрөвчилж, гялалзсан гутал өмсжээ. Харин нүүр царай нь хүүхэд янзаараа, ярих үед уруул нь цорвойдог хэвээр байв. Тэр саяхан наашаа, хуучин нутагтаа томилолт аван Воронежоос шилжиж иржээ. Түүний алба хаадаг дивиз хотын ойролцоо байдаг, одоо зусланд гарсан ажээ. 

	— Чи нөгөө хэвээрээ байх шив. Худагт яаж орсныг санаж байна уу?.. Санаж байгаа биз дээ? гэж Юрка нөхөртөө хэлэв. 

	— Саналгүй яах вэ!.. Маруся хаана байгаа вэ? Сайхан урт гэзэгтэй сэн... 

	— Мэдэхгүй... Бүгд тараад явчихсан... Ганц Иринатай уулзалддаг. Тэднийх манайхтай айл байдаг юм. 

	— Хараач хөөе!.. Би ирмэгц чамайг эрж гарсан. Дандаа танихгүй хүмүүс болчхоод мэдэх хүн нэг ч алга. Иринагийнд очвол бас нүүчихжээ. Хаягийн ширээнээс лавлах гэсэн боловч зав гарсангүй... Ажил гэдэг их... 

	Ерохин найзыгаа ганц минут ч болтугай гэрээрээ ороод гарахыг хүсэв. Энүүхэн хажууд, магадгүй Ирина гэртээ байж ч мэднэ гэв. 

	Гэтэл Ирина жижүүртэй байлаа. 

	— Чи тэгээд юу хийж байна даа? гэж Жигалин асуув. 

	— Комсомолын ажилтай байлаа. Зааварлагч хийж байв. Түр цэргийн алба хааж ирээд мужийн хороонд буцаж ажиллав. Одоо халагдсан. Даргатай таараагүй. Намайг цэрэгт авбал сайн байна. Тэгэхгүй бол уйтгарлаж үхэх нь. 

	— Харин нь ээ, бүтэх болов уу гээд Жигалин тодорхой юм хэлсэнгүй. Цагаа хараад яарав. Иринад мэнд дамжуулахыг хүсэж, зав гарвал ирнэ гэв. Чухам хэзээ ирэхийг бүү мэд. Долоон хүний ажил хийх болж байв. Жигалин хэд хоногийн дараа Ерохиныд гэнэт ирэв. 

	— Цэрэгт явах хэвээрээ юү? гэж үүдээр ормогц асуув. 

	— Хэвээрээ! Хэн намайг авах юм?

	— Бэлд! Одоо цэргийн хэлтэст оч. Тэнд чиний тухай мэдэж байгаа. Сонин уншиж байна уу?

	— Чи Хасан нуурын тухай ярьж байна уу? Үнэхээр тийм ноцтой болж байна уу?

	— Ямар ч гэсэн хүн хэрэгтэй болж байна. Бэлтгэлд байгаа хүмүүсээс улс төрийн ажилд авахыг зөвшөөрсөн. Чи ямар цолтой вэ?

	— Бага дарга. 

	— Тэгвэл, нөхөр бага дарга манайхны ярьдгаар юмаа аваад гар... Батальоны комсомолын үүрийн нарийн бичгийн даргаар очихыг зөвшөөрөх үү? 

	Байлдаж байгаа районд дивизийг аваачих тушаал гарсныг Жигалин ярив. Гурав хоногийн дараа нуурын чанадах өндөрлөгийн районд хүч төвлөрсөн байх учиртай. Нэг хороо явсан, өнөө шөнө бусад нь явна. Ачааны өртөөн дээр ачаалж байгаа. Эхлээд төмөр замаар яваад, цааш явгаар явах ажээ. 

	— Бага дайн уу? гэж Юрка асуув. 

	— Хэн мэдэх вэ? Бүх дайн багаас, анхны буудалцаанаас эхэлдэг гэж ярьдаг шүү дээ. Бид үзээгүй байна... гэж хэлээд Жигалин мушилзан инээж, — Сургуульд байхад яаж ярьдаг байсныг санаж байна уу. Дайн гэж цэрэг татаж, гудамжинд сайн дурынхныг бүртгэж, улаан туг, цуглаан болохыг хэлдэг мэт надад санагддаг байв. Тэгвэл одоо хар даа. Хотод чимээгүй, нам гүм. Дайн хаяанд ирчхээд байгаа ч юм уу? бүү мэд, гэтэл үүнийг сэжиглэх хүн нэгээхэн ч үгүй... гэв. 

	— Тэгвэл дайн болж байгаа хэрэг үү?.. Хэн дээр очих вэ? гэж Ерохин асуув. 

	— Шууд цэргийн хэлтэст очоод улс төрийн хэлтсээс утасдсан гэж хэлээрэй. Цэргийн батлахаа авч очоорой... Би машинтай яваа, чамайг хүргээд өгье. 

	— Харав уу, юун догь юм!.. Эргэн тойрон явган явж байхад комсомолын гишүүн хөнгөн тэрэг унаж явах нь зохимжгүй гэж ирээд л маргалддаг байж билээ... 

	Хамт гарлаа. Брезент бүхээгтэй хөнгөн тэргэнд суугаад хот дундуур явав. Ерохин цэргийн хэлтсийн ойролцоо машинаас үсрэн буулаа. 

	— Өнөөдөр арван нэгэн цагт ачаа тээврийн өртөөн дээр уулзъя. Мартуузай гэж Жигалин хэлэв. 

	Цагийн дараа Юрий цэргийн хэлтсээс, бэлтгэл бага дарга тэрийг цаашид алба хаалгахаар тийм газарт явуулав гэсэн бичигтэй гарч ирлээ... 

	Дараа нь агуулахад очиж хувцас аваад, эгч авгайнхаа ажил дээр очиж, явах гэж байгаагаа хэлэв. Үдэш, явахынхаа өмнө Микулиныхаар салах ёс хийхээр оров. 

	Аглая Алексеевна Юркаг цэргийн хувцас өмссөн байхыг үзээд сурсан зангаараа хоёр гараа алдлан дуу шуу болж

	— Эртэд чамайг хэлэхэд тоглож байна гэж бодсон шүү гэв. Юрка хугацаат цэргийн албанд татагдсан, өнөөдөр явах гэж байгаагаа хэлэв. 

	— Сая радиогоор та нарын татлагын тухай ярьсан байх нь ээ. Дахиад л япончууд, урьдын адил түвэг удаж байна... гэж Аглая Алексеевна хариу хэлэв. Сайхан сэтгэлт, ухаалаг орос эмэгтэй учрыг ойлгож, мэдэрчээ!

	— Юрка, би чамд атаархаж байна! Жигүүртэй сэн бол одоо чамтай хамт нисмээр байна!.. гэж Ирина хэлэв. 

	— Ирина, чи байрандаа сууж байх хэрэгтэй. Тогтож суух хэрэгтэй! Би ганцаараа яах юм? Цаг чинь болоогүй гэж Аглая Алексеевна эсэргүүцэв. 

	Аглая Алексеевна аян замд гарахын өмнө бүгдийг суулгаад өөрөө гар хийцийн хивсэн бүтээлэгтэй хайрцгийн булан дээр суугаад

	— За Юрашка, сайн яваарай! Биеэ мэдэж яв. Би Александр Никитичийгээ үдэж гаргаснаа санаж байна. Бас л ингэж яаруу давчуу явсан юм даг. Тэгэхэд бид хоёр дөнгөж суугаад байсан үе... Долоо хоногоор яваад хэдэн жил болсон... Би араас нь өөрөө явж очсон. Тайга дундуур долоон зуун мод газар туулсан. Зарим газар явган, зарим газар морин тэргээр явж билээ... Хүүе Юрашка чиний явах цаг болчхож! Явж үз! гэв. 

	Тэр Юркаг энхрийлэн үнсэж, нурууг нь илэв. Ерохин шинелиэ хуйлж, пулемётын дайз шиг мөрөвчлөөд жижигхэн шар хайрцагтай юм барьсаар явлаа. 

	 

	 

	1938 оны долоодугаар сарын 29-нд японы цэрэг хилийн Хасан нуурын дэргэд Нэргүй өндөрлөгийг дайрав. Дэслэгч Махалины удирдсан арван нэгэн хилчин дайсантай тулалдаж өндөрлөгийг хамгаалж чаджээ. Таван хилчин алагдаж, зургаа нь хүнд шархдаж, дэслэгч Махалин тулалдааны эхэнд амь үрэгджээ. Нэг ч хүн тулалдааны талбарыг хаяж явсангүй. Амьд үлдсэн нь тулалдсаар дайсан этгээдийг ухраажээ. Нэг хоногийн дараа дайсан шинээр довтолж, нуурын чанадах өндөрлөгийг эзлэн авав. 

	Алс Дорнодын фронтын штаб наймдугаар сарын нэгэнд ардын комиссар Ворошиловын нэр дээр мэдээ явуулсан нь:

	 

	«Дайсан их бууны дивизионоор дэмжүүлсэн хороо, явган цэргийн хүчээр энэ оны долоодугаар сарын 31-ний 20,00 цагт дайралтад орж 64,4, мөн түүнчлэн 86,8, 68,8-р өндөрлөгүүдийг эзлэв...»

	 

	Наймдугаар сарын хоёронд зөвлөлтийн ангиудын хийсэн сөрөг дайралт амжилт олсонгүй. Хээрийн цэргийг авчирч, шийдвэртэй арга хэмжээ авах хэрэгтэй болов.

	Мөргөлдөөн гарсан районд хамгийн ойр байгаа дивиз бол улс төрийн ахлах удирдагч Владимир Жигалины алба хаадаг 40-р явган цэргийн дивиз байлаа. Уг дивизийг хуурай газраар 236 километр, далайгаар 400 орчим километр урт үргэлжилсэн улсын хил хамгаалж буй хилийн цэргийн 59-р отрядад хүч нэмэгдүүлэхээр илгээв. Нэг хилчинд нэлээд хэдэн километр ногдож байлаа. 

	Дивизийг түгшүүрийн дохиогоор босгож, түргэн маршаар Хасан нуурын район, Нуурын чанадах өндөрлөг рүү замгүй газраар явуулав. 

	Намаг, дов толгод, ус чийгтэй замгүй газраар явахад хэцүү байлаа. Ялангуяа Посьетын районд, хил, Япон тэнгисийн эргийн дундах голын цаадах Хүүдий хэмээх нэртэй хавцалд цувран явахад бэрх байжээ. Тэр жилийн зун бороо ихтэй байсан тул нам дор газар хөвөн биетэн шиг ус шингээн хөөжээ. Машин тэрэгний дугуй, хөлөөр замын шороо зууралдана. Хээрийн их буу, автомашин, морин тэрэг нойтон шаварт сууж, хүмүүс тэднийг өтгөн ногоон өвс ургасан шалбаагт талын дундах намхан дов толгод дамжуулан биеэр чирч, түлхэн явлаа. 

	Дивиз олон километр газар цуварч сунажээ. Тогтоосон зайг барилгүй бөөн бөөнөөр Зөвлөлт улсын хилийн зүг яваа цэргүүд эцэс төгсгөлгүй мэт санагдана. 

	Ерохин цэргийн хэрэг мэддэгт өөрийгөө тооцдоггүй боловч шууд л аяны амьдралын талаар санаа тавьж эхлэв. Энд дайтахаар зэхэж бэлтгэсэн хүнгүй нь илэрхий. Сүүлийн хоёр жилийн турш хамгийн түгшүүртэй байгаа хилийн хэсэг рүү ийм зам хөтөлжээ! Техникийн эрин үед явгаар явахыг хамгийн хурданд тооцож байлаа! Ар тал хоцорч байв. Тушаалыг хугацаанд нь биелүүлэхийн тул хүнээс ангид хүч чадал хэрэгтэй байлаа. 

	Цэргүүд гурав хоног бараг унтсангүй, турж эцэв. Хоног хугацааг батальоны явж өнгөрсөн километрээр хэмжинэ. Дивизэд нэмэлт хүч болгон өгсөн танкны бригадын хувьд гэвэл, цагт бүтэн хагас юм уу, хоёр километрийн хурдтай явж байлаа. Энэ бол явган хүнээс хоёр дахин удаан явж байгаа хэрэг. 

	Гэсэн ч тогтоосон хугацаанд, гурав хоногийн дотор дивиз эцсийн байранд төвлөрч санаанд багтамгүй явдал болов. Сүүлчийн хэдэн мод газрыг харанхуйгаар туулав. Хөл дор шалчигнах шаваргүй хуурай газарт иржээ. Гурав хоногийн аянд эцэж сульдсан дайчид газар унаж, гүн нойронд дарагдлаа. 

	Ерохин батальоны хүрэлцэн ирсэн тухай мэдэгдэхээр дивизийн командын байрны эрэлд гарав. Батальоны дарга штаб хаана байрласныг өөрөө ч сайн мэдэхгүй тул ердөө л зураг дээрх цэгийг зааж, зүг чигийг гаргаж өгөөд

	— Холбоочин ав. Батальон ирснийг мэдэгдээд үүрээр буцаж ир гэж тушаажээ. 

	Ерохин дивизийн улс төрийн хэлтсийн ажилтнуудтай тулгараагүй бол командын байрыг олохгүй байх сан биз. Харанхуйн дунд Жигалины дуугарахыг сонсов. Цэргийн хэлтсийн үүдэнд салснаас хойш тэр хоёр уулзсангүй. Шөнө ачааны өртөөн дээр юун хүнтэй уулзахтай манатай. Өөр өөр галт тэргээр явсан байжээ. 

	Жигалин Юркаг албархуу бүдүүн дуугарахад нь эхлээд таньсангүй. 

	— Нөхөр улс төрийн ахлах удирдагчид болох уу? гэж хэлэхдээ Юрка дотно найзтайгаа албаны байдлаар харьцаж чадахгүй, дуунд нь егөөдсөн өнгө тодров. 

	— За, нөхөр бага дарга хэрхэн дайтаж явна? гэж Жигалин мөн егөөдсөн өнгөөр асуув. 

	— Хал үзсэн цэрэг болсоон. Гурав хоног чихээр татсан шавар туучлаа. Санаж байна уу, чи: «Өдөржин, шөнөжин, өдөржин, шөнөжин, Африкаар бид явж байна... Алхах тоолонд шавар, шавар...» хэмээн Юрка Киплингийн шүлгийн үгийг хувиргаж хэлэв. 

	Жигалин дивизийн штабт очих замыг зааж өгөв. Юрка буцах замдаа дайрч юм идэх болжээ. Гэтэл энэ удаа уулзалдсангүй. 

	Жигалин нөхрөө гаргаж өгөөд, өглөө гэхэд бэлэн болгох хэрэгтэй байсан мэдээ бичихээр суулаа. Тэр хилийн отрядаас улс төрийн хэлтэст ирүүлсэн байлдааны ажиллагааны сэтгүүлийн хуулбарыг дахин дахин уншиж, дивизийн анги хэсгээс ирсэн улс төрийн мэдээг хянуур нямбай үзэв. Байлдааны ажиллагааны сэтгүүлийг машинаар бичиж, улс төрийн хэлтэст тамхины цаасан дээрх гаргагдахгүй хувийг ирүүлжээ. Тэр тусмаа машин нь хуучирсан бололтой, зарим үсэг нь алга болсон, олон үсэг алгасжээ. Жигалин эхний хуудсыг гүйлгэн харж, сүүлчийн хэрэг явдалд хамаарах хэсгийг анхааран уншив:

	 

	1938 оны долоодугаар сарын 3. 

	Нуурын чанадах өндөрлөгийн дэргэдэх харуулын байрнаас утсаар мэдээлэв. Заставын хамгаалж байгаа улсын хилд японы суман хүрч ирлээ. Тэд хилд хоёр зуун метр ойртон ирснээ гэдрэг буцлаа. Хомукоу-Дингашели суурин орчимд японы явган цэрэг, их буу, хүнд, хөнгөн пулемёт хуримтлагдан бөөгнөрч байгаа нь ажиглагдав. Хүний тоог тогтоосонгүй... 

	 

	1938 оны долоодугаар сарын 6. 

	Японы цэргийн тоо нэмэгдсээр байна. Хомукоу районд миномётоор зэвсэглэсэн хороо явган цэрэг, их бууны зургаан батарей байна. 

	 

	1938 оны долоодугаар сарын 8. 

	Японы талаас Хасан нуурын район дахь өндөрлөгүүдийн оройд суурин пулемёт зоов. Японы холбоочид хил рүү телефон утасны шугам татаж байгааг ажиглалтаар тогтоов. 

	 

	1938 оны долоодугаар сарын 13. 

	Үүрээр японы үлэмж хэмжээний цэрэг ирснийг ажиглалтаар тогтоов. Хилийн ойролцоо байгуулсан төмөр замын шугамын Кочи өртөөнд буулгаж байна. 

	 

	1938 оны долоодугаар сарын 15. 

	Японы хэсэг цэргийн албан хаагчид Нуурын чанадах өндөрлөгийн дэргэд улсын хил зөрчив. Мэргэн буудагч Виневитин гал нээлээ. Нэг хил зөрчигч алагдаж, бусад нь ухран буцав. Алагдсан дайснаас бага дарга Мацүшима Шикүни гэсэн нэртэй бичиг баримт олдлоо.

	Мөн энэ өдөр японы өөр хэсэг цэрэг улсын хил зөрчив. «Зогс!» гэж хашхирахад тэд гэдрэг буцлаа. 

	 

	1938 оны долоодугаар сарын 17. 

	Хил орчмын суурины манжуур хүн ам ар тал руу нүүж байна. 11.00 цагт хоёр хятад элч, цагаан туг барьсаар улсын хил дээр ирж, Ханчун дахь японы хилийн отрядын даргаас Жангү-фэн өндөрлөгийг орхиж, Хасан нуураас хойш зайлахыг манай командлалд шаардсан тулган шаардах бичиг авчирлаа. Тулган шаардах бичигт хариу өгсөнгүй. 

	 

	1938 оны долоодугаар сарын 21. 

	Манай талд хилээс зуун метрийн зайтай газраас өмнөхийн адил утгатай бичиг бэхэлсэн цагаан туг олдов. Биднийг хууль бусаар өндөрлөгийг эзэлж байна гэсэн байна. 

	Нуурын чанадах өндөрлөгийн хормойд байдаг хил орчмын суурин Хомукоугийн оршин суугчид өөрсдийн орон гэрээс бүрэн зайлуулагдаж, японы цэргийн албан хаагчид байрлажээ. 

	 

	1938 оны долоодугаар сарын 26. 

	Япон цэргүүд Түмэн уулын голыг хөвүүрт завиар гатлав. Сүүлчийн гурав хоногт гэгээтэй цагаар дөрвөн мянга хүртэл хүн гол гаталлаа. Японы цэргүүд шууд улсын хилийн ойр бөөгнөрч байна. 

	Хилийн отрядынхан дайсан дайрвал няцаахад бэлтгэж байна. 15—20 сантиметрийн гүнээс цул хад эхлэх тул нуувч ухах боломжгүй. Хиймэл бэхлэлт байсангүй. 

	 

	1938 оны долоодугаар сарын 29. 

	Дөрвөн цагийн орчим Нэргүй өндөрлөгийн зүгээс пулемёт, жижиг буун дуу, гранатын дэлбэрэлт сонсогдлоо. Дэслэгч Махалин утсаар мэдээлсэн нь: Японы суман хоёр бүлэг болон Нэргүй өндөрлөгийг дайрч байна. Хилчдийн ажиллагааг өтгөн манан, шиврээ бороо хүндрүүлж байна. Дайсан гуу жалга даган хилд тулж ирэв. Галт болон гардан тулалдаан болж байна. 

	Түгшүүр авмагц илгээсэн долоон явган хилчин, гучин морин цэргийн нэмэгдэл хүчээр дайсны дайралтыг няцаав. 

	Өндөрлөгийн оройд дэслэгч Махалины удирдсан арван нэгэн хилчин харуулд гарч байлаа. Тэднээс таван хүн алагдсаны дотор дэслэгч Махалин оржээ. Үлдсэн зургаан хүн хүнд шархдав. Шархдагсад тусламж ирэн иртэл тулалдсаар байлаа. 

	 

	1938 оны долоодугаар сарын 30. 

	Япончууд Түмэн уулын голын зүүн эрэгт гатлан гарсаар байна. Дайсан том калибрын их буутайн дээр хуягт галт тэрэг авчирсан нь мэдэгдэв. Япончууд нуурын чанадах өндөрлөгийг өдөржин их буугаар буудав. Тушаал ёсоор бид дайсны галын өөдөөс хариу буудсангүй. 

	 

	1938 оны долоодугаар сарын 31.

	31-ний шөнө япончууд Солонгосоос ирсэн 19-р дивизийн хүчээр их бууны дэмжлэгтэй дайралт хийлээ. Манай хүч гэвэл Нуурын чанадах өндөрлөгт 60, Нэргүй өндөрлөгт 32 хилчин, бүгд 92 хүн байв. Түүнээс гадна долоодугаар сарын 30-ны шөнө дунд хүрэлцэн очсон хээрийн цэргийн байнгын суман, танкны салаа тулалдаанд оролцов. Явган цэргийн дивизийн үндсэн хүч замд явж байлаа. 

	Өглөөний 6.25 цагт японы цэрэг өндөрлөгийг эзлэн авав. Бараг бүх хилчид амь үрэгдэв. 

	 

	1938 оны наймдугаар сарын 2. 

	Нэргүй, Нуурын чанадах өндөрлөг рүү хийсэн манай сөрөг дайралт амжилт олсонгүй. Дайсан эзлэн авсан өндөрлөгүүд дээрээ бэхжиж байна». 

	 

	Хилийн отрядын байлдааны ажиллагааны сэтгүүлд сүүлчийн тэмдэглэлийг наймдугаар сарын хоёронд буюу өчигдөр хийжээ. 

	«Хэрэв манай дивиз хэд хоногийн өмнө ирсэн бол Нуурын чанадах өндөрлөгийн байдал шал өөр байх сан биз...» гэж Жигалин бодов. 

	Байлдааны ажиллагааны товчхон үгтэй сэтгүүлээс Владимир их юм уншлаа... Түүний өмнө, хилийн хамгаалалтад байгаа хүмүүсийн агуу их сэтгэл дэлгэгдэв. Хилчид дөрвөн долоо хоногийн турш нэргүй өндөрлөгийн бөглүү чулууны ард нуугдан ширүүн үйл явдал өдрөөс өдөрт ойртон ирж явааг аймшиггүй ажиглан харж байжээ. «Хилийн отрядынхан дайсан дайрвал няцаахад бэлтгэж байна...» Отрядынхан гэдэг маань дөнгөж зуун тавиад дайчид бөгөөд тэдний өөдөөс харсаар байтал нь японы дивиз ирж явлаа... Дайсны сум, бөмбөгний хэлтэрхийнээс нуугдах нуувч, шуудуу ухах ч боломжгүй, хөл дор шороо биш, хүрз, зээтүү оч үсэргэхээс хэтрэхгүй хатуу хад байхад «няцаахад бэлтгэж байна» гэдэг юу гэсэн үг вэ... Тэгээд нэг нь ч айн сүрдэж зугтсангүй. Бэлтгэж байна гэдэг нь амь өрсөн тулалдана гэсэн үг байжээ!

	Дивизийн хүрэлцэн ирсэн ангиуд хилийн байдлыг сэргээн босгох хэрэгтэй байлаа. Гэхдээ яаж сэргээх вэ? Цохилтыг цохилтоор хариулах, дайсныг батжиж бэхжих зав өгөлгүй аль болох түргэн цохих хэрэгтэй. Тэгтэл дивиз дөнгөж хүрч ирээд байгаа, хүмүүс гурав хоногийн хүнд замд туйлдсан, байлдааны техник замд явна... Сүүлчийн тулалдаанд танкны салаа оролцсон гэж бичсэн байлдааны ажиллагааны сэтгүүлийн нэгэн алдааг Жигалин олж илрүүлэв. Энэ бол худал. Танкны салаанаас цорын ганц танк байлдаан болж байсан районд орж ирсэн юм. Өөр хоёр нь Нуурын чанадах өндөрлөгөөс нэлээд хэдэн километрийн зайнд саатаж хоцорчээ. Салаа гэдэг нь зөвхөн нэрийн төдий зүйл!

	Жигалин хороо, ангиудаас улс төрийн хэлтэст ирүүлсэн бөөн мэдээг судалж, нэгтгэн, нэгэн мэдээлэл зохиож эхлэв. 

	 

	«1938 оны наймдугаар сарын 3-ны өдрийн шувтаргаар Алс Дорнодын фронтын штабын тушаалын дагуу 40-р явган дивиз замгүй, цаг уурын таагүй нөхцөлд гурав хоногийн хүнд аян замыг туулж заасан газарт хугацаандаа очлоо» 

	 

	гэж бичээд, цааш нь итгэл төгс үргэлжлүүлэн бичсэн нь:

	 

	«Дивизийн хүн нэг бүрийн үзэл суртал, улс төрийн өндөр ухамсар командлалын шийдвэрийг хугацаанд нь биелүүлэх боломж олгов...»

	 

	Нэг хоногийн дараа дивиз, зөвлөлтийн хилд орж ирсэн дайсныг үлдэн хөөж, Нуурын чанадах өндөрлөг болон түүнтэй залгаа орших өндөрлөгүүдийн орчимд улсын хилийг сэргээн босгох байлдааны тушаал авчээ.

	Улс төрийн ахлах удирдагч Жигалиныг 40-р дивизийн үзэл суртал, улс төрийн байдлын тухай, улс төрийн мэдээлэл бэлтгэж байсан тэр өдөр Токиод, эзэн хааны харшийн баруун жигүүрт Жангү-фэн өндөрлөгийн үйл явцад зориулсан Нууц зөвлөлийн хуралдаан болжээ. Зөвлөгөөнийг зөвлөлийн даргаар саяхан томилогдсон барон Хиранүма хөтлөн явуулав. Түүнийг ордныхон «японы фашизмын эцэг» хэмээн нэрлэдэг байжээ. Хуралдаанд Нууц зөвлөлийн гишүүдээс гадна жанжин штабын дарга, хунтайж Канин, армийн командлагч, нэр төрд ухаан жолоогүй дуртайгаараа зартай, сайн ухаант Ко-исо болон бас нэлээд хэдэн цэргийнхэн оролцов. Цэргийнхэн гөлөнгөр царайлан сууцгаав. Тэдний өмнө саравчийг эзэн рүү нь хандуулж, өөд нь харуулж тавьсан ёслолын малгай тавиастай байв. Эзэн хаан Хирохито төмрөөр хийсэн мэт ганц ч үрчлээс атираагүй эртний уламжлалт хувцсаа өмсөн, өөрийн бараа сүрээр Нууц зөвлөлийн шийдвэрт хүч нэмэгдүүлэн дуугүй заларна. Хааны ширээний ар дахь хаалтын цаана тамга хадгалагч лордын байнгын нарийн бичгийн дарга, эзэн хааны нууц зөвлөх Кидо нуугдан сууж байлаа. 

	Цэргийн яамны сайд генерал Итагаки илтгэлээ. Тэр үгээ эхлэхийн өмнө тэнгэрийн хүүд мэхийн, хулгайгаар нүүрийг нь ажиглав. Эзэн хааны царай аймшиггүй ажээ. Ийнхүү түүний гаргасан хэрэг түвгийг уучлан хэлтрүүлсэн эсэхийг Итагаки ойлгосонгүй. Үүнийг мэдэх хэрэгтэй! Саяхан хааны ордонд бараалхах үеэр дуугараагүй явдал сайдын сэтгэлийг шаналгаж байв. Итагаки эзэн хааны дэмжлэг олох гэж гадаад явдлын яам, тэнгисийн цэргийн флот хоёр зөвлөлтийн хил дээр зэвсэгт мөргөлдөөн үүсгэсэн армийн шийдвэрийг хөхүүлэн таашааж байгаа мэтээр түүнд илт худал мэдээлжээ. Гэтэл хуанди, Итагакийн бодож байснаас илүү нарийн мэдэж байжээ. Болгоомжтой ажиллагааны талынхан мөргөлдөөнд хамрагдаж зүрхлээгүйг Хирохито мэдэж байв. Тэр сайдынхаа худал хуурмаг ярихыг сонсоод, уур нь хүрч, хүлээн авалтыг зогсоожээ. Итагаки гэмшсэн хүүхэд шиг ордноос уруу царайлан, шившигтэйгээр буцжээ... Одоо харьцааг сэргээхийн тул бүхнийг хийх хэрэгтэй. Шийдмэг ажиллагаа амжилттай болсон болохоор юутай ч гэсэн Итагакийн зөв байжээ. 

	Цэргийн яамны сайд эзэн хааны зүг мэхийн ёслоод самуурайн үр сад нар эх газар, умард зүгт цөмөрч эхэлснээр тэнгэрлэг өвөг дээдсийн хүсэл зориг сая биеллээ олж байна гэж яриагаа эхлэв. Жангу-фэн өндөрлөг япончуудын гарт оров. Оросууд мөргөлдөөнийг лавшруулах бодолгүй, хилийн энэ хэсэгт ердөө нэг багаахан отрядыг одоо болтол байлгаж байна гэсэн Квантуны армийн тагнуулын мэдээ нотлогдлоо. Оросуудын талаас хилийг хамгаалахаар бэлтгэж байгаа зүйл ер ажиглагдсангүй. Тэдний зарим хэсэг сүрхий тулалдсан боловч, япон цэргийн эрдэм чадалд нуга дарагджээ. 

	Сайд мөргөлдөөн гарахад хүргэсэн нөхцөл байдлыг товчхон танилцуулав. Арми хилийн маргааныг зэвсгийн хүч хэрэглэлгүй шийдвэрлэхээр найдаж байлаа. Долоодугаар сарын эхээр элчин сайд Шигэмицү Жангү-фэн өндөрлөгийн районы талаар японы засгийн газраас тавьсан нутаг дэвсгэрийн нэхэмжлэлийн тухай хэлэлцээ Москвад эхэлсэн боловч, оросууд санаж байснаас шал өөрөөр, ухаалаг бус гөжүүд зан гаргасан юм. Тэр үед, долоодугаар сарын 20-нд Шигэмицү Зөвлөлт засгийн газраас Жангү-фэн өндөрлөгөөс цэргээ татан авахыг шаардав. Үүнд гадаад явдлын ардын комиссар Литвинов тулган шаардах бичгийн хэллэг хоёр орны хооронд байгуулсан найрамдалт хэлэлцээрүүдэд таарахгүй байна гэж хариулсан юм... Тэгмэгц Квантуны арми арга буюу хүч хэрэглэсэн бүлгээ... 

	Генерал Камэйжо Сүэтакогийн 19-р дивиз бүр эртнээс, ганцхан хоногийн дотор, дайны ажиллагаа болж байгаа газарт хурдавчлан очсоныг Итагаки тэмдэглэв. Хил дагуулан алсын хараатай байгуулсан төмөр замын хэрэг гарав. Армийн командлагч, генерал Ко-исо долоодугаар сарын арван нэгэнд тушаал өгсөн. Дивиз маргааш нь газар дээрээ хүрэлцэн оччихсон, хилийн Түмэн уулын голоор гаталж эхлэв. Цэргийн яамны сайд генерал Ко-исогийн нэрийг дурдахдаа, түүний зүг мэхийн ёсолж, гүйцэтгэсэн гавьяаг нь тэмдэглэв. 

	— Будилааныг гайхалтай сайн бэлтгэж хийв хэмээн тэр үргэлжлүүлэн, — Эзэн хааны зам - Коидог хэрэгжүүлэхэд эргэлзэж, тээнэгэлзэж байсан хүмүүс өнөөдөр зүй ёсоор гутамшиг болов... гэв. 

	Цэргийн яамны сайд дайны ажиллагааны төлөвлөгөөг сайшааж, мөргөлдөөн гарсан нутаг руу цэрэг нэмж явуулахыг жанжин штабт зөвлөхийг хүслээ. Цаашид зөвлөлтийн Приморьед нэвтрэхэд хэрэгтэй нөхцөл байдал бүрэлдээд байгааг хэлэв. 

	Цэргийн яамны сайдын илтгэлийн талаар шүүмжлэл бараг гарсангүй, Генерал Араки хэлрүүн:

	— Япон улс Хятад, Оростой дуусгавар болгохын тул наад зах нь арван жил дайтах шийдвэр төгс байна. Жангү-фэн өндөрлөг бидэнд эзэн хааны замаар хэлбэрэлтгүй замнахын үүдийг нээлээ... 

	Нууц зөвлөлийн гишүүд дангаар үлдээд, цэргийн яамны сайдын оруулсан саналыг нэгэн дуугаар сайшааж саналаа өгөв. 

	Ерөнхий сайд эзэн хааныг хуралдаанаас гарч явахад тамга хадгалагч лордын нарийн бичгийн даргыг хажуу тийш дуудан аваачиж хэлсэн нь:

	— Киода-сан, аятайхан мэдээ хамт гарах дуртай байдаг... Өнөөдөр генерал Кошихард ноён Риббентропын нууц илгээлт Берлинээс авч ирэв. Гадаад явдлын яамны сайд тэр бичгийг өгөхийн өмнө Гитлертэй хэдэн цаг зөвлөлджээ. Германчууд цэргийн холбоо байгуулахыг санал болгож байна. Гэрээний нэг болзол нь Япон, Герман улс ямар нэг гурав дахь гүрэнтэй дайтвал харилцан туслалцах явдал юм. Энэ маш сайхан хэтийн төлөв нээж байна... Генерал Кошихарагийн ирснийг эзэн хаанд дуулгаарай. Би маргааш захиаг өгнө. 

	Түрэмгий гүрэн Герман, Япон хоёр шинэ хуйвалдаанд бэлтгэж байлаа. Гэтэл ойрын өдрүүдийн хэрэг явдал Германы нууц саналыг японы парламентад хэлэлцэх асуудлыг хэсэг хугацаагаар хойшлуулав. 

	Энэ хэрэг явдлын эхлэлийг улс төрийн бодлогод ямар ч хамаагүй, газар хөдлөлийн эрдэмтэн Огаи Сасаки тэмдэглэн авчээ. 

	Эрдэмтэн япон өвгөн амьдралынхаа хагасыг Өглөөний цэвэр тунгалаг орон хэмээн нэрлэгдэх Солонгосын Чхонжиний боомтын ойролцоох далайн эрэгт, газар хөдлөлийг судлах жижиг станцад өнгөрүүлжээ. Станцын хэдэн байшин далайн өндөр, нүцгэн эрэг дээр дөрвөн зүг, найман зовхисын салхинд задгай оршино. Газрын гүнд хийсэн маш нарийн багаж хэрэглэлийн заалтад машины нөлөөлөхөөс болгоомжилж, замаас зайтай газар станцын байшинг барьжээ. Эргэн тойрон нам гүм. Арай наахна нь намхан гүвээн дээр Огаи Сасакийн Токиод мэдээ дамжуулдаг радиостанцын цамхаг сүндэрлэн байна. 

	Эрдэмтэн олон жилээр газар дэлхий, тэнгис далайн гүнийг ажиглаж, дэлхийн гүнд үүссэн алс холын доргилт чичирхийллийн чимээг түүхчин шиг тэмдэглэн авдаг байлаа. Тэр өөрийнх нь ажилладаг зэлүүд буйд станцаас хэдэн мянган милийн цаана газар хөдлөхөд хамгийн түрүүн мэддэг байв. Эрт, арван таван жилийн өмнө, урьд ер тэмдэглэгдэж байгаагүй их газар хөдлөлийг тэмдэглэн авсан нь японы арлуудад, Токиогийн районд аймшигтайгаар газар хөдөлсөн байжээ. Тэр газар хөдлөлт японы нийслэлийг устгаж, зуун мянган хүний амь насанд хүрчээ. Амь үрэгдэгсдийн дотор хүү, бэр хоёр нь, хөлийнх нь дор ангайсан газар дээгүүр дөнгөж явж, хөлд орж байсан ач хүү нь оржээ... Өнгөрсөн онд Огаи Сасакийн багаж Филлипинд болсон газар хөдлөлийг, түүнээс бүр өмнө Памирын уулс, Бага Азид болсон газар хөдлөлийг тэмдэглэн авч байжээ. 

	Эрдэмтэн далайн гүнд газар хөдөлсний улмаас үүсдэг асар хүчтэй давалгаатай тэмцэх тэмцлийг амьдралынхаа зорилго хэмээн үздэг ажээ. Ийм давлагаа олон зуун жилийн настай нарсны хэрийн өндөр усан гүвээ үүсгэн цагт таван зуу, долоон зуу, найман зуун километрийн их хурдтайгаар хуйлран оволзож, замдаа дайралдсан эрэг хавийн гацаа суурин, бүхэл бүтэн хотыг арчин хаяна. Огаи энэ давлагааны үүсдэг шалтгаан, зүй тогтлыг тогтоож хүн амьтанд тус болох гэж зурхайн адил газар хөдлөлийн зураг зохион мухар сохор долгионы замыг мэдэхийг оролдож байлаа. Эрдэмтэн гүн ухаж хийсэн газар доорх давхар луугаа өдөр бүр яаралгүй бууж ороход зузаан сийрсэн дэвсгэр алхаа гишгээг нь зөөлрүүлнэ. Эртний сүмийн адил бүдэг гэрэлтүүлсэн газар тасалгаанд хана дагуулан тавьсан багаж хэрэгслийн диц, зэс эд анги сүүмийн гялтганана. Гагцхүү нарийн хэмжүүрт цагны дүүжин эл хуль оргисон нам гүмийг эвдэнэ... Огаи Сасаки тогтсон журмын дагуу бүх багажийг очиж үзэн, заалтыг нь дэвтэрт тэмдэглээд, шатаар мөн түрүүчийнх шиг аажимхан дээш өгсдөг байв. 

	«Миний багаж хүүхдийн сэтгэл шиг мэдрэмтгий. Би багаждаа өөрөөсөө илүү итгэдэг...» гэж тэр ярих дуртай. 

	Гэтэл нэгэн удаа багаж нь эрдэмтнийг мэхэлжээ. Энэ бол 1938 оны наймдугаар сарын зургаанд болсон хэрэг. Газар хөдлөл судлалын станцын бүх багаж үдээс хойш хойд зүгт, Номхон далайн эрэгт газар хөдөлсөн тухай тэмдэглэв. Эрдэмтний тооцоогоор газар хөдлөлийн голомт Владивостокоос өмнөхөн байв. Энд, станц дээр хөрсний шилжилт нэлээд хэдэн микронд хүрчээ. Эрдэмтэн багажийн заалтыг дэвтэрт тэмдэглээд, радио мэдээ зохион Токиод, газар хөдлөлөөс үүсэх далайн давлагаа судлах институтэд явууллаа. Огаи өөрийнхөө ажиглалтад урьдын адил баталгаа ирэхийг тэвчээртэй хүлээвч, институт чив чимээгүй байв. Тэгж тэгж эрдэмтэн хариу радио мэдээ хүлээн авав. Мэдээнд, наймдугаар сарын зургааны өдөр дэлхийн бөмбөрцгийн хаана ч газар хөдлөл болоогүй гэж мэдэгджээ. 

	Гэлээ ч эрдэмтэн Огай зөв байлаа. Владивостокоос урагш болсон газар хөдлөлийн тухай ахмад Сатогийн сумангийн бага дарга Накамүра тэмдэглэлдээ бичжээ. Тэр Хасан нуурын орчим хилийн тулалдаан болж байсан тэр өдрүүдэд Жангү-фэн өндөрлөг дээр амь үрэгдсэн билээ. Түүний бичсэн нь:

	 

	«Өнөөдөр наймдугаар сарын зургааны өдөр. Дайсны хүнд бууны сум манай байрлалд тасралтгүй дэлбэрч байлаа. 14 цагт улаантны нисэх онгоц бидний дээрээс бөмбөг хаяв. Олон хүнд бөмбөгдөгч онгоц ирж, их хэмжээний бөмбөг хаялаа...

	Энэ бүх өдрүүдэд нуувч ухаж, Жангү-фэн толгойг бэхэлж байв. Бидэн рүү танк дайрав. Бөмбөг, сум тасралтгүй дэлбэрч, энэ өдөр нэг л аймшигтай байв. Юм идэх тухай бодохын ч хэрэггүй. Бүтэн хагас хоног хэл дээр юм тавьсангүй. Газраас толгой өндийлгөх аргагүй. Манай хохирол тун их... 

	Өнөөдөр цэлмэг өдөр боловч, дайсны дайралтын дараа нар харагдахгүй байлаа. Сэтгэл санаа хямарлаа. Өөрийгөө зэвүүцэн үзнэм. Ингэж дайтах хэрэггүй. Энэ бол дайн биш, харин газар хөдлөл гэхэд болно... Сөрөг дайралт хийж, Жангү-фэн өндөрлөгийг эгүүлэн авах тушаал иржээ». 

	 

	Энэ «газар хөдлөлтийг» өвгөн япон эрдэмтэн Огай Сасакийн ажилладаг газар хөдлөлийн станцын багаж хэрэгслүүд тэмдэглэн авсан байлаа... 

	Дөчдүгээр дивиз хүнд тулалдаан, шуурган галаар Хасан нуурын дэргэдэх өндөрлөгийг эзлэв. Япон цэргүүд наймдугаар сарын долооны өглөөнөөс эхлэн алдсан байрлалаа эргүүлэн авахыг оролдов. Тэд хорь шахам удаа цус асгаруулсан дайралт хийсэн боловч, амжилт олсонгүй, ялагдаад Түмэн уулын голыг гатлан ухарлаа. Тэд тулалдааны талбарт шархадсан, алагдсан гурван мянга гаруй цэрэг, дарга нараа орхин оджээ. 

	 

	 

	Наймдугаар сарын зургаанд Квантуны армийн Штабаас Токиод түгшүүрт мэдээ ирлээ. Оросууд давуу хүчээр Жангү-фэн өндөрлөгийн зүг сөрөг давшилтад орж, япон цэрэг арга буюу эзэлсэн байрлалаа орхижээ. Байлдаан үргэлжилсээр байв. 

	Энэ өдөр жанжин штаб мөргөлдөөн болж буй район руу нэмэгдэл дивиз хаях шийдвэр гаргажээ. Эзэн хааны 15-р гвардийн дивиз 120-р явган цэргийн дивиз, тусгай морин хороо, хүнд их бууны хороо, инженерийн цэргийн хороо, онцгой морьт бригад, их бууны зургаан батарей, танкны ангиуд, хайгуулын цэргийн бригад болон бас бус томоохон ангиуд замд явж байлаа. Жангү-фэн өндөрлөгийн дэргэд 19-р дивизийн олсон амжилтыг хөгжөөн мандуулна гэж тэдэнд найдаж байв. Одоо эдгээр цэргийг хамгаалалтад оруулах шаардлагатай байлаа. «Кио кү мицү!» гэсэн тэмдэгтэй маш яаралтай радио мэдээ Мүгдэн рүү гарав. Жанжин штаб цэргүүдийн явалтыг хурдавчлан, тэднийг алгуурлалгүй дайнд оруулахыг шаардаж байв. Гэтэл юу ч тусалж чадсангүй. 40-р явган цэргийн дивиз цохилтоо зузаатгасаар наймдугаар сарын арван хоёронд дайсныг Түмэн уулын голын баруун эрэгт гаргажээ. Хасан нуурын дэргэдэх мөргөлдөөнийг арилгах асуудлаар найрамдлын хэлэлцээр эхлэх зааврыг Москвад суугаа элчин сайд Шигэмицүд өгөв. 

	Хэдхэн хоногийн өмнө оросуудтай ямар ч хэлэлцээр хийж болохгүй, найрамдал байгуулах саналыг үл хэрэгсэх заавар Токиогоос Шигэмицүд өгч байсан бол одоо байдал шал өөр болжээ. Цэргийн яамны сайд Итагаки, гадаад явдлын яамны сайд Арита, тэнгисийн цэргийн флотын яамны сайд Ёнаи нар найрамдал байгуулах хэлэлцээр яаж төгссөн тухай Москвагаас мэдээ ирэхийг тэсэж ядан хүлээж жанжин штабт шөнөжин сууж хонолоо. 

	Жанжин штабын дарга, хунтайж Канины тасалгаанд болсон яриа үр дүнд хүрсэнгүй. Хүн бүрийн санаа сэтгэл бүрзгэр бараан байв. Арита Жангү-фэний талаар лавлах материал хийсэн хавтас гартаа барьжээ. Лавлах материалд хилийн маргаан хийх японы үзэл бодлын үндэслэл, оросуудын үгийг сөрөх шалтаг, хилийг тодруулсан хуучин магадалгаа, хуучин зураг... байв. Энэ материал одоо хэрэггүй болсныг Арита ойлгож байлаа. Тэр дипломат бодлогод учир шалтгааны үндэс нь хүч гэдэгт итгэдэг байлаа. Гэтэл хүч түүний талд биш, дайсны талд байв. Гэсэн хэдий ч өөрөөс нь өмнө энэ албан тушаалд байсан хүмүүсийн санал бодол шингэсэн тэр хавтсыг барьсаар байлаа. Гэнэт элчин сайд Шигэмицүд ямар нэгэн шинэ заавар өгөх хэрэг гарвал материал хэрэгтэй болох ажээ. 

	Одоо Москвад үд өнгөрч байгаа. Шигэмицү лав Литвиновын тасалгаанд оччихсон, хэлэлцээ эхэлсэн байх учиртай. Харин Токиод шөнө болсон байлаа. Цаг юутай удаан өнгөрнө вэ?.. Арита хавтсаа нээж, нөгөө бичиг цаасаа хайхрамжгүй эргүүлнэ. Итагаки түүнийг нойрмог жийхгар нүдээр дуугүй харан суулаа. 

	— Одоо энэ протокол бидэнд гай болох нь гэж Арита хэлээд оросуудын өгсөн баримт бичгийн гэрэл зургийн хуулбар, гарын үсэг, тамга дарсан газрын зураг, бас гарын үсэг тамгатай протоколыг Итагакид өгөв. Итагаки чанга уншсан нь:

	— «Оросын эзэнт улс, Хятадын хилийг нарийвчлан тогтоох тухай протокол. 1886 оны зургаадугаар сарын 26... 

	Орос, Хятад, Солонгосын нутаг дэвсгэрийн уулзвар дээрх «Т» тэмдгээс баруун хойд зүгт хил уул даган явсаар Хасан нуурын баруун талаар өнгөрч, хоёрдугаар зэргийн № 1 тэмдэг тавьсан элсэн манхны хойд захад хүрнэ. Яг найман мод зуун сажин зай...»

	— Оросууд энэ протоколыг эш татах болно гэж Арита хэлэв. 

	— Энэ юу ч биш. Тэмдгийг хаана ч тавьж болно. Би зөвхөн эргийн хөвөө дагасан хилийг хүлээн зөвшөөрөв. Тийм хил бидний сэтгэлд нийцнэ... Хагас зуун жилийн өмнө ямар ч байсан юм билээ. Протоколд гарын үсэг зурах үед бид төрөөгүй байсан шүү дээ. 

	Протоколын жинхэнэ эхийг шаардах хэрэгтэй гэж Арита ухаан сийлэв. 

	Тасалгаанд цэргийн яамны орлогч сайд Тожио орж ирэв. Араас нь Доихара орж ирлээ. Квантуны армийн гурван дарга Итагаки, Тожио, Доихара гурав ямагт хамт байж, бие биеийг дэмждэг байлаа. Сүүлийн үес гурвуул засгийн эрхэнд гарчээ. Доихара Итагакийг цэргийн яамны сайд болгохоор нэрийг нь дэвшүүлжээ. Итагаки өөрийн орлогчоор Квантуны армийн цагдаагийн газрын дарга агсан генерал Тожиог болгожээ. 

	Тожио шинэ мэдээ авчрав. Шигэмицү Литвиновтой уулзаад буцаж иржээ. Нууц тэмдгээр тодорхой мэдээлнэ гэсэн ил үгтэй мэдээ Москвагаас иржээ. 

	Хоёр цаг хэртэй түгшүүрт хүлээлт үргэлжлэв... Тэгж байтал нууц бичиг тайлагч мэдээ авчирлаа. Оросууд Хасан нуурын дэргэд мөргөлдөөн гарахаас өмнө байсан хуучин хилийг сэргээх үндсэн дээр найрамдлын хэлэлцээр байгуулахыг зөвшөөрчээ. 

	Цөм сэтгэл уужран, санаа алдав. 

	Үүнийг түр зуурын завсарлага гэж үзэцгээе... Какко Ичио! гэж Итагаки хэлэв.       

	— Какко Ичио! хэмээн цуурай мэт бусад нь давтав. 

	Цэргийнхэн ялагдсанаа түр зуурын явдалд тооцож, өшөө авахыг бодож байлаа. 

	Какко Ичио!.. Бүх дэлхий японы нэгэн дээвэр дор! Мянга гаруй жилийн өмнө тэнгэрлэг эзэн хаан Жинмү ийн гэрээсэлжээ... 

	
БАРЫГ УНАХ ГЭВЭЛ... 

	Хоног, сар өнгөрсөөр байлаа. Сиоганий сайн дурын нисэх бүлгийнхэн Вадим Губановыг дурсан санахдаа амьдралаас одсон хүний нэгэн адил «тийм хүн байсан сан» гэж ярих болжээ... 

	Хятад дахь их дайны эхлэл болсон Лугоуцяо гүүрний хэрэг явдлаас хойш нэг жил өнгөрсөн боловч, дайн дуусах янзгүй байлаа. Хятад улс нэг сараас хэтрэхгүй хугацаанд болсон тарвас шиг эзэн хааны шаазан тавагт тавигдах болно гэж сайрхаж байсан Токиогийн генералуудын төлөвлөгөөг эх газрын сунжирсан дайн будилаантуулав. Том томоор хэрчиж, хэчнээн ч хамаагүй ид! гэж цэргийн яамны сайд, генерал Сүгояма хунтайж Коноэгийн тасалгаанд хэлж байжээ. Зөвхөн эхлэх л хэрэгтэй! Анхны буун дуу гармагц бүх Ямато үндэстэн, бүх ард түмэн эзэн хааны замаар замнах хөдөлгөөний үзэл санааг тойрон нэгдэх болно... 

	Гэтэл урьдаас хараагүй гацаанд оржээ. Дайн эхлээд нэг жил болоход хайгуулын арми бууя гэхэд бууж болохгүй, цааш яваад байна гэхэд аюултай бар унасан хүн шиг болжээ... Япончууд Хятад улстай дайнд лав ороолджээ. 

	Хятадын нутагт япон цэргийн давшилтыг тэмцэж буй ард түмэнд туслахаар ирсэн оросын сайн дурын нисэгчид нэлээд хэмжээгээр саатуулан барьж байв. Лугоуцяо гүүрний дэргэд япончуудын өдөөн хатгалга хийсний нэг жилийн ойгоор гоминданы засгийн газрын цэргийн яамны сайд, Чан Кайшигийн баруун гар Хэ Инчин хятадын сэтгүүлчдэд мэдэгдэл хийв. Тэр Японы түрэмгийллийг эсэргүүцсэн Хятадын эсэргүүцлийн өсөлтийн тухай яриад, гоминданы армийн байлдагчид болон японы түрэмгийлэн эзэлсэн нутаг дэвсгэрт тулалдаж байгаа партизануудын баатарлаг үйл ажиллагааг бодит жишээ татан ярив. Хятад нисэгчдийн амжилтыг ярихдаа Формоз арал руу хийсэн зоримог нислэг, Үхүгийн нисэх буудлыг цохисон тухай, нисэх онгоц зөөгч «Ямато марү» хөлөг онгоц болон далайн эрэг хавь, Хөх мөрөнд байсан дайсны цэргийн ба худалдааны хөлөг онгоцнуудыг живүүлсэн тухай, хятадын бөмбөгдөгч онгоц Кюсю аралд довтолсон... тухай дурдав. 

	Хэ Инчин агаарын тулалдааны үр дүнг гаргаж, японы нисэх хүчин нэг жилийн дотор Хятадад байсан хоёр мянгаад онгоцноосоо зургаан зуу гаруйг алдсаныг яриад агаарын цэргийн хүчний бүрэлдэхүүнд герман, италийн хоёр зуун тавин онгоц байгааг бас тэмдэглэв. Тэдгээр онгоц дээр Европоос ирж, японы талд тулалдаж байгаа дөрвөн зуун гадаадын нисэгч, техникчид ажиллаж байлаа. Хятадын ялгуусан нисэгчид хэнтэй тулалдаж байгааг харав уу!

	Хэ Инчин чөлөөлөх дайны ололт амжилт бүрийг хятадын зэвсэгт хүчинд хамааруулж, зөвлөлтийн сайн дурын нисэгчдийн талаар ганц ч үг дурссангүй. Энэ бол нууц... 

	Зөвлөлтийн нисэгчдийн сиоганий бүлэг болон бусад анги салбарууд хятадын тэнгэрт тулалдсаар байлаа. Алс холын Москвагаас шинэ нисэгчид ирж эх орондоо буцаж байгаа хууччуулын халааг авч байв. Гэхдээ сайн дурынхны зарим нь хуучин анд нөхөд, Москва орчмын ой мод, украйны тал нутгаа үзэх хувь тавилан байсангүй... Тэд Нанжин, Ханькэу, Кантоны дэргэд, эсвэл нэргүй хаа нэгэн газар хятадын хөрсөнд мөнхөд нойрсон үлджээ... Вадим Губанов хаана алга болсон нь бүү мэд. 

	— Казак алс хүний нутагт нас барсан нь магад гэж Тимофей Крюкин гунигтай үглэн, нөхрийн амь үрэгдсэнд ихэд шаналан байлаа. 

	Халуун бүсийн хуурай халуун шатаж байсан боловч, хуанлийн хуудсаар тоолбол намрын эхэн сар гарсан нэгэн өдөр сайн дурынхны сэтгэл хөдөлгөсөн баярт үйл явдал боллоо. Тэр өдөр урьдын адил нислэгт гарах тушаал хүлээн, газраар хүчит далавчаа дэлгэн зогссон бөмбөгдөгч онгоцны сүүдэрт, хатаж шарласан өвсөн дээр сууцгааж байв. Агаарт амгалан тайван, бүх онгоц хөөрөх дохио хүлээн талбайд зогсож, ховорхон тохиолдох нам гүм, чимээ шуугиангүй цаг байв... Тимофей хөлийн чилээг гаргахаар босож тамхи татахаар холдон явлаа. Тамхи гарган чүдэнз хавираад тамхиндаа хүргээгүй байтал дуун гарав. Агаарт онгоц хүнгэнэж байлаа. Тимофей дуугаар нь дайсны онгоц ирж явааг мэдэв. Тэгтэл Японы «И—96» сөнөөгч онгоцны бараа харагдлаа. Тэр онгоц бараг хусах нислэг шиг доогуур нисэн явах нь буух гэж байгаа мэт. Залилж байж болно... Нисэгчид онгоц руугаа гүйлдэж, жижүүрийн сөнөөгч онгоцнууд дайсныг агаарт угтахаар гүйж эхлэв. Гэтэл японы дан далавчит онгоц ямар ч дайтах шинжгүй, илт буух байдалтай орж ирлээ... Тэр газар хүрмэгц, бетондсон замаар гүйлээ. Япон нисэгч буудлаа андуурав уу?!

	Нисэгчид гар буугаа суга татан төөрсөн дайсны онгоц руу гүйцгээв. Нисэгч нь гэртээ ирсэн мэт бүхээгээс гарч ирэв. Японы армийн хөндлөн погонтой хамгаалалтын комбинезон өмсжээ. Тимофей гар буу барин урагшилснаа нүдэндээ итгэхгүй зогтусав. Өөдөөс нь Вадим Губанов дуулгаа авч хаяад ирж явлаа. 

	— Казак минь, чи японы талд алба хааж байна уу?! гэж Тимофей сая ухаанаа олов бололтой хэлээд буугаа гэрэнд нь хийж, — За, яамай яамай!.. Казак минь хаанаас гараад ирэв?! Амьд мэнд ирлээ шүү! гэв. 

	Нөхөд нь алга болсон нисэгчийг хөгжилдөн хүрээлж, тэврэн авцгаав. Вадим бас баяртай хариу тэврэлцлээ. 

	— Чи хаанаас ирснээ тодорхой яриач! гэцгээв. 

	Гэтэл тодорхой ярих бололцоо олдсонгүй. Гагцхүү баярласан сэтгэл дарагдсан хойно, Вадим өөртөө тохиолдсон явдлыг нөхдөдөө олон хоногийн турш нарийн тодорхой ярив. 

	... Сөнөөгч онгоц Ханжуугийн ойролцоох японы нисэх буудлыг бөмбөгдөхөөр яваа хэсэг бөмбөгдөгч онгоцыг дагалдан явав. Үүрээр хөдөлж, жижиг үүлэн давхаргыг цоолон гарч нисэв. Хурдан бөмбөгдөгчид түрүүлэн, арай доохнуур нисэж араас нь Антон Якубенкогийн удирдсан найман «И—15» бие биеэ харан нисжээ. 

	Доор, үүлэн чөлөөгөөр намхан хадархаг уулсын дунд энд тэнд нуурын ус гялтганан өнгөрнө. Антон толгой дохин доош заав. Орог шаргал дөл бадруулан тосгон шатаж байна. Фронтын шугам өнгөрсөн нь илэрхий болов. Вадим бас ойлгож, толгой дохив. Бөмбөгдөх газар ойртож арван таван минутын нислэг үлдэв. Бөмбөгдөгчид наран талаас нь очихоор нислээ. Баруун гар талд далай хөхрөн харагдсанаа удалгүй харагдахгүй болж, модтой уул гүвээ дахин жирэлзэн өнгөрөх болов. Үүл сийрэгшиж өөдөөс элдэв хэлбэр дүрстэй том том үүл нүүнэ. Хотын бараа харагдлаа. Хөх мөрөн бараан хүрэн тууз татуулан гарч ирлээ. Антон далавчаа ганхуулж, анхаар! гэсэн дохио өгөв. 

	Японы нисэх буудлаас таван онгоц хөөрч амжив. Бусад нь талбайд эгнэсэн хэвээр үлдэв. Их буугаар яаран буудаж эхлэв. Гэхдээ дуу нь үл дуулдах агаад, гагцхүү тэнгэрт тогтсон цагаан үүлэн дунд гал манасхийн дэлбэрэх нь харагдана. Анхны дайралтаар онгоцны буудал хүрэн улаан гал дөлөөр хучигдан хуйларч, тэсрэлт дэлбэрэлт боллоо. Японы мухар хоншоорт онгоц өндөр авч бөмбөгдөгч онгоцны жагсаал руу дайрахыг оролдсон боловч, найман сөнөөгч онгоц цохилтыг өөр дээрээ авлаа. Бөмбөгдөгчид хоёр дахь эргэлт хийхээр явлаа. 

	Агаарын тулалдаан хэдхэн минут үргэлжлэв. Сөнөөгч онгоцны нисэгчид бөмбөгдөгч онгоцыг бөмбөгөө хаяж дуусаад баруун зүг одохыг хүлээж байгаад, дайснаас салж бас буцах замдаа орлоо. «И—96» тэдний араас мөшгөсөн боловч, удалгүй хурд дутаж хоцров. Хэдэн минутын дараа баруун гар талаас японы баахан сөнөөгч онгоц гарч ирэв. Тэд өөр буудлаас ниссэн нь лавтай. Якубенко явуут дайсныг дайрахаар шийдэв. Хүч тэнцүү, найм найм байв. Үүлэн дор тулалдаж, үе үе орог цагаан үүлнээ шумбан орж байлаа. 

	Дашрамд хэлэхэд энэ явдлыг тэр өдөр Ханжуу руу явсан хүн бүр санаж байв. Тэгээд цааш нь... 

	... Вадим өөр лүү нь дайран ирсэн дайсныг харсангүй, гэхдээ онгоцны элэг цоо буудуулсныг мэдлээ. Онгоц хүндэрч, эргэхгүй болов. Нэлээд сайн өндөр авснаа ашиглаж бөөн онгоц руу дайран ортол, үүлэн дундаас японы хориод дан далавчит онгоц бас гарч ирэв. Дайсан наад зах нь гурав дахин давуу хүчтэй боллоо. Вадим бариулаа эцэст нь тултал атгаж, дээд зэргийн хурдаар ойртлоо. Тэр хос пулемётоор доороос галлав. Түүн рүү дайрсан онгоц шатаж далавчаараа гулсан унаж эхэллээ. Япон нисэгч шатаж байгаа онгоцноос үсэрч амжсан боловч, хэтэрхий эрт шүхрээ задалснаас торгон шүхэр нь галд нүд ирмэх зуур залгигдаж эвдэрхий онгоцтойгоо зэрэгцэн унав. Араас нь утаан зам татжээ... 

	Тэгтэл Вадимыг хоёр сөнөөгч онгоц зэрэг дайрав. Гэтэл онгоц нь бараг жолоодогдохгүй шахам болж... Антон хажуугаас ирж Губановын араас шил даран явсан японыг дайртал, хоёр дахь онгоц баруун гараас нь цохилт өгөв. Пулемётын шинэ ээлжийн гал шатахууны сав цоолжээ. Вадимын нүүр өөд тос, бензин цацагдав... Онгоц цаашид нисэгчид захирагдсангүй. 

	«Шатах боллоо!» гэсэн бодол толгойд зурсхийн, Вадим даруулгаа тайлж, бүхээгээс үсрэв. 

	Тэр шүхрээ задлалгүй уналаа. Газарт яах ийхийн зуургүй ойртов. Вадим цагаригийг угз татсанд сэгсрэгдээд, агаарт дүүжлэгдэв. «Амьд байх шиг бололтой!..» Гэхдээ үхлийн аюул өнгөрөөгүй. Сөнөөгч онгоц пулемётын ээлжит гал нээн, халуун утаа ханхлуулан тун ойрхон өнгөрчээ. Япон нисэгч алдан буудаад, дахин буудахаар эргэлт хийв. Вадим татлагаас татвал торгон шүхэр бараг эгц босоо болж, доош хурдтай унаж эхэллээ. Сөнөөгч онгоц түүнийг нэхэн ирж буудаад бас оносонгүй... Газар ойртож, япон нисэгч Вадимыг дахин дайрах зүрх хүрсэнгүй. 

	Өтгөн шигүү, өндөр хулс ургасан нуурын төв чиглэн шүхэр алгуурхан доошилж байлаа. Хүн амьтангүй эл хуль нуурын захад дарвуулыг нь авсан завь дайвалзан харагдана. Вадим татлагаас татан дахин гулсаж эхлэв... Бүр усанд тулж ирмэгц мөрөвчөө мултлан, толгойгоор шумбан ороход шүхэр бүтээн авлаа. Вадим уснаас цухуйж, нойтон шүхрийн дор сарвалзаж байтал, толгой, мөр лүүгээ хүчтэй цохиулж, дахин уснаа шумбав.       

	Нисэгч усан доогуур сэлж, холдож аваад, эргэн харвал уснаа дэлгэгдэн нэвсийсэн шүхрийнх нь дэргэд завин дотор, буурал ямаан сахалтай, хулс шиг үелсэн нарийхан нүцгэн хөлтэй загасчин хятад зогсож байв. Тэр сэлүүрээ шийдэм шиг барьж, живж буй шүхрийг сүрхий ажиглан отож зогсжээ. Тэр Вадимыг үзмэгц, цохиход бэлтгэн сэлүүрээ заналтайяа өргөв. 

	— Шанго! Шанго! Руси феди. Феди чан2... гэж Вадим санаанд орсон хятад үг хэлж хашхирав. 

	Өвгөн сэлүүрээ буулгаад балмагдсан царайтай, гараа цээжиндээ нааж, доор бөхөлзөв. Загасчин Вадимыг япон гэж андуурсандаа гүнээ уучлал эрж юм шулганав. Шархтай гарыг нь цохижээ. Мөр, толгой нь тэсэх аргагүй өвдөж байлаа. 

	Өвгөн Вадимыг завиндаа татан оруулж загас ханхалсан нойтон торон дээр суулгаад, өөрөө хитэг дээр зогсож, эргийн зүг яаран сэлүүрдэв. Тэр үе үе Вадим руу эргэж, бөхөлзөн тархиа шааж, толгой сэгсрэн харамсана. Эрэгт ойртон очоод олсонд уясан чулуу завинаас авч хаяв. Энэ нь зангууны үүрэг гүйцэтгэдэг бололтой. Тэгээд ус руу орж, завиа нүцгэн гуалингаар хийсэн жижиг тавцан руу аваачиж Вадимыг эрэг дээр дэмжин гаргав. Өвгөн түүнийг араасаа яв гэж дохиод, бөхөлзөн нахилзсаар байв... Вадим эрүүл гараар гар буугаа тэмтэрч, гэрээс нь мулталж аваад, өвгөний араас даган алхав. 

	Өтгөн ургасан хулсан ширэнгээс гарч, уулын энгэрт ногоон цөөрөм үүсгэн үелсэн тутаргын талбайн дэргэдүүр явж, дахин ширэнгэ ойд орж хэсэг яваад ойн цоорхойд очив. Бөөн модны цаана өвсөн дээвэртэй байшингууд алсад харагдлаа. Өвгөн зогсож, Вадим руу эргээд, алгаа тэнийлгэн газарт юм наалдуулах мэт өвс рүү заав. Энд суугаад жаахан хүлээж бай гэсэн дохио болохыг Вадимыг ойлгоход өвгөн толгой дохиж инээмсэглэв. Сийрсэн бүрх малгайтай чөргөр загасчин өвгөн тахир жимээр орон алга болов. 

	Нэг цаг хэртэй болсны дараа жим дээр хүмүүсийн аяархан ярилцах сонстов. Загасчин хоёр тариачин дагуулан Вадимыг орхисон газар хүрч ирээд, ийш тийш сэрэмжлэн харав. 

	Тэдний нэг, инээмсэглэсэн зөөлөн царайтай бүдүүн эр гэнэт оросоор ярьж эхлэв. 

	— Манай хүн Москвад олон жил суусаан. Манай хүн бөмбүлэг байнаа, бөмбүлэг байхаагүй гэж жаахан жаахан ирба хийдэг байсан. Манай хүн Москвад Ван Ваныч гэдэг байсан... гэж их л хичээж, хэлэх үгээ санаж эвлүүлэн хэлээд хуруугаа инчдэв... 

	Загасчин нэгэн юм удтал ярьсны эцэст Ван Ваныч хэлмэрчилж, өвгөн, орос нисэгчийг японтой андуурсандаа уучлал гуйж, өөрийгөө зэмлэн харааж, сэлүүрээр цохиход их өвдөв үү? гэж асууж байна гэв. 

	Гар нь улам өвчин орон янгинан шархирч байвч, Вадим тусламж үзүүлсэнд нь өвгөнд талархал илэрхийлээд, зүгээр давгүй гэв. 

	Ирсэн гурав зөвлөлдөөд Ва-дин (дөнгөж сая Вадимыг ийн нэрлэжээ) өдрөөр тосгонд очиж болохгүй хэмээн үзэв. Япончууд, ховорхон ч гэсэн, тосгонд ирдэг ажээ. Шөнө Вадимыг нэгэн итгэлтэй хүнд аваачиж өгөхөөр болов... Өвгөн ногоон дээр алчуур дэлгэн загас, мантуу тавьж, жижигхэн тарвастай төстэй нэгэн жимсний ясаар хийсэн савтай ус Вадимд өгөв. 

	Удалгүй хоёр нь явж, Вадим Ван Ванычтай өдөр өнгөрүүлэв. 

	Эргэн тойрон голио царгиж, нисдэг галт хорхой модон дунд солиртон гялалзсан шөнийн харанхуйгаар загасчин Сюй дахин ирэв. Тариачид нисэгчийг тосгоны нөгөө захад, дархны газрын дэргэдэх нэгэн айлд аваачив. Цаг орой болсон боловч, өргөн хаалга цэлийтэл дэлгээстэй бөгөөд бүсэлхийгээ хүртэл нүцгэлсэн дархан нүүрс дүрэлзсэн хөөргийн дэргэд ажиллаж байлаа

	Гэрийн эзэн Хү-мин Губановыг уриалагхан угтав. Ван Ваныч Хү-минийг сонин уншиж чаддаг, тосгоны хамгийн боловсролтой хүн гэж их л хүндэтгэн ярив. Хү-мин Шанхайд өөрийн уран дархны газарт сийлбэр хийж байгаад япончуудад хөөгдөж энд ирж суужээ. 

	Дараахнаар нь дархан Гүн-лин төмрийн үнэр ханхлуулан орж ирэв. Хү-миний эхнэр орос нисэгчийг сувилж эхлэв. Вадим өвчиндөө үрчийн байж комбинезоноо тайллаа. Тэр эмэгтэй мөрөнд нь хурц нялуун үнэртэй барын тос түрхэж хүн орхоодойн ханд уулгав. Эзэгтэйг эмчилгээний ажлаар оролдож байх хооронд эрчүүд яриа дэлгэн ихэмсэг сууцгаалаа. 

	Фронт хүртэл хол уу гэж Вадимыг асуусанд хятадууд хоорондоо сайтар ярьж тохирсны эцэст Ван Ваныч: Тайван цагт бол долоо хоногийн газар. Гэтэл одоо хоёр сар яваад ч хүрэхгүй. Газарчгүй бол Ва-дин ердөө ч хүрэхгүй замдаа японд баригдах болно гэж орчуулав. Тэд дахиад л цөм маргалдан хэлэлцэж гарав. 

	— Бид ойн хүмүүсийг гуйя. Тэд юм юм гадарлаж байдаг улс гэж Ван Ваныч хэлэв. 

	Ойн хүмүүс гэж юун улс болохыг тэр тайлбарласангүй. Вадимд энэ тариачид нэг юм хэлэхгүй нуугаад байх шиг санагдав. 

	Нисэгчийг хашаа руу харсан нэгэн жижигхэн цонхтой шалгүй, зай муутай пинд байрлууллаа. Пинд бөөрөнхий хулс, Нягт шар мэт хатуу модны тайрдас, цуудас овоолжээ. Буланд ямар зориулалттай нь үл мэдэгдэх өндөр хавчиг тогоо гадна талаас галладаг пийшинд зоолттой байлаа. 

	Вадим энэ бүгдийг өглөө ажиглажээ. Тэр мужааны ширээн дээр унтаж хоножээ. Өөр зайтай газар энд байсангүй. Тавиур дээрх багаж хэрэгсэл, бэлтгэж тавьсан мод, дутуу хийсэн сийлбэрүүд, бэлэн болсон Будда бурхны улаан хүрэн сийлбэрийг үзвэл энэ нь Хү-миний уран дархны газар бололтой.

	Вадимд өглөө, хүрэн сүмстэй, тавагтай цагаан будаа, утаа ис болсон вааран данхтай цай авчирч өгөв. Ван Ваныч гүйж ирээд, өдөр эндээс гарч болохгүй шүү гэдгийг хэллээ.

	Вадим агаар амьсгалах гэж шөнө гадаалахаас өөрөөр хошуу цухуйлгахгүй долоо хоног хэртэй пинд амьдарлаа. Хү-мин өдөр ирж цонхны тушаа хулс зорж, олон янзын уран нарийн сийлбэр үйлдэнэ. Түүний гараар далай тэнгисийн байдал, хадан хясаа, нарс, дарвуулаа дэлгэсэн завь бий болно... 

	Хү-мин ажлаа эхлэхийн өмнө гал түлж, хоёр цаг хэртэй хулс чанаж, лав шиг зөөлөн болгон буцалгана. Дараа нь хатааж, сүрлэн шар өнгөт хатуу ясан ялтас, бортгон хэлбэрт цэцгийн сав болгоно. Халуун уурт орсон мэт пингийн дотор халуу шатна. Вадим хөлс асгаруулан хулсан залхаалт дуусахыг байж ядан хүлээнэ... Гэтэл сийлбэрч Хү-мин халууныг үл тоомсорлох ажээ. Тэр Ван Ванычаар дамжуулан өөрийн урлалын нууцаас Вадимд ярьж өгөв. Мод бүхэн өөрийн гэсэн онцлог шаардлагатай. Намар боловсорсон хулс олон сараар наранд гандаж өнгө нь тогтвортой болдог. Гадна талын бүдэг шар өнгөн дор хар хүрэн давхарга тогтоно. Уран нарийн сийлбэр хийхэд энэ давхарга тохиромжтой... Сийлбэр хийх нягт шарыг харанхуйд хоёр гурван жил хатаана. Гавар модоор хайрцаг, авдар, мебель эдлэл хийхэд хорхой шавж үл иднэ... 

	Ван Ваныч удахгүй ойн хүн ирнэ гэж амласаар боловч Вадим халуун пинд хийх ажилгүй шаналсан хэвээр... Хэн ч ирсэнгүй. Шөнийн цагаар гадагш гарахад Гүн-линий Дархны газар шивэр авир хийх чимээ, хөөргийн хүнд амьсгал, алх дөшний цохилт сонстоно. Нэг шөнө Ван Ваныч ирж, дагуулан явлаа. Дархны өрөөнд сийлбэрчин загасчин өвгөн, Гүнлинээс гадна танихгүй гурван хүн байлаа. Хясааны цог нэг унтарч, нэг улалзан бадарч улаавтар туяа цацруулан тэдний нүүрийг гэрэлтүүлнэ. 

	Нэгэн хүн Вадимын өмнөөс босон ирж, өөрийгөө Чан Фэнлин гэж танилцуулав. Тэр цэрэг саравчтай малгай, хөвөнтэй өмд цамц, ширэн ултай зөөлөн шаахай өмсөж, суран бүс бүсэлсэн нь хагас цэрэг, хагас тариачин болжээ. Карабинтай төстэй япон хийцийн винтов үүрчээ. Энэ бол нөгөө хүлээж байсан хүн... гэж Ван Ваныч тайлбарлав. 

	Зэвсэгтэй гурван хүн партизан бөгөөд Чан Фэнлин отрядын дарга нь ажээ. Тэр орос нисэгчээс яах бодолтой байгааг нь асуув. 

	— Өөрийнхөндөө очих бодолтой байна гэж Вадим хариулав. 

	Вадим Ван Ванычийн хэлмэрчилсэн зүйлээс Чан Фэнлиний партизаны отряд энэ тосгоноос хорин ли зайтай ууланд байрлаж байгааг мэдэв. Тэр өөрөө цэргийн албан хааж, бүр Жан Золинд зүтгэж явжээ. Япончууд тэднийг нэгэн барилга дээр албадан ажиллуулжээ. Дараа нь бүх ажилчдыг хуучин чиргүүл онгоцонд ачиж, живүүлжээ. Харин Чин Фэнлин зугтаж амжжээ. Түүний отряд тавиад хүнтэй боловч, тун муу зэвсэгтэй гол төлөв жадтай ажээ. Саяхан нэг пулемёт олж авсан нь гажигтай тул дарханд үзүүлэхээр авчирчээ. Гэтэл Гүн-лин учрыг бас олсонгүй. Орос нисэгч тусалж юуны магад. 

	Партизаны дарга нөхөр Ва-динг өөрийнхөө отрядад очвол дээр, партизантай тэмцэхээр ирүүлсэн японы залхаан цээрлүүлэх отряд энэ районд ажиллаж байгаа учир энд үлдэх нь аюултай гэж үзлээ. Одоо Чан Фэнлин зэргэлдээ район руу явж байгаа бөгөөд гурав хоногийн дараа эргэж ирнэ. Тэгээд буцах замдаа орос нисэгчийг авч явах ажээ. 

	Партизанууд Хү-миний уран дархны газар хоёр дайз сумтай «Гочкис» хэмээх пулемёт аваачиж тавиад, Гүн-лин дархны хийсэн баахан жад авч одлоо...       

	Вадим маргааш нь «Гочкистой» ноцолдож өнжив. Замаг нь гажиж, сум өгөх механизм ажиллахгүй болжээ. Эвдэрсэн эд ангийг шинээр хийх болж, Гүн-линий хамт дархны газар, нуугдан ажиллав. Орой болоход пулемёт бэлэн болж, шалгаж үзэх л үлдэв. Гэтэл буудвал, хүмүүсийн анхаарал татаж, элдэв яриа дэгдэж, япончуудын сонорт хүрч болох байлаа. 

	Чан Фэнлинтэй уулзахаар товлосон өдрийн урьд орой Ван Ваныч айж сандран гүйж ирээд,

	— Япончууд!.. Япончууд... Танай зугтах хэлэгтэй гэж яаран хэлэв. Түгшүүрт мэдээ тосгоноор даруй тарав. Вадим «Гочкис» авахаар дархны газарт гүйн орвол, тэнд дархан, сийлбэрч Хүмин өвгөн загасчин байж байв. Загасчнаас бусад нь цөм тосгоноос явахаар шийдэв. Пулемётоо авч, нарийхан жимээр нуур луу бууж, зэгсэн дундуур бөгтийн явсаар ойд оров. Ард нь буудах дуун нуурын эрэг хавьд бүдэгхэн сонстоно. Тосгонд залхаан цээрлүүлэгчид иржээ. Хү-мин харанхуй болгоод тосгонд буцаж очихоор болов. Чан Фэнлиний партизанууд япончуудтай халз тулгарч магадгүй тул тэдэнд урьдчилан хэл дуулгах хэрэгтэй байлаа. Үүрээр сийлбэрчин Чан Фэнлин, түүний хоёр партизаны хамт буцаж ирэв. Залхаан цээрлүүлэгчид тосгоныг бүслэн хаажээ. Дархны газар партизанууд ирдгийг хэн нэг нь алтан хошуу өргөжээ. Загасчныг жадлан алаад үхсэн хойно нь хэд дахин буудаж, дархны газрыг шатаажээ. Одоохондоо бусад айлын байшингаар оролдоогүй байв. Партизануудыг барьж өгөхгүй бол бүх тосгоноор нь шатаана гэж сүрдүүлж байгаа ажээ.

	— Талын өвсийг цөмийг зулгааж чадахгүй! Хавар болж, халуун салхи гарахад л дахиад ургаж эхэлнэ... гэж мянган жилийн тэртээ Бай Дюи бичсэн юм гэж Хү-мин хэлэв. 

	Хү-мин Вадимын дэргэд суугаа хүмүүсийн дотор хамгийн боловсролтой нь байлаа. 

	Цаашид хэрхэх талаар зөвлөлдөв. Чан Фэнлин япончуудыг буцах замд нь отох санал гаргав. 

	— «Гочкисын» хэргийг гаргах хэрэгтэй. Ажиллах л учиртай гэж Вадим хэлэв. 

	Гүн-лин дархан бүх насаараа энд сууж байгаа тул газар орны байдлыг бусдаас илүү мэдэх ажээ. Тэр бээр хэлрүүн:

	— Зүүн тийш явах зам нууран дундуур, далан дамжин хадны хажуугаар өнгөрнө. Япончууд түүгээр явах болно. Өөр зам байхгүй. «Зэрлэг галууны хавцал» гэдэг газар гэж тэр хэлэв. 

	— Хол уу? гэж багийн дарга асуусанд 

	— Хэрэв одоо гарвал үүрээр хүрнэ гэв. 

	Партизануудыг зэрлэг галууны хавцалд хүрэх үес нар гараагүй, манан татсан байлаа. Энд ямар ч хавцал байсангүй. Зам нэг талаараа хаданд тулж, нуурын эрэг даган тахирлаж явснаа, дахин зүүн тийш чиглэжээ. Хаднаас жижиг чулуун гүүртэй далан хүртэл хоёр зуугаад метрийн зайтай ажээ. Тэгээд шийдсэн нь япончууд харанхуйд явж зүрхлэхгүй нь лав. Иймээс тэд гэгээ орсон хойно тосгоноос гарна. Тэгэхээр энд үд дунд ирнэ. Цувааг гүүрээр гарч, эхнийх нь хаданд арай хүрээгүй явахад Вадим гал нээнэ. Гурван хүн винтовоор буудаж эхэлнэ. Залхаан цээрлүүлэгчдэд далангаар буцах явах ганц зам үлдэнэ. Тэднийг гүүр лүү хуйлрахад нь сүүлчийн дайзтай сумаа шившчихээд сэхээ авахаас нь өмнө боломжтой гэсэн зэвсгээ авч урагш дайрах хэрэгтэй. Хэрэв пулемёт гацвал яана... Гуравхан винтовоор яах ч үгүй шүү дээ. 

	Залхаан цээрлүүлэгчид урьдчилан тооцоолсон ёсоор үд дунд хүрч ирлээ. Отрядын өмнө хоёр морьтой офицер түрүүлэн далан дээр гарч ирэв. Араас нь жар орчим цэрэг явган жагсаалаар дагажээ. Цувааны ард хэдэн ачаатай тэрэг явав. 

	Вадим бутан дунд хадны ард нуугдаад ачаа хөсгийг гүүрэн дээр гарч ирмэгц галлах хэрэгтэй гэж тооцоолов. Ачаа хөсөгтөө буцах замаа хаалгасан дайсан тэнд махан овоо болох ёстой. Пулемёт л битгий гацаасай билээ!.. 

	Шөргөн галд морьд, морьтой хүмүүс, явган жагсаалын цэргүүд өртөж, нэг офицер морины хамт газар шаан ойчиж, нөгөө нь зугтаж, суманд өртөн ойчиж байгаа цэргүүдийг дайран, байдаг хурдаараа буцаж давхив. Нарийхан гүүрэн дээр санасанчлан овооролдож эхлэв. Морьд ойчиж, тэргээ онхолдуулан дүүлэн цойлов. Вадим шинэ дайзтай сум хийгээд хамгийн бөөн дунд нь галлав. 

	Тэр винтовын дуу сонссонгүй. Дээрээс харж байтал, партизанууд зам дээр гүйн гарч, хаягдсан буу зэвсэг яаран цуглуулж эхлэв. Гүн-лин дархан тэргэн дээрээс пулемёт, сумтай хайрцаг шүүрэн аваад буцаж харайлаа. 

	Тулалдаан ганц хоёрхон минут үргэлжлэв. Партизанууд олзолсон зэвсгээ тэврээд, бутан дунд алга болов. Вадим партизануудыг галаараа хааж, далан дагуулан бас нэг шөргөн гал нээгээд, нөхдийн араас гүйлээ. 

	Байлдааны олз омог багагүй, арван долоон винтов, нэг пулемёт, сум, алагдсан офицероос авсан самуурайн сэлэм, гар буу байлаа. 

	Ойн гүнд түр зогсож амьсгаа дараад тээшээ хуваагаад цааш явав. 

	Зөвлөлтийн нисэгч Вадим Губанов хятадын партизан, «Отрядын зөвлөх» болж, хэлмэрчээр нь урьд Москвад хятад дэнлүү, тогшуур, цэцэг худалдаж явсан гудамжны илбэчин Ван Ваныч томилогджээ. 

	Хэнань мужийн хилийн бөглүү газар ажиллаж байсан Чан Фэнлиний отряд анхандаа хэдхэн арван хүнтэй байснаа зэвсэгтэй болмогц хурдан өсөв. Уулын мод, хадны агуйд таран байрлаж, үе үе гэнэт нуурын эрэг, Ханькэугийн зам дээр гарч, японы жижиг гарнизон руу дайраад, эсвэл замаар өнгөрч яваа цувааг буудаад дахин ууландаа буцдаг байлаа. Буддын шашны сүмд сар гаруй болж байтал залхаан цээрлүүлэх отрядад мэдэгдэж, суурьшсан газраасаа зайлахад хүрчээ. Тэсэхийн аргагүй халуун шатаж, Вадимд дахиад л Хү-миний пингийн халуун тогооны дэргэд амьсгаа давчдан байх шиг санагдаж байсан зуны дунд сард тэдний отряд хошууны төв Лүхоү хотыг эзлэн авав. 

	Лүхоүг дайрахаар эртээс бэлтгэжээ. Эхлээд тийш нь Гунлин дархныг хэдэн хүнтэй явуулав. Тэд хотын хаалганы ойрхон орших нэгэн дархны газар ажиллах болж, улмаар тэр нь нууц штаб болон хувирчээ. Тэнд гранат, винтов, хутга, цахиур буу, хэсэгчлэн задалсан пулемёт зэрэг зэр зэвсэг тариачны тэргэнд ногоогоор далдлан ачиж аваачжээ.

	Лүхоүг японы жижиг гарнизон хамгаалж байлаа. Тэдний учрыг олоход онцын төвөггүй боловч, хот өндөр чулуун хэрэмтэй япончууд шөнө хотын хаалгыг хааж, хамгаалалтад нэмэгдэл хүч тавьдаг байв. 

	Зах дээр наймаа хийхээр ачаа хөсөгтэй, сагс дамнуургадан мөрдсөн тариачид үүрээс өмнөхөн хотын гадаа цугларч нар мандаж, хаалга онгоймогц дотогш ордог байв. Партизанууд үүнийг ашиглахаар шийджээ. 

	Дайрахаар товлосон өдөр, хаалганы дэргэд үймсэн тариачдын дунд олон партизан бие биеийг танихгүй мэт орчин тойрныг хэнэггүй царайлан харж байлаа. Сийлбэрч Хү-мин модоор хийсэн элдэв дүрс, хулс, наргилын самраар хийсэн гал тогооны хэрэглэл... худалдахаар аваачив. Тэр мөрнөөс туялзсан дамнуургаа мултлан хаяад, сагсныхаа дэргэд явган сууж хүлээлээ. Сагснаас шигшүүр, хоолны халбага, сүлжмэл цүнх, ямагт гүйлгээтэй байдаг аймшиггүй царайтай модон бурхад... цухуйж харагдана. Сэлмэн эвэртэй туранхай шар хөллөсөн үзэмж муутай ачаа хөсгийн дэргэд тариачны хувцастай Чан Фэнлин хажуу дахь хүнтэйгээ ярилцан зогсоно... 

	Нар мандлаа. Цэргүүд винтовоо босгож бариад хүнд дааман хаалга нээж эхлэхэд тариачид шуугилдан ойртож очив. Тэгтэл буун дуу тасхийж, дайрах дохио өгмөгц, партизанууд японы харуулын зүг ухасхийлээ. Нэг хэсэг нь хотын дотор орж амжив. Цэргүүд хаалга хаах гэж оролдлоо. Харилцан буудалцаж эхэлтэл, ар талаас пулемётын гал тулалдааныг шийдвэрлэж, партизанууд хотод цөмрөн орж, хотын комендантын газар луу гүйцгээв. 

	Партизануудад хоол хүнсний зүйл, сум, буу, тэр ч байтугай японы буучдын хэргийн нь гаргаж амжаагүй хээрийн их буу зэрэг их сайхан олз омог ногдлоо. 

	Партизануудын олзны юм дүүртэл ачсан тариачдын тэрэг хотоос хөврөв. 

	Партизанууд хотыг гурав хоног гартаа барьж байгаад залхаан цээрлүүлэгчдийн отряд ирж явааг мэдээд зайлан оджээ. 

	Тэд хошууны төвийг довтолсноос хойш араасаа мөшгөн мөрдөж яваа залхаан цээрлүүлэгчдийн отрядыг төөрөгдөлд оруулах гэж байлдааны ажиллагааг зогсоон нуугдав. Дөрвөн шөнө японы хайгуулын армийн ар талд зуун тавиад ли газар явжээ. Лүхоүгийн довтолгоонд партизанууд долоон хүнээ алуулж, арван хоёр хүнээ шархдуулж үлэмж хохирчээ. Зарим шархтныг сүмд үлдээж, заримыг тосгонуудад тараан байрлуулсан боловч, гурван хүнд шархтныг Лүхоүд, иргэдийн ивээлд даалган үлдээхээс өөр арга байсангүй, Шархдагсдыг партизаны орхин явсан хотод үлдээнэ гэдэг үнэндээ алдаа байлаа. Гэвч өөрөөр яах вэ дээ? Амь нь тасарч байсан тэд хамгийн ойрхон газар ч явж тэсэхээргүй байжээ. 

	Япончууд Лүхоүд буцаж ирж, тэдэнд бүх уур хорслоо гаргажээ. Шархадсан партизануудыг хөдлөхгүй болтол олсоор баглаад дөнгөж газраас цухуйж байгаа нялх хулсан дээр хаяж, дундад зууны үеийн хамгийн харгис цаазаар алжээ. 

	Нялх хулс ангаахай шиг хоргүй, булбарайхан мэт боловч, амьдралын асар их тэмүүлэлтэйгээрээ, замдаа дайралдсан юм бүгдийг нэвт сүлбэн хоногт арав, хорин сантиметр ургадгаараа онцлогтой!.. Гурван партизаны хүүрийг хотын ойролцоох хулсан ширэнгээс олоход, газар тэлсэн биеийг нь залуу хулс нэвт ургасан байжээ. 

	Вадим хятадын партизан болсноос хойш гурван сар өнгөрчээ. Өөрийнхөндөө очихын хүслэн байвч энэ нь үл бүтэх зүйл бололтой. Энэ талаар нэлээд хэдэн удаа отрядын даргатай яриа үүсгэж үзжээ. 

	— Ва-дим, та хүлээж бай. Бидэн рүү онгоц ирэх ч юуны магад. Би цэргийнхэнтэй холбоо барихыг хичээж байна... 

	Ууланд ямар онгоц ирэх вэ дээ? Ирлээ гэхэд яаж буух юм? Сайндаа буу зэвсэг хаяж өгнө биз. Гэхдээ хаана? Партизанууд үргэлж байраа сольж байна шүү дээ... 

	— Чи цэргийнхэнтэй яаж холбоо барих гэж бодож байна? гэж Вадим шалгаав. 

	— Одоогоор яахаа мэдэхгүй л байна гэж Чан Фэнлин үнэнээ хүлээв. 

	Түүгээр яриа дуусжээ... 

	Хошууны төвийг дайрсны дараа залхаан цээрлүүлэгчдийг нэлээд тайвширсан хойно партизанууд дахин Лүхоүгийн районд очив. Хотоос хорин ли газар япончууд хээрийн нисэх буудал байгуулж, нэлээд хэдэн онгоц аваачсан тухай тагнуулчид мэдээлэв. Нисэгчид өдөр бүр хотоос нисэх буудал руу ирж, үдэш буцдаг ажээ. 

	— Үүнийг чинь, ашигладаг хэрэг! Лүхоүг дайрсан шиг дайралт зохион байгуулах хэрэгтэй гэж даргадаа хэл гэж Вадим дуу алдан хэлснийг Ван Ваныч хэлмэрчлээд,

	— Танай хүн бага бага нисэх дулатай. Фелийг орзлох дулатай... Ихэсайн, тийм үү? гэж хошигнов.

	Нээрэн онгоц олзолбол доо!.. Мөн ч догь биз дээ! гэсэн нэгэн бодол Вадимд орж ирэв.

	— Тэнд ямар онгоц байна? Сөнөөгч онгоц уу? гэж Вадимыг асуухад, тагнуулчид, жирийн онгоц шиг л онгоц байна лээ гэхээс хэтэрч чадсангүй. 

	Тагнуулчдыг нисэх буудал руу дахин явуулав. Вадим сөнөөгч, бөмбөгдөгч, тээврийн онгоцны ялгааг цаасан дээр зурж сайтар тайлбарлаж өгчээ. Тагнуулчид сөнөөгч онгоц байна, богинохон, толгой томтой, яг мөн гэж итгэл төгс хэлж ирэв. 

	Партизанууд япончуудыг нисэх буудалд хэдийд ирдэг, хэн тэднийг угтаж авдаг, хэзээ буцдагийг бүтэн долоо хоног ажиглав. Вадим байлдааны ажиллагааг бодож төлөвлөв. Тэгээд ингэж тогтов: онгоцны буудлаас холхон, буун дуу дуулдахааргүй газар, замын дунд хэрд отолт хийнэ. Машиныг гэмтээж болох тул гранат хэрэглэхгүй. Нисэгчдийг барьж аваад, хувцсыг нь шалавхан мулзалж өмсөөд, машинаар нь нисэх буудалд хүрч очно. Хэрэв харуул хаалга онгойлгож өгвөл, шууд нислэгийн талбайд тавиад буучихна. Хаалгыг эвдлэх хэрэг ч гарч магадгүй. Вадимын тайлбарласнаар бол хаалга өргөст төмөр тор татсан модон хаалга тул машинаар дайран эвдэж болох ажээ. 

	Хаалган дээр ямар нэг саад гарвал, шууд тулалдан онгоц руу очиж, шатааж дэлбэлнэ... Тэнд гранат хэрэглэж болно. Тэгээд боломж гарвал нэгийг Вадимд үлдээнэ...

	Хотод ойрхон бас нэг отолт зохион байгуулж, дайсанд нэмэгдэл хүч ирэхээс хамгаална. 

	Отрядын дарга санал болгож буй төлөвлөгөөг зөвшөөрөв. Гэхдээ хэн машин жолоодох вэ? Вадим болохгүй. Европ хүн гэдгийг нь шууд танина. Дархан Гүн-лин бага зэрэг жолоодож чаддаг ажээ. Түүгээр жолоодуулахаар тогтов. 

	 

	 

	Отолт хийхээр сонгосон газарт үдэш очиж, замаас зайдуухан хоноглов. Замын эргэлтэн дээр чулуу, мод овоолж, хаалт хийгээд хүлээлээ. 

	Бүх юм төлөвлөснөөр болов. Машин замын эргэлтэн дээр цагтаа ирэв. Брезент дээвэртэй задгай тэвшний хоёр талаар арван тав орчим япон нисэгч суужээ. Жолоочийн хажууд сууж яваа нэг хүн лав ахлах офицер бололтой. Цөм дуулга, комбинезон өмсжээ. Машин тойрог зам дээр давхин гарч ирээд, замын хаалтыг харж огцом тоормослов. Хоёр пулемётын хутган гал машины кабин, нисэгчдийн ар нурууг шавхуурдлаа... 

	Тулалдаан хоромхон зуур хайр найргүй болов. Хурмын төдий болоход алагдагсдыг машинаас авч хаян, комбинезоныг нь тайлан өмсөөд, яг л япон нисэгчдийн адил хашлага даган сандал дээр суусан байлаа. Зам дээр асгаж овоолсон мод чулууг цэвэрлэн, хажуу тийш зайлуулжээ. Гүн-лин дархан машиныг асааж, араа залгав. Гэтэл машин хөдөлсөнгүй. Гүн-лин гар нь чичрэн арааны бариулаас угзарч, астаачир дээр гишгэвч, ямар ч үр дүн гарсангүй... Вадим дээрээс үсрэн бууж, машиныг тойрч үзээд, жолооны ард суулаа. Гүнлин хөл тоормосыг хурдасгуурын гишгүүртэй андуурсан байжээ. 

	Туршлагагүй Гүн-линээс болж, байлдааны ажиллагаа тасрахад хүрсэн учир Губанов хөл дор хэвтэж байсан япон нисэгчийн нүдний шил зүүж комбинезоны захыг сайтар товчилж эрүү амаа нуугаад өөрөө машиныг жолоодлоо... 

	Вадим холоос дохиогоо үргэлжлэн дуугаргасаар хурдаа саалгүй хаалганд дөхөж очтол, харуулын цэрэг яаран хаалга онгойлгов. Партизанууд хээрийн нисэх буудлын хашаанд цөмрөн орлоо... 

	Гардан байлдав. Бууны бөгсөөр цохиж, жадалж, буудаж, гранат шидэв. Нислэгт бэлтгэсэн хоёр сөнөөгч онгоц гүйх талбай дээр байв. Үлдсэн арваас доошгүй онгоцыг буудлын захад нэг дор бөөгнөрүүлэн, далдлах торон дор нуужээ. Дэргэд нь тулалдаан үргэлжилсээр буй харуулын байрны цонхноос буудах суман дор Вадим хэсэг партизаны хамт нисэх талбайг огтлон гарч, машинаа нэгэн онгоцны дэргэд зогсоолоо. Дугуйн доорх ивүүр модыг ганц ганц өшиглөн зайлуулж, онгоцыг зайдуухан түлхэн аваачаад, тавцан дээр үсрэн гарч бүхээгт оров. 

	Вадим японы онгоцоор нисэж байсан удаагүй. Баримжаагаар астаачрыг залгасанд мотор ажиллаж эхлэв. Түлш нэмтэл, урагш хөдөлж, хурд нэмсээр... Гагцхүү нисэх, агаарт хөөрөх л үлдлээ... Замын үзүүрт бариулыг аяархан таттал онгоц газраас тасарлаа... Партизанууд хуарангаас далдлах тортой онгоцны зүг нислэгийн талбай дээгүүр гүйж харагдав. Тулалдаан дууссан бололтой. 

	Вадим өндөр аваад нисэх буудлын дээгүүр эргэв. Дөнгөж сая эгнэн зогсож байсан онгоцны тэнд гал түүдэглэн асаж байлаа. 

	Чан Фэнлиний отряд Ханькэугаас зүүн хойш байлдаж байсныг Вадим мэдэх билээ. Тэгэхээр баруун тийш нисэх хэрэгтэй. Японы нисэхийн даргаас олзолж авсан газрын зургаа дэлгэв. Хөх мөрөн зураг дээр хөх судалтан, онгоцны дор хөхөлбөртөн харагдаж байв. Одоо бүх зүйл тодорхой. Газар орныг мэднэ! Хэчнээн ч удаа хятадын тэнгэрт шан татав даа!

	Фронтын шугамыг давах шиг болов. Японы хэсэг сөнөөгч онгоц холуур өнгөрлөө. Өөрийн талынх гэж боджээ... Цаашид яах вэ?.. Өөрийнхөнтэйгөө агаарт дайралдвал нэн аюултай! Дор нь ид бад хийчихнэ. Их буугаар буудаж ч магадгүй. Тэгтэл газардах шүхэргүй... Улам бүр зүрх түгших болов. Аль болох доогуур нисэхээр шийдэв. Гэтэл хаана буух вэ? Энэ хэдэн сарын хугацаанд өөрийнх нь бүлэг хэдэн арван удаа байраа сольсон байж болно. Нэг үгээр хэрмэл эрчүүд шүү дээ. Юутай ч гэсэн буух л хэрэгтэй. 

	Вадимын өмнө таньдаг бололтой нисэх буудал харагдав. Тэд энд хавар эрт байрлаж байжээ. Гэтэл одоо намар болжээ. Иймээс энд япончууд ч байж болно... Өөрийнхөн! Нислэгийн талбайд зөвлөлтийн онгоц харагдлаа. Эндүүрэх ёсгүй!.. Тэнд «И—15» нисэх гэж байна... Агаарт угтахаар зэхэж байгаа нь тэр... 

	Вадим хусах нислэгээр доошлон бууж бетонон замаар гүйлээ.

	
ШИНЭ ХУЙВАЛДААН

	Хасан нуурын дэргэдэх японы армийн ялагдал цэргийн эрхтнүүдийг бодлогошроход хүргэв. Гэхдээ ялагдал нь тэднийг зөвхөн бодлогошроход хүргэснээс биш, хойд зүгт чиглэсэн «эзэн хааны замыг» үргэлжлүүлэх бодлоосоо татгалзахад хүргэсэнгүй. Зөвлөлт Оросын алс дорнод муж, Бүгд Найрамдах Монгол Ард Улсын эсрэг түрэмгий дайн хийх шинэ шинэ төлөвлөгөө, шинэ шинэ хуйвалдаан зохиож буй тухай мэдээ янз бүрийн эх сурвалжаас Рамзайн бүлэгт орж ирсээр байлаа. Рамзайн бүлэг Владивостокийн ойролцоо, Хасан нуурын дэргэд дайсны үйлдсэн түрэмгийллийн санааг цаг тухайд нь илчлээд, хэрэг явдал цаашид хэрхэн өрнөхийг ажигласаар байв. Одоо хэрэг явдал Халхын голын районд буюу манжаар Номон хаан хэмээх зөвлөлтийн Өвөр Байгалтай зах нийлдэг Монголын хүн амьтангүй зэлүүд энэ тал нутгийн орчимд өрнөж эхэллээ. Хасан нуурын мөргөлдөөнөөс хойш хэдхэн сар өнгөрч байвч одоо өөр газарт, монголын тал нутагт хилийн будилаан гарах болжээ. Манжуур дахь Квантуны армийн цэргийн хугацааг сунгав... Одоо Манж-гогийн уугуул үндсэн газар нутгийг оросууд биш, харин монголчууд булаан авсан мэт яриа бас дахин дэгдэв. 

	Токиогийн сонинуудад хил орчмын газрын зургийг гаргахдаа Манж-гогийн газар нутаг болгон зуржээ. Түүх дахин давтагдлаа. Миягийн ярьж байсан зөвлөлтийн хилийн ойролцоо нууцаар очсон японы байр зүйчдийн ноднин жилийн экспедицийн тухай Рихард Зоргегийн санаанд оров. Одоо бас тиймэрхүү төстэй юм болж байлаа. Номонхааны чиглэлд монголын хил рүү байр зүйчдийн бүлэг гарч, түүнээс гадна жанжин штабын ус цаг уурын хэлтэс Камчаткийн цаг агаарыг урт удаан хугацаагаар ажиглахаар шийдвэрлэснийг Мияги бас дамжуулав. Энэ бүхэн цаашдын, бүр алс хэтийн бодлоготой холбоотой биш биз? Цэрэг дайны үйл ажиллагаа өргөжвөл десант буулгах урьдчилсан бэлтгэл хийж байна уу?!

	Дэд хурандаа фон Петерсдорф Тожиотой ярьсан ярианыхаа агуулгыг Рихардад ярив. Цэргийн яамны орлогч сайд «Бид цэвэр самбар хийж болно» гэсэн их юм өгүүлсэн үг хэлжээ. Өөрөөр хэлбэл бүгдийг эхнээс нь эхэлнэ гэжээ. Генералын хэлсэн японы зүйр үг цэргийнхний санаа сэтгэлийг мэдэх бололцоо олгожээ. Фриц фон Петерсдорф Тожиотой өнгөрсөн жил коминтерны эсрэг гэрээнд гарын үсэг зурсантай холбогдуулан хотоос гадагш зохиосон морин зугаалгаар танилцаж, тэр цагаас хойш дотно сайн харилцаатай болсон билээ. 

	Европт болж байгаа хэрэг явдал, Гитлер, Муссолингийн амжилт дэлхийн бөмбөрцгийн нөгөө талд талархал хүлээж, япон генералуудын дайнч сэтгэлийг хөгжөөж байлаа. Цэргийн яамны сайд Итагаки Чехословакийн Судет мужийг эзлэн авсантай холбогдуулан Гитлерт баяр хүргэж, цахилгаан утас илгээв. Түүний бичсэн нь:

	 

	«Судетийн ажиллагааг амжилттай явуулсан Герман улсад эзэн хааны арми чин сэтгэлийн угаас бахдан баярлаж, баяр хүргэж, улам их амжилт олохыг ерөөж, бурханд залбирч байна...»

	 

	Цахилгаан утсыг сонинд нийтэлжээ. 

	Гэлээ ч доктор Зорге болон түүний туслагчдын мэдээгүй юм тун их байлаа. 

	Жанжин штаб Зөвлөлт Холбоот Улсад довтлох ОЦҮ хэмээх төлөвлөгөөндөө эргэж оров. Гурван жилийн өмнө эзэн хааны баталсан төлөвлөгөө цэргийн яамны сайдын нууцын шүүгээнд хадгалагдаж байлаа. Одоо энэ төлөвлөгөөг дахин хянаж, нэмэлт оруулах шаардлагатай болжээ. Хонжио зөвлөгөө өгнө. Квантуны армийн хуучин командлагч, болох гэж буй цэргийн ажиллагааг маш сайн мэдэж байв. 

	Оростой дайтвал Приморьег таслан авахын тул гол цохилт Хабаровскийн чиглэлд тусна. Үүний тул явган цэргийн арван хоёр дивиз, их бууны хоёр, танкны нэг хороо, хоёр морьт бригад, бөмбөгдөгч онгоцны таван хороог ашиглахаар төлөвлөжээ... 

	ОЦҮ төлөвлөгөөний шинэ хувилбарт Владивостокийг авч, Хабаровскийг цохисны дараа техникийн цэрэг, их буу, нисэх хүчин, хорлон сүйтгэгчдийн бүлгээр хүч нэмэгдүүлсэн долоон дивизийн хүчээр умард фронтын довтолгоо эхлэхээр төлөвлөжээ. 

	Умард фронтын ажиллагаа амжилттай болоод Байгал хүртэлх бүх газар нутгийг авах зорилгоор Читийн чиглэлд баруун фронт байлдаанд орох байлаа. 

	Жанжин штабын дарга, хунтайж Канин төлөвлөгөөг сайшааж, эзэн хаанаар батлуулахаар шилжүүлэв. Гэхдээ цаг алдахгүйн тул жанжин штаб ОЦҮ төлөвлөгөөний дагуу цэрэг дайчдыг урьдчилан бэлтгэх ажилд оров. 

	Квантуны армийн командлагч «Кио кү мицү!» буюу маш нууц, гагцхүү үл шатах шүүгээнд хадгал, аюул тохиолдвол шатаа! гэсэн бичигтэй нууц удирдамж авчээ. 

	 

	«Бий болсон байдлын улмаас Зөвлөлт Оросын эсрэг хийх дайныг шуурхай явуулж дуусгах хэрэгтэй... Зөвлөлтийн Алс Дорнод улс төр, үйлдвэрийн төвөөс хол оршдог тул бид энэ газар нутгийг эзэлснээр дайсны хувь заяаг шийдвэрлэж чадахгүй. Бид дайснаа тулалдаанд бут цохих нь хангалттай биш, ЗХУ-ын дотоодод зан суртахууны цохилт өгтөл дайныг явуулах хэрэгтэй. Энэ бол стратегийн цохилтын зарчим!

	Бид наанадаж Байгал хүрэх хэрэгтэй. Япон улс Алс дорнодыг эзлэн аваад эзэнт улсын эзэмшил хэсэг хэмээн үзэх болно» 

	 

	гэж удирдамжид бичжээ. 

	Квантуны арми Владивостокийн ойролцоо Жангү-Фэн өндөрлөгийн дэргэд ялагдсаныхаа хариуг авах бодолтой байлаа. Ирээдүйн мөргөлдөөн гарах газар нутагт Их Хянганы нурууг тойруулан төмөр зам тавих ажилд яаран оров. Энэ замыг Читийн чиглэлд хөдлөх цэргийг хангахад ашиглах ажээ. Хилийн дагуу автомашины зам, агуулах, хээрийн нисэх онгоцны буудал, цэргийн хуаран болон их дайнд хэрэгтэй бусад барилга байгууламж барьж байлаа. 

	Квантуны бүлэглэлд хүч нэмэгдүүлэн шинээр зургаадугаар армийг байгуулж, дэслэгч генерал Риппо Огисог командлагчаар томилов. Түүний мэдэлд дайны үеийн орон тоогоор эмхлэн байгуулсан явган цэргийн хоёр дивиз, мөн хүч нэмэгдүүлсэн их бууны болон моторжуулсан явган цэрэг, морин цэргийн арван нэгэн тусгай хороог өгчээ. Генерал Риппогийн цэрэгт хоёр зуун байлдааны онгоцтой нисэх хүчний корпус бас өгчээ. 

	Энэ бол тэргүүн шугамын цэрэг байлаа. Түүнээс гадна Благовешенскийн чиглэлд зөвлөлтийн хил рүү Халхын голын мөргөлдөөн амжилттай болбол давшилтад оруулах зорилгоор Тавдугаар армийг бэлтгэлд татан аваачив. Бэлтгэл армийг командлах үүрэг Доихара Кэнжид ногджээ. Жанжин штаб түүнийг Хятадаас дуудаж аваачаад армийн командлагчаар томилон явуулав... Бас л дайны тэнгэр Доихара Кэнжи!

	Зөвлөлтийн Алс Дорнодод бас дахиад дайны аюул заналхийллээ. Ер нь, өнгөрсөн арван жилд энэ аюул суларсангүй. 

	Хорин таван жилийн дараа империалистууд «цохилтыг улам чангаруулах» гэсэн цэргийн шинэ нэр томьёо гаргасан юм. Харин тэр жилүүдэд японы жанжин штаб цохилтыг улам чангаруулахыг «будилаан» хэмээн нэрлэж байлаа. Энэ нь дайн зарлахгүйгээр цэрэг хөдөлгөхийг хэлж байв. Тэр ч байтугай сая сая хүний амь насанд хүрсэн Хятадын олон жилийн их дайныг ч мөргөлдөөн гэж нэрлэж байлаа. 

	Цэргийн түрэмгийлэл үйлдэхдээ холбоотон эрж байв... Иймээс ч Токиод генерал Кошихарагийн ирснийг жирийн хэрэгт үзэж үл болно. Тэр Зөвлөлт Холбоот Улсыг тойрч, алс тойруу Сингапураар дамжин Берлинээс Екохамад хүрэлцэн иржээ. 

	Генерал Кошихара Германд суугаа японы элчин сайдын яамны цэргийн зөвлөхөөр ажиллаж байлаа. Үүнээс өмнө жанжин штабт цэргийн тагнуулын албыг удирдаж байжээ. Одоо тэр дипломат зардас болжээ. Энэ нь хоёр орны нууцыг агуулсан бичгийн хэчнээн чухал болохыг өгүүлж байлаа. Кошихара энэ захидлыг Токиод биечлэн хүргэхээр болж арван мянган километр амаргүй зам туулахад хүрчээ... Фон Риббентроп генерал Кошихарад дугтуйтай бичиг өгөөд, үдэн гаргахдаа сануулж хэлсэн нь

	— Бид энэ бичгийн утга санааг манай япон анд нөхдийн тун цөөхөн хэсэг мэдээсэй гэж хүсэж байна... Тэр ч байтугай ноён Того ч мэдэх ёсгүй. Бид цэргийнхэнтэй холбоотой байхыг чухалчилж байна. 

	Ноён Того Японы эзэнт улсаас Берлинд сууж байсан элчин сайд бөгөөд цэргийнхний хэт шийдмэг бодлогыг тэр бүр хүлээн авдаггүй, энгийн хүн байлаа. Цэргийн атташе, генерал, Ошима түүний энэ үзэл бодлыг Риббентропт анхааруулсан ажээ.

	Генерал Кошихара фон Риббентроптой ярилцсан яриаг шууд жанжин штабт мэдэгдэв. Үнэнийг хэлэхэд, Германтай ихийг амласан цэргийн холбоо байгуулах бэлтгэл үүнээс эхэлжээ. Орчин үед дипломат албанд цэргийнхэн байх нь зүйтэй гэсэн Аракийн зөв. Нөхцөл байдлыг ойлгож, итгэл төгс хөдлөх хэрэгтэй. Тэгвэл зөөлөн Того тэгж чадахгүй. Иймд генерал Ошима илүү тохирох тул түүнийг Германд суух элчин сайд болгох хэрэгтэй байв. 

	Тэгтэл цэргийн атташе байсан генерал Ошима санал зөрж, Токиод үлдвэл илүү дээр гэж нотлох болсонд жанжин штабын бүх томчуул түүнийг ятгаж, бүр тодруулбал албадан шахахын тул цэргийн сахилга батын талаар сануулахад хүрчээ. 

	Аравдугаар сард Жангү-Фэний дэргэд гунигтайгаар ялагдсаны дараахан генерал Ошима шинэ албан тушаалдаа орохоор явжээ. Одоо цэргийн яамны сайд Итагаки гадаад явдлын яамыг алгасан японы элчин сайдад заавар өгч болох болов. Элчин сайд Тогогийн хувьд гэвэл, түүнийг Москвад шилжүүлжээ. Тэнд Тогогийн либерализм Зөвлөлт оростой сайн хөршийн ёсоор харилцах харилцаанд хаалт болох ч магадгүй... 

	Бараг нэгэн зэрэг Италид суух элчин сайдыг сольж, жанжин штабын өөрийн хүн Ширатори Ром руу явлаа. Ширатори Европ руу Суэцийн сувгаар дамжин уурын хөлөг онгоцоор явав. Харин элчин сайд Ошима хэлэлцээр эхэлсэнтэй холбогдуулан маш яаруу онгоцоор нислээ. 

	Гуравдугаар рейхээс Японд суугаа онц бүрэн эрхт элчин сайд Эйген Отт хүртэл Японтой цэргийн холбоо байгуулах гэсэн Берлиний саналыг урт удаан хугацааны турш мэдсэнгүй. Нэлээд хэдэн сар өнгөрсөн хойно Риббентроп энэ тухай мэдэгдэж, Токиогийн засгийн газрын санаа бодол ямар байгааг Берлинд мэдээлэхийг хүсэв. Сайд энэ бүхнийг нууц байлгах, италийн элчин сайдаас хүртэл нуухыг шаарджээ... 

	Эйген Отт 1939 оны гуравдугаар сарын 23-нд дараах утгатай нууц мэдээ Берлинд илгээв:

	 

	«Лавтай мэдээнээс үзвэл, японы ерөнхий сайдын даргалж хуралдуулсан таван сайдын бага хурал удтал үргэлжилсний эцэст оросын эсрэг цэргийн холбоо байгуулах асуудлаар Германтай дипломатын шугамаар хэлэлцээр эхлэхээр өнөө шөнийн хоёр цагт шийдэв. Отт»

	 

	Рихард Зорге энэ нууцыг тэр дор нь мэдэв. Үнэндээ энэ нь Рихардын ялалт, амжилт байлаа. Гэхдээ энэ бүхэн ямар үнээр олдож байсан гээ! Цаг ямагт дайсны бодол санааг нээж, үйл явдлын дунд байх гэснээс Зорге бие махбод, сэтгэл санааны асар их хүч гаргаж байжээ. Ихэд ядарч сульдсан нь өвдсөний дараа илэрч, нойронд муудаж, толгой өвдөх болсны дээр хүч тамир нь буурчээ. Гэлээ ч нөхдийн хамт дайчин албандаа байсаар байлаа. 

	«Бид албан үүргээ гүйцэтгэж, та нарын хамт дайчны ёсоор баяраа угтаж байна...» гэж Зорге улаан армийн баярын өмнөхөн Төвд мэдээлжээ. 

	1939 он гараад явж байлаа. Японы сонинуудад өнөөдрийг хүртэл хэн ч үл мэдэх монголын бөглүү талд, Зөвлөлт Холбоот Улсын хил, Өвөр Байгалаас мянгаас доошгүй километр зайтай орших Номон хаан хэмээх газар зүйн цэгийг байн байн дурсах болов. Энд сүүлчийн хоёр сарын дотор баргын морин цэрэг, монголын хилчдийн хооронд хэдэн арван мөргөлдөөн гарав. Баргууд япон офицерын удирдлагаар хилийн застав руу гал нээж, хил давж, дайралт зохион байгуулж, тухай бүр хоёр тал эсэргүүцэл, нот бичиг солилцсоор байв. Байдал улам хурцдав. Токиогийн сонинууд гэм бурууг монголын хилийн анги руу чихэж, манжийн уугуул газар нутгийг булаан авсан мэтээр бичиж байв. 

	Москва Рамзайгаас шинэ шинэ мэдээ хүлээж байлаа. Төв гарцаагүй дайсныхаа ойрын бодлыг мэдэх нь тун чухал байв. Гэтэл Зоргегийн мэдээлэл заримдаа эргэлзэл төрүүлэх бүлгээ. Гэхдээ доктор Зоргегийн таамаглал, болгоомжлол ямагт батлагдаж байв. Тиймээс ч түүнээс шинэ мэдээ, үйл явдалд хийсэн дүн шинжилгээ, баримт материалын баталгаа нотолгоо ирэхийг хүлээж байлаа. Зорге ба түүний хүмүүс бие хайргүй ажилласаар байв. Чухамхүү германы фашизм хүн төрөлхтөнийг дэлхийн хоёрдугаар дайнд татан оруулсан энэ гучин есөн онд Рамзайн нууц нэвтрүүлгийн аппарат улам шургуу ажиллалаа. Клаузен Зоргегийн нууц мэдээ шифрлэсэн хорин мянга гаруй бүлэг тоог эфирт илгээсэн нь урьд жилийнхээс хоёр илүү дахин их байлаа. 

	Барагцаалбал, энэ үеэр Токио, Вашингтон, Лондонд япон, англи, америкийн дипломатуудын хооронд Номон хааны дэргэд болох гэж буй мөргөлдөөнд ямар ч хамаагүй мэт харагдах нууц хэлэлцээр эхлэв. Гадаад явдлын яамны сайд генерал Аритад Америкийн Нэгдсэн Улсын элчин сайд, америкийн хуучин сургуулийн дипломат мистер Грю, английн элчин Крейги нар бараалхав. Японы бодлого зөвхөн Зөвлөлт Холбоот Улсын эсрэг чиглэсэн юм гэж Арита элдвээр үнэмшүүлэх гэж оролдоод барууны төлөөлөгчид, үгийг нь хэрхэн хүлээн авч байгааг мэдэх гэж ажиглав. Гэтэл Лондон, Вашингтоны дипломатуудад өөрсдийнх нь үнэмшиж байсан зүйлийг үнэмшүүлэх гэхийн хэрэггүй байжээ. Америкийн Нэгдсэн Улсын төрийн нарийн бичгийн дарга Карделл Хелл Япон, Зөвлөлт Оросын хоорондох мөргөлдөөнд Америк улс оролцохгүй гэж Вашингтонд суугаа японы элчин сайдад шуудхан хэлжээ. Дипломатын том тоглоом явагдаж байлаа.

	Энэ тухай Эйген Отт Рихардад яриад Берлинд явуулахаар бэлтгэсэн мэдээлэл үзүүлэв. 

	Барууны империалистууд япон, германы түрэмгийлэгчдийг хөхиүлэн хөгжөөж, социалист орныг тойрон хүрээлсэн хөрөнгөтөн улсуудын зүгээс дайсагнал нэмэгджээ. 

	Ээлжит уулзалтын үеэр Озаки Хозүми Рихардад үзүүлэхээр профессор Танакагийн нэгэн жижиг ном авч ирэв. Тэр хоёр олон хүн үймж, тэжээвэр тагтаануудад идэх юм өгөн бужигнаж байдаг Хибия хэмээх эзэн хааны ордны ойролцоох цэцэрлэгт хүрээлэнд уулзлаа. Урьдын адил «санаандгүй» уулзалдсан дүр гаргаж, жижиг уутнаас тутаргын үр гарган цацаж яриа хөөрөө дэлгэв. Үүнд дасчихсан шувууд мөрөн дээр бууж, будаатай уут руу тэмүүлэх бөгөөд бариад авахад ч ер зугтахгүй ажээ. Дараа нь тагнуулчид зайдаж, цэцэрлэгт хүрээлэнгийн мухарт байдаг цөөрмийн дэргэд очиж суув. Хозүми Рихардад авчирсан номоо өгөв. 

	«Азийн их нэгдлийг байгуулах нь гурван үе шат дамжина. Эхлээд Япон, Хятад, Манжуур нэгдэж, дараа нь тэдэнд Филиппин, Бирм, Энэтхэг-Хятад нийлж, эцэст Австрали, Энэтхэг, Сибирь нийлнэ» гэжээ. 

	Өнгийн будагтай хавтсан дээр нь Азийн газар зүйн зургийг дүрслээд бөөгнүүлэн дугуйлж зуржээ. Мөн тэнд том дүрс үсгээр «Манай улсын хамгийн өмнө хязгаарт том биш хэсэг бөөн арал бий. Түүнийг төв болгон авч үзээд, Байгал нуур хүртэл радиус татан том дугуй үйлдэх юм бол тэр хүрээнд Приморье, Камчатк, Австрали, Энэтхэг орно... Энэ бол агуу их Японы толгойлсон эдийн засаг, газар зүй, арьс өнгөний нэгдэл болно» гэж бичсэн байжээ. 

	— Ийм юм бичсэн тэр хүний өмнөөс би ичих шиг болох юм. Би юу ч боллоо гэсэн ийм зам сонгож авсандаа хэзээ ч харамсахгүй. Профессор Танака шиг ингэж бодож сэтгэдэг хүмүүсийг үзэн ядах юм. Намайг Токиогоос ингэж олж авсанд тань доктор Зорге танд баярлах юм... хэмээн Озаки номыг нь эгүүлж өгөхөд хэлэв. 

	— Онолчирхон номчирхохдоо ялт хэргийг яруу алдар болгон өргөмжилж, «үндэстнүүдийн нэгдэл» гэж нэрлэж буй энэ сэхээтэн дэлт бүргэд Танакад уг хэрэг байгаа юм огт биш. Ингэхэд будангуй үзэлт нэг нэртүүд дэндүү олон байгаа юм биш биз? Сайд Танака, их бууч Танака, профессор Танака л гэнэ. Нэг нь түрэмгийлэл бэлтгэж байхад нөгөөдөх нь түүнийг цагаатгаж байдаг. Профессор Танака бол манай ертөнц дээр үйлдэж байгаа аливаа хорт үйлийг цагаатгах хүн. Гэхдээ тэдэнд хэргийн учир нь байгаа юм биш, юу гэвэл гэмт хэрэгтнүүд арилж, гэмт хэргийн онолчид ч арилан үгүй болно... Бид яриандаа халж орхилоо... Бид тактикаа өөрчилбөл ямар вэ? Озаки-сан, та юу гэж бодож байна?

	— Ямар талаар тэр вэ?

	Зорге хүүхдүүд тоглож байсан цөөрмийн нөгөө эрэг тийш анхааран харна. Хаврын нар салхинд гандаж борлосон нүүрнийх нь эрүүний тэндээс шанааг нь даган хөхөвтөр шарх зурайх нь нөгөө мотоциклын ослын ул мөр ажгуу. 

	— Бид ихээхэн идэвхтэй ажлын хэлбэрт шилжих нь зүйтэй гэж би бодож байна... гэж Зорге хэлэв. 

	— Бид тэгвэл...

	— Үгүй, үгүй хэмээн Рихард гараа өргөн, Озакийн ярихыг болиулаад, — Биднийг идэвхгүй ажиллаж байгаа гэж зэмлэж болохгүй. Би өөр юмны тухай ярьж байна. Бид энэ бүх жилүүдийн дотор том, гол хэрэг явдалд бэлтгэж байлаа. Тэр хэрэг явдал болох цаг ойртож байна. Тэгэхлээр одоо бид тийм явдал болох гэж байгааг зөвхөн батлан нотлох юм уу, урьдчилан тааварлаад зогсох биш, тэр явдалд аль болохоор нөлөөлөх хэрэгтэй. Би идэвхжих хэрэгтэй гэдгийг ийм утгаар ойлгож байгаа юм. Бид чухам юутай ч гэсэн Япон, Зөвлөлт хоёрын найрамдалт харилцааг сахин хадгалах хэрэгтэй байна. Одоо юу болж байгааг хар л даа... гэв. 

	Рихард саяын хэд хоногт Эйген Оттоос олж мэдсэн зүйлээ, өөрөөр хэлбэл таван сайдын зөвлөгөөний тухай, японы сайд нарын танхим Берлинтэй Зөвлөлт Оросын эсрэг цэргийн холбоо байгуулах асуудлаар хэлэлцээр эхлэхийг зөвшөөрсөн тухай ярив. Элчин сайд Отт Риббентропоос цэрэг дайны гэрээнд бэлтгэж эхлэх тухай заавар авчээ.

	Гитлер Германыг Оросын эсрэг дайтаж эхэлмэгц Японыг дайнд татан оролцуулах бодолтой байгаа нь илэрхий байв. 

	— Юутай ч гэсэн энэ гэрээг тасалдуулах, ядахдаа сунжруулах хэрэгтэй гэж Зорге хэлэв. 

	Озаки Хозүми ч гэсэн бас сүүлийн үеийн үйл явдлаас мэдэж байлаа. Саявтархан хунтайж Коноэ ерөнхий сайдын албан тушаалаас огцорч, түүний хамт, зөвлөх нь байсан Озаки засгийн газрын танхимын бичиг баримттай танилцах бололцоогүй болжээ. Гэвч «өглөөний зоогийн хорхойтны» лхагва гараг үргэлжилж байснаас гадна Хозүми шинэ албан тушаалд орж, Өмнөд-Манжуурын төмөр замын удирдах газар зөвлөхөөр ажиллах болов. Энэ нь түүнд асар их мэдээлэл авч ашиглах боломж олгожээ. 

	— Танхимын гишүүд шинэ цэрэг дайны гэрээний талаар нэгдмэл санаагүй, хэд хэдэн асуудлаар тохиролцож чадахгүй байна гэж Озаки хэлэв. 

	— Чухам ямар асуудлаар? гэж Зорге асуув. 

	— Бодож байсанчлан жанжин штаб Берлиний саналыг дэмжсэн боловч тэнгисийн цэргийн флотын командлал энэ гэрээ англичуудын эсрэг бас чиглэж байгаа учир тэдний дургүйг хүргэх байснаас түдгэлзэв. Лондоны талд Америкийн Нэгдсэн Улс орох нь гарцаагүй. Японы адмиралууд одоогоор тэнгисийн цэргийн баазад далайн дайн хийхэд шаардагдах нефтийн нөөцгүй байгаагаас англи, америкчуудтай мөргөлдөхөөс зүрхшээж байв. Стратегийн нөөцтэй болоход цаг хугацаа хэрэгтэй. Гэтэл цэрэг дайны гэрээ английн эсрэг вермахтын байдлыг бэхжүүлнэ гэж Герман улс бодож байлаа. 

	— Миний бодоход энэ бол хэлэлцээрийн хамгийн эмзэг газар бололтой. Хэлэлцээрийг таслах юм сан! Вукеличтэй ярих хэрэгтэй гэж Рихард бодлогошрон хэлэв. 

	Дараачийн уулзалтад Зорге Озаки, Бранко Вукеличтэй гурвуул уулзахаар тогтов. Хүн амьтанд сэжиг төрүүлэхгүйн тул рашааны хот Атамид очиж уулзсан ч болох юм. Одоо тэнд рашаанчид цугларч буй цаг. Тэр дундаа Рихард бага зэрэг амрах нь үнэхээр хэрэгтэй байлаа. 

	Озаки болгоомжтой хөдөлж эхлэв... Тэр засгийн газрын танхимд ойр байдаг хүмүүст Япон улсад их үүрэг ногдуулж буй хэтэрхий шийдмэг гэрээ Англи, Америкийн Нэгдсэн Улсын дургүйг хүргэх болно хэмээн саналаа хэлэв. Наймаацалдаж, арга саам хийх нь дээр... Оросын талаар хэлэхдээ, биеэ барьж, гэхдээ бүрэн дүүрэн үндэстэй үг хэлэв. Жангү-фэний хэрэг явдлаар Орос улс бодож байсанчлан тийм ч сул дорой биш гэдэг нь харагдав. Яарах хэрэггүй! Хүчээ хуримтлуулах нь зүйтэй.

	Энэ бол Озаки Хозүмийн гаргаж ирсэн гол шалтаг байлаа. Хүмүүс анхааран сонсож байв. 

	Нууц гэрээний тухай яриа «өглөөний зоогийн хорхойтнуудын» дунд ч, лхагва гарагийн цуглааны үеэр ч бас гардаг байв. Хэлэлцээр эхэлснээс хойш энэ сэдэв урьдынх шигээ нууц байхаа болив. Озаки тун болгоомжтой үг хэлнэ. Тэр нэгэн удаа «За гэж яаран бүү хэл, хүний аманд яаран бүү үнэмш...» гэсэн япон ардын зүйр үг хэлэв. 

	Хунтайж Коноэ цагийг нь олж хэлсэн зүйр үгэнд угийн дуртай хүн. Озакийн хэлсэн үг санаанд нь нийлжээ. Эдүгээ Коноэгийн даргалж буй Нууц зөвлөлийнхөн дотор санал хуваагдмал байлаа. 

	Японы танхимд үүссэн санал зөрөлдөөн нь Берлиний дургүйг хүргэв. Риббентроп тодорхой хариу шаардаж байлаа. Тавдугаар сарын сүүлчээр Оттод бичсэн нь:

	 

	«Өчигдөр албан ёсны бус, маш нууц байдалд болсон уулзалтын үеэр Ошима надад дараах зүйлийг мэдээлэв: Түүний хүлээн авсан гадаад явдлын яамны сайд Аритагийн цахилгаан мэдээнээс үзвэл европын мөргөлдөөний үед дайнд оролцохоос түдгэлзэхээр японы засгийн газар шийдвэрлэсэн нь тодорхой байна. Ошима үүнийг Германы засгийн газарт уламжлахаас татгалзаж байгаагаа маш шийдмэг үгээр илэрхийлсэн хариу илгээжээ. Үүний дараа цэргийн яамны сайд Итагаки гэрээг цаашид хэлэлцэх явдалд саад болохгүйн тул Аритатай харилцааг хурцатгахгүй байхыг түүнээс хүсжээ. Арми энэ асуудлыг аль болох хурдан, тэр ч байтугай танхимыг огцруулах замаар ч хамаагүй шийдвэрлэх зориг төгөлдөр байгааг тэр илэрхийлжээ. Токиод юу болоод байгаа, японы засгийн газар яагаад гуйвж дайваад байгааг бид эндээс ойлгож чадахгүй байна». 

	 

	Токио, Берлиний хооронд саарал муур гүйжээ. Чухамхүү үүнийг Рамзайн бүлэг хийжээ... 

	Хавар Рихард далайн захад оршдог рашааны хот Атамид очиж амрахаар долоо хоногийн хугацаагаар явлаа. Токиогоос Атамид хэдхэн цаг яваад хүрнэ. Ишин энэ аялалд сэтгэл сэргэн баярлав. Интоорын цэцгийн өнгөтэй цайвар ягаан кимоно өмсөөд Рихардтай зэрэгцэн суужээ. Тэр суудлын зөөлөн түшлэг налан гэдийж машинаа итгэлтэй жолоодон явлаа. Интоорын мөчир хатгамалласан өргөн бүс бэлхүүсээрээ чавхайтал ороожээ. Хувцас нь интоор цэцэглэж буй улирлын моодонд тохирчээ. Харин европ маягаар задгай тавьсан үс нь японы үндэсний хэлбэрийг эвджээ. Рихард инээмсэглэн,

	— Чи яг интоор шиг харагдаж байна. Цэцэрлэг дотор цэцэглэж баймаар... гэв. 

	Ишии Икийг харж, сэтгэл нь одоо л бага зэрэг сэргэх нь гэж бодов... 

	Замдаа Камакүрад хагас цаг саатаж, Аминдаваа бурхныг сонирхов. Бурхны доторх шурган шатаар өгсөж, хамгийн дээд талд, толгойд нь гарав. Тэндээс дов гүвээт эрэг, далайн зах, Аматэрасү дар эхийн гурван эрдэнийг агуулсан Хачиманы сүм харагдах бүлгээ. 

	Эношима арал дээр яхт-клубт үдийн цай уув. Бетонон тулгууртай урт гүүрээр яхт-клубийг эрэгтэй холбожээ. Арал огцом өндөр эрэгтэй ажээ. 

	Шё-гүний үед Эношимагийн иргэд дайсны бүслэлтийг тэсэж чадалгүй, эр эмгүй цөм амиа хорлож үхсэн гэдэг... Дайн гарвал, дэлхий энэ арал шиг болох болно... Дайн бол амиа хорлож байгаа хэрэг мөн... гэж Рихард өгүүлэв. 

	Рихард одоо хэдхэн хоногийн хугацаанд сайн амрах хэрэгтэй ч, бодлогоширсон хэвээр байв. 

	Цааш эрэг даган явлаа. Элст манхны цаана Клаузены сууж байсан байшин зурсхийгээд далд оров. Түүнээс цааш явбал Хаконы нуруу сүндэрлэн, уулсын цаанаас үзэсгэлэнт Фүжияма тэнгэр баганадан харагдлаа. 

	Атамид гэгээтэй очив. Эхлээд хотыг дээрээс нь харахад утаа униаргүй тунгалагхан байлаа. Хот тал талаас хүрээлсэн уулнаас амфитеатр шиг шатлан буужээ. Нарийхан хэвгий замаар доош уруудав. 

	Үдэш боллоо. Тэр хоёр, өрөөнд нь урьдаас бэлтгэж тавьсан саарал ногоон кимоно өмсөөд, агаарт гарлаа. Атамийн өнгө өнгийн гэрлээр гэрэлтүүлсэн Гинза гудамж гоёж гоодсон гейша лугаа адил далайн эрэгт буужээ. Мухлагуудад бэлэг дурсгалын зүйлс, бяцхан арш болон загасаар хийсэн нарийн хоол худалдаж байв. Дэлгүүр мухлагийн үзмэрийн цонх ширтэн, аажуухан явлаа. Толгой дээрээс хэлхээстэй өнгө өнгийн дэнлүү, хиймэл интоорын туяхан мөчир унжина. Зорге цагаа харав. Есөн цаг болж байлаа. Одоо Озаки Хозүми ирэх учиртай. Тэгтэл тэр гудамжны нөгөө талаас даллаж байв. Дэргэд нь түүний эхнэр, цагийн эрхэнд ер автаагүй ялдамхан сайхан Эйко, өмнө нь Хятадад байхын таних Еко охин явж байлаа. Еко бүр том охин болсон ч хөмсгөө хүртэл унжсан сөөсгийтэй хэвээр ажээ. Тэр гурав улаан шар кимоно өмсжээ. 

	— Конбанва3!.. Та нар амарч явна уу?! «Фүжид» байрлаж байгаа биз. Танд саарал ногоон кимоно зохижээ... хэмээн Озаки гудамж хөндлөн гарах зуур чангаар хэлэв. 

	— Харин та улаан шар өнгөнд дуртай юм шив дээ. Ямар буудал ийм сайхан өмсгөл өгдөг байна? гэж Зорге хөхрөв. 

	Хүүхнүүд танилцаж, алгаар өвдөг тус газар хүрэн гүнээ мэхийн мэндэлцгээв. 

	Хозүми аяархан хэлрүүн:

	— Вукелич биднийг ресторанд хүлээж байна... 

	Оройн хоол идсэний дараа дахин зугаалав. Бранко Вукелич ганцаар иржээ. Түүний эхнэртэйгээ харьцаа муудсаар байгааг Рихард мэдэх билээ. Рихард Вукеличтэй анх, гэрт нь уулзсанаа санав. Гэрийн үдэшлэгт эхнэр нь оролцсонгүй, хүүгээ аваад нэг тийш явсан байжээ. Санаандгүй тэгж таарсан биз гэж бодоод өнгөрчээ. Тэгтэл тэр үеэс Вукеличийн гэр бүлийн дотор дуу шуугүй байдал эхэлж байжээ. Түүний эхнэр Эда «Рамзайн» бүлэгт багтаж байсан учир тэдний салалт Рихардыг түгшүүлэхгүй байж чадсангүй. 

	Эйко салах ёс хийгээд, охиноо унтуулахаар явлаа. Зорге Ишиид хэлрүүн:

	— Мичико, чи лав ядарсан биз. Явж амар. Бид жаахан явмаар байна... 

	Ханаког буудалд хүргэж өгөөд, гурвуул үлдэв. 

	Дахиад л Гинзаг уруудан далайн захад ирэв. Эргийн дагууд намхан бетон хашлага үргэлжилж, хотыг далайгаас тусгаарлажээ. Шөнийн харанхуйд, далангийн цаана далайн хүчирхэг амьсгал сонстоно. Ямар ч давлагаа, цалгиангүй байхад хүчирхэг бөглүү цохилт сонстож байлаа. Хашлаганд гаргасан гишгүүр дамжин далан дээр гарч, бетоноор цутгасан сандал дээр суулаа. Улаан, хөх, шар, ногоон неон гэрлийн туяанд хавтгай хар давлагаа нэг өгсөж, нэг бууж харагдах бүлгээ. 

	— Бид өнөөдөр хаана байсныг та хоёр мэдэж байна уу? Генерал Мацүигийн барьж байгаа Нигүүлсэгч эх дагинын сүмд байв шүү дээ. Тэр өөрөө зөөлөн сэтгэлт дагинын баримлыг Хятад газраас авчирсан шавраар барьж байгаа юм гэж Озаки хэлэв. 

	Хайгуулын цэргийн командлагч, дэслэгч генерал Мацүи Иванэ чөлөөнд гарчээ. Рихардад Агнесс Смедлийн ярьж байсан тэр Мацүи, Нанжин хотыг япон цэргүүд эзлэн авсны маргааш өдөр гудамжинд цуст аллага хядлага бас л зогсоогүй байв. Мацүигийн тушаалаар цэргийн лам нар тулалдаанд унасан япон, хятад цэргүүдийн хойноос өдөржин шөнөжин талбай дээр ерөөл уншиж Сүхбаадын оронд төрүүлэх гэж залбирал үйлджээ. Генерал өөрөө лам шиг мөргөл залбирлыг удирдан хийлгэж, эзэн хаан Хирохитод үнэнч албатын ёсоор мэдээ илгээв: 

	 

	«Мандаж буй нарны туг Нанжины дээр хийслээ. Хөх мөрний эргийг эзэн хааны зам гэрэлтүүллээ...

	Какко Ичио!»

	 

	Одоо тэр нас жар хол гарч, Атамид суурьшаад, өөрийн мөнгөөр барьсан хувийн сүмийн хамба болжээ. Хуурмаг сүсэгт генерал баримлаар оролдох болжээ. Тэр Хөх мөрний эргээс авчирсан, хүний цус нэвт шингэсэн шавраар өөрийн гараар зөөлөн сэтгэлт дар эхийн баримал бүтээхээр шийджээ... 

	Үүнийг Озаки Хозүми Рихардад ярьжээ... Яриа Хятадад болж буй хэрэг явдалд шилжив. 

	Хятадын дайн сунжирч, япончууд санасанчлан амжилтад хүрэхгүй байлаа. Эх газарт хагас сая хүнтэй арми буулгаад, одоо бас дөрвөн зуун мянгыг явуулаад байв. Хунтайж Коноэ ерөнхий сайд байхдаа Хятад бол шийдэгдсэн асуудал гэж радиогоор итгэл төгс үг хэлж байжээ. 

	Ханькэу, Кантоныг авсны дараа, бүх хятадын амьдралыг тэтгэгч долоон том хоттой, Хятадын зүрх болсон үржил шимт Дундад тэгш талыг авлаа. «Дундад талыг эзэгнэсэн хүн Тэнгэрийн улсыг эзэгнэнэ...» гэсэн хятад ардын зүйр үгийг санах хэрэгтэй гэж хэлжээ. 

	— Үнэн хэрэг дээрээ байдал шал ондоо байна. Хайгуулын арми үзэгдээгүй их эсэргүүцэлтэй тулгарчээ. Үүнийг цэргийн олон мэргэжилтнүүд зөвлөлтийн сайн дурынхны үйл ажиллагаатай нэлээд хэмжээгээр холбон үзэж байна. Энэхүү урьдчилан тооцоогүй байдлаас болж стратегийн бүх төлөвлөгөө эвдэрч, цэргийн дарга нар бухимдаж байна гэж Озаки ярив. 

	Тэр бас тоо баримт дурдав: Өмнөд Манжуурын төмөр замын компанийн мэдээгээр Хойд Хятадын төмрийн хүдрийн нөөц хоёр зуун сая орчим тонн байгаа нь бүх орны хайж илрүүлсэн хүдрийн тал хувиас давж байна. Нүүрсний хувьд гэвэл зөвхөн ганц Шандун мужид бүтэн хагас тэрбум тонн нөөцтэй орд газар олдов. Хятадад бүгд зуун дөчин тэрбум тонн нүүрс байгаа нь зуун жилд хангалттай. Энэ их түүхий эдийн баялгийг эзэмшихгүйгээр Япон улс цэцэглэн мандсан аугаа их Азийг байгуулж чадахгүй. Стратегийн нөөц хэрэгтэй. Түүнгүйгээр дэлхийг байлдан дагуулж ноёрхох төлөвлөгөөг хэрэгжүүлж болохгүй. 

	Өнгөрсөн жил Нууц зөвлөл төв хятадын засгийн газрыг үл хүлээн зөвшөөрч, шинэ засгийн газар байгуулах шийдвэр гаргажээ. Гагцхүү тэр байгуулагдах засгийн газартай хэлэлцээр хийх ажээ. Энэ ажлаар Доихара зөвлөлт-манжуурын хил дээрх Тавдугаар армийн командлагчаар томилогдох хүртлээ хөөцөлдөж байлаа. Тэр зарим нэг юм хийж амжжээ. Чан Кайшийн хүмүүсээс Ван Зинвэйг худалдан авчээ. Тэр Чүнцинээс зугтаж, одоо Токиогийн замд явж байв. Японы цэргийн онгоцоор Формозод хүргэжээ. Биеэ худалдсан Ванг Манжуурын Пу-игийн адилаар хятадын тоглоомын засгийн газрын тэргүүнээр тавих гэж байгаа нь эргэлзээгүй. 

	Озаки бас уран зураач Миягитэй хамгийн сүүлд уулзсанаа ярив. Мияги долоо хоногт хоёр удаа гэрт нь ирж, охинд нь зургийн хичээл заадаг тул тэд байнга уулзаж болох байлаа. Озаки Хозүми гайхалтай сайн ойтой хүн тул өөрт нь Миягийн уншиж өгсөн хайгуулын цэргийн штабын даргын мэдээллийг үг үсэг алдалгүй цээжээр Рихардад ярив. Мэдээлэлд бичсэн нь:

	 

	«Эх газрын Хятадыг агаараас бөмбөгдөх явдал өсөх ёстой гэж бид бодож байна. Цаашдын давших ажиллагаа манай дайсны цэрэг, ард иргэдийн дунд айдас төрүүлэх болно. Бид хүн, зэвсэгт техникийг устгаж, үлэмж хохирол учруулдаг бөмбөгдөлтөөр дайснаа айлгана. Айдас, аллага таллагаар хятадуудын цөхрөлийг барж, ухаангүй амьтан шиг бидэнд хэрэгтэй өөр засгийн газар байгуулахаар хүрч ирэх цагийг хүлээж байна». 

	 

	Үүнийг одоогийн Атами дахь зөөлөн сэтгэлт дар эхийн сүмийн хамба лам, хайгуулын арми командалж явсан тэр үед бичжээ. Гэвч япон генерал хятадуудыг зориггүй аймхай амьтан болгож чадсангүй. Оросын сайн дурын нисэгчид үүнд саад болжээ. 

	— Германы фашизмын тактикийг мэдэх хэрэгтэй гэж Зорге хэлээд дутуу татсан янжуураа шидэв. Тамхи усанд хүрэлгүй унаж, хэдэн хурам далангийн ёроолд улайж байгаад, нөмрөн ирсэн давалгаанд автан унтарлаа. 

	Зорге монголын хил, Халхын голд өрнөж байгаа хэрэг явдлын талаар яриад

	— Тэнд бид гурвын нэг очмоор байна. Миний бодоход, Бранко чи явбал дээр болов уу. Квантуны армийнхан чамайг танина гэж хэлэв.

	Токио, Берлиний хооронд цэргийн холбоо байгуулах асуудлаар болж байгаа хэлэлцээрийг байнга ажиглаж байх хэрэгтэй байв. Ямар нэг чухал юм болбол тогтсон уулзалтыг хүлээлгүй яаралтай дамжуулж байхыг Зорге урьдаас сануулав. Бие биедээ тун их юм хэлэх хэрэгтэй байсан гурван тагнуулч Атамид бас дахин хоёр удаа уулзалдав. 

	Рихард Вукеличтэй хоёулхнаа үлдээд,

	— Эда та хоёрын явдал юу болж байна? гэж асуув. 

	— Рихард минь, өнгөрсөн... Бид өөр өөр хүмүүс. Энд зөвтгөх, буруутгах хүнгүй. Ердөө л өөр хүмүүс. Харин хүү минь харамсалтай гэж гунигтай хэлээд дуугүй болов. 

	Эда Рамзайн бүлгийн дотор тодорхой байр эзэлж, холбоочин элчийн үүрэг гүйцэтгэж байлаа. Цаашдаа яах бол?.. Бранко ч гэсэн тэр... Энэ салалт түүнийг хүндрүүлж байв. 

	Бранко Атамигаас түрүүлж явлаа. Рихард ч бас Ханакод ярьж байсан долоо хоногоо гүйцээсэнгүй. 

	— Мичико, намайг уучил. Бид Токиод эртхэн буцах хэрэг гараад байна гэж тэр хэлэв. 

	— Хэзээ? гэж Ишии асуулаа. 

	— Өнөөдөр... Өглөөний цайны дараа явцгаана.

	— Тэгвэл, одоо явна гэсэн үг үү?

	— Тийм ээ... Уучлаарай намайг... 

	Ханако үг дуугүй юмаа янзалж эхлэв. Цагийн дараа тэд замд гарлаа. 

	Хуучин замаар явав. Ханако гунигт автан дуугүй сууж явлаа. 

	— Чи юу бодож байна? гэж Рихард асуув. 

	— Ики, би юу бодож байгаагаа мэдэхгүй байна. Чи хачин хүн юм. Яагаад ч юм, би чамайг алдаж магадгүй гэж бодогдох боллоо. 

	— Юмыг яаж мэдэх вэ, магадгүй хэрэг гэж Рихард мушилзан инээв. 

	— Миний бодоход... гээд Ишии түгдэрснээ, — Миний бодоход бид хоёр хүүхэдтэй болмоор байна... гэв. 

	Рихард хөмсгөө атируулан хүүхэн рүү огцом эргэж харав.

	— Энэ тухай бүү ярь! Мичико, би тийм эрхгүй! Би өөртөө захирагдахгүй хүн... Миний нутагт очихоороо тэр талаар бодъё... Мичико, чи надтай явах уу? гэв. 

	— Явна... Гэхдээ би тийм аз завшаан тохиолдоно гэдэгт итгэхгүй байна...

	Цэрэг дайны гэрээ байгуулах тэмцэл улам өрнөв. Цэргийн яамны сайд Итагаки танхимын зарим гишүүний шургуу эсэргүүцэлтэй тулгарав. Танхим германы саналыг хүлээн авахгүй бол огцорно гэж тэр сүрдүүлж ч үзэв. Засгийн газрын танхимд санал зөрөлдөж байгааг Зорге, Эйген Оттын Берлинд явуулсан цахилгаанаас мэджээ. 

	 

	«Цэргийн яамны төлөөлөгч Итагакийн даалгавраар яаралтай хүлээн авч уулзахыг хүсэв. Арми Германтай цэргийн холбоо байгуулах тэмцлээ шинэчилсэн тухай тэр төлөөлөгч мэдэгдлээ. Генерал Итагаки одоо болтол бусад сайд нарын нэгдмэл фронтыг сэтэлж чадаагүйн улмаас сүүлчийн арга болгож цэргийн яамны сайдын албан тушаалаас огцрохоор сүрдүүлэв. Түүнийг огцорвол бүх танхим огцроход хүрнэ. Итагакийг залуу офицерууд дэмжиж байна. Тэд Германтай үг дуугүй цэргийн холбоо байгуулахыг шаардаж байна. 

	Цэргийн холбоог шургуу эсэргүүцэгчдийн талаар гэвэл тэднийг цэргийнхэн алан хядахаар төлөвлөж байгаа тухай яриа яригдах боллоо. 

	Цэргийн гэрээг бэлтгэхэд санал зөрөлдөж байгаагийн үндэс дараах зүйлд оршино. Танхимын зарим энгийн гишүүн Англи, Франц улс Германд довтолбол Япон улс холбоотондоо бодитой тусламж үзүүлж чадахгүй гэж үзэж байна. Тэд цэргийн гэрээ нь Өрнөдийн эсрэг биш, харин Зөвлөлт Оросын эсрэг, Цэргийнхэн германы саналыг дэмжиж, цэргийн холбооны зорилго оросын эсрэг чиглээд зогсохгүй, Америкийн Нэгдсэн Улсыг айлгаж, тэднийг Европ, Алс Дорнодод улс төрийн бодлогоо идэвхжүүлэхэд саад болоход оршино гэж үзэж байна» 

	 

	гэж Отт бичжээ. 

	Элчин сайдын тасалгаанд яриа болов. Нуудасчин цахилгаан мэдээг шифрийн машинд оруулахын өмнө Оттоор гарын үсэг зуруулахаар авчрав.

	— Ики, чи үүнийг юу гэж үзэж байна? гэж Отто Зоргегоос шифрийг уншиж дуусахаар асуув. 

	— Миний бодоход, япончууд булзааруулан гэрээнд гарын үсэг зурахыг сунжруулж байна. Тэд өмнөд болон хойд зүгийг хараад шүлсээ залгиж байна... Берлинд үүнийг мэдэх хэрэгтэй. Түүнээс гадна нэгэн өглөө хэтэрхий шийдмэг цэргийнхэн өөртөө тааламжгүй засгийн газрын аль нэг удирдагчийг алжээ гэхэд би ер гайхахгүй... Тааламжгүй удирдагчдыг зайлуулах талаар Японд хэвийн үзэгдэл болсон шүү дээ...

	Рихард ерөнхий сайд Хамагүчи, Инүкаи, сайд Такахаши, генералиссимус Жан Золин болон бусад олон хүний нэрийг тоочив. 

	— Цэргийнхний санаанд нийцэлгүй алагдаж, шархадсан бүх том албан тушаалын хүмүүсийг тоочих гэвэл гарын арван хуруу хүрэхгүй нь... Цэргийнхэнд аллага хийх өөрийн хүмүүс бий. Ерөнхий сайд нарын эрлэг «Сакүра-кай» нийгэмлэгийн нөгөө Хашимотог санаж байгаа биз дээ... 

	— Чиний зөв. Гэхдээ аллага тэр бүр амжилт олохгүй байна. Япончууд хэлэлцээг сунжруулж байна гэж эхлээд хэлсэн үг чинь сонирхол татаж байна. 

	Тэр мэдээлэл бичсэн цаасыг авч «Япон улс гэрээнд гарын үсэг зурах явдлыг сунжруулж байна гэсэн сэтгэгдэл төрж байна» хэмээн гараар нэмж бичив. 

	«Эр хүн, Озаки. Түүний ажил үр дүн өгч байна. Бид гэрээний эмзэг газрыг олсон бололтой...» гэж Рихард дотроо бодлоо. 

	Гэтэл Итагаки бууж өгсөнгүй. Тавдугаар сард жанжин штабын даргын гарын үсэгтэй заавар элчин сайд Ошимад илгээв. Цэргийн яамны сайд элчин сайдтай гадаад явдлын яамыг алгасан бичгээр харилцаж байлаа. Ошиматай харилцахдаа тэр өөр хэн ч мэдэхгүй хувийн шифртэй байлаа. 

	 

	«Арми энэ маргаанд танхимыг огцруулаад ч хамаагүй ялахаар хатуу шийдлээ. Бид генерал Кошихарагийн боловсруулсан гэрээний төслийг зөвшөөрч байна. Цэргийн харилцан тусламж үзүүлэхтэй холбогдсон нэлээд хэдэн асуудлыг нууц хэлэлцээрийн дагуу тодорхой зааж, үндсэн гэрээнд хавсаргах хэрэгтэй. Герман улс энэ төлөвлөгөөг аль болох хурдан хэрэгжүүлэхийг бид хүсэж байна» 

	 

	гэж зааварт бичжээ. 

	Гэтэл хурдан бүтсэнгүй. Цаг хугацаа явж байлаа. Хэлэлцээр сунжирсан хэвээр. Чухамхүү үүнийг доктор Зорге хийжээ. 

	1939 оны тавдугаар сард Халхын голын хэрэг явдал дээд туйлдаа хүрчээ. Сарын дундуур баргын морьт хорооны хэсэг цэрэг монголын хилийн заставыг дайрч, хорин километр гүн цөмөрч Халхын голын зүүн эрэгт гарав. Морин цэргийн дайралтын өмнө японы онгоц заставыг буудаж, бөмбөг хаяжээ. Мөн тэр өдөр японы бөмбөгдөгчид Баянтүмэнийг дайрч, Бүгд Найрамдах Монгол Ард Улсын нутаг дэвсгэр дээр орших Тамсагбулгийг бөмбөгдөв. 

	Зөвлөлтийн Өвөр Байгалын ойролцоо дайны ажиллагаа эхэллээ.

	
НОМОНХААНЫ ЭЛСЭН ДУНД

	Өргөн голын цаад талд түүний эх орон байлаа. Арваад жилийн өмнө хайр сэтгэлээ өгч, одоо яс махнаас үзэн ядах болсон хүний төлөө орхин одсон орон тэнд байлаа. Оксана голын захад зогсоно. Дор эргүүлэг эргэлдэн хуйларч, нэг алга болж нэг бий болно. 

	Тэр бурханд итгэдэг байсан бол нэрийг нь ч санахаас дургүй нь хүрдэг тэр хүнтэй дахин нэг уулзуулж өгөөч гэж эцэж цөхрөхгүй мөргөх байсан биз. Доромжилж сэтгэлийг нь хоосолсон тэр хүнийг ердөө л «тэр» хэмээн биеийн төлөөний нэрээр нэрлэх болжээ. Оксана түүнийг олж, устгахаар тангараглажээ... 

	Өшөө хорслын галд шатаж, амьдралаа зориулсан Оксана Орлик бас ч үзэсгэлэнтэй сайхан хэвээр боловч нүүр царай нь цонхийж, нүд нь хүйтнээр гялалзана. Толгойгоо эргүүлэхэд урт сайхан хүзүүнд нь нумын хөвч лугаа адил шөрмөс гүрдийнэ. 

	Энэ жилүүдэд Оксана хаагуур явсныг хэн ч мэдэхгүй. Өөрөө ч энэ тухай дурсаж үл чадна. Ирина Микулинагаас зугтаж Улаанбаатараас шөнө дунд гарч, монголчуудын нас барагчдыг хөдөөлүүлдэг «Үхлийн хөндий» дундуур удтал гэлдрэв. Хүүрийн газрын сахлаг ноход түүнийг хоргоосонгүй. Чуулалт хаалганы зам дээр гарч, тэмээн жинтэй нийлэн явжээ. Уран зураач Рерихийн нийгэмлэгийг олох гэж явсаар Гималайд их удаж хүрсэн авч олсонгүй. 

	Замд нь уул даваа, ан хавцал хөндөлсөн саад боллоо. «Нийгэмлэгт» урьдаас хэлсэн тэр зүйл тохиолдов бололтой. Түүнийг ууланд аваачих газарчин олдсонгүй. Тэр ганцаар явлаа. Замд нь уулын нураг хөндөлсөн саад болов... 

	«Хэн нэгэн хүн замын бартааг даван туулдаг юм аа гэхэд чулуун бороонд дайрагдаж, нийгэмлэгт хүрч үл чадна...»

	Тэгээд дөрвөн жилийн турш мансуурлын байдалтай байгаад, Манжуурт, орос цагаачдын бүх цэргийн холбооны галзуугийн байшинд сэхээ оржээ. Энэ байшин сайн дурын өглөг хишгээр тогтож байгаа ажээ. Ийнхүү удаан мансуурч дүйнгэтсэн толгой дахин саруул цэлмэг болсон боловч, Хорт могойн эрэл нь хэвээр үлджээ. 

	Оксанаг Хайлаарын эмнэлэгт сахиулаар оруулж, жилийн дараа Харбины тахал судлалын салбарт шилжүүлэв. Тэр дуугүй, яриа хөөрөөгүй болж, араатны болгоомжлол, заль мэхтэн болжээ... Ухаан нь саруулхан ажиллаж байлаа. «Урьд өмнө японы талд ажиллаж, Харбинд сууж, оросын цагаан гвардийнхантай хүзүү толгой холбогдож байсан «тэр бээр» үүгээр дайрахгүй өнгөрнө гэж байхгүй» гэдгийг мэдэж байлаа. 

	Оксана гудамжинд түүнийг харав. Кондратов манж-гогийн цэргийн дүрэмт хувцастай, явган хүний замаар яаруухан алхаж явлаа. Оксана араас нь дагаж хотын төвд байдаг Биржийн гудамжинд оров. «Тэр» үүдэндээ япон харуултай том байшингийн орцоор орон алга болов. Байшингийн нүүрэн талд «Квантуны армийн усаар хангах, урьдчилан сэргийлэх газар» гэсэн хаяг зүүлттэй байв. Оксана түүнийг гарч ирэн иртэл тэсвэртэй хүлээж, араас нь зэрлэг шувуу барих гэж яваа өлөгчин чоно шиг дагалаа.

	Оксана Кондратовын «Квантуны армийн усаар хангах, урьдчилан сэргийлэх газарт» бараг нэг л цагт байн байн ирж, нэг юм уу, бүтэн хагас, хоёр цаг хэртэй болдгийг, Биржийн гудамжнаас хэдэн хорооллын цаана жижигхэн дан байшинд суудгийг мэдэж авчээ. Ганц зүйл л тодорхойгүй байв. Энэ нь, хэрэв тэр ус хангамжийн ажилтай юм бол яагаад цэргийн хувцастай байдаг билээ гэсэн асуулт байлаа. 

	Оксана чухам юу ч мэдэхгүй ч, ямар нэгэн зүйл хийхдээ л хийнэ... 

	«Тэр» түүнтэй «санамсаргүй» дайралдаж, занганд орох болно. 

	Оксана Кондратовыг ус хангамжийн газраас гарч ирдэг нэг цагийг дайруулж, Биржийн гудамжаар яаралгүй алхаж явлаа. «Түүний» хажуугаар хацраа харагдахаар хагас эргэн өнгөрмөгц, ард нь хурдан алхах чимээ сонстов. 

	— Ксана! Чи юу?! гэсээр янхир том эрүүтэй, өргөн магнайтай зэвүүн хүйтэн тэр зэрэгцэн ирлээ. 

	— Яасан сонин хүн бэ? Чамтай энд дайралдана гэж ер бодсонгүй шүү... 

	Оксана өширхөж хорссон байдал ер илэрхийлсэнгүй, ердөө л хэнэггүй царай гаргав. 

	— Би чамайг хажуугаас чинь хараад шууд танилаа. Чи сайхан хэвээрээ байх шив... 

	— Одоо энэ ямар хамаатай юм?

	— Чамайг олсондоо баяртай байна... 

	Оксана мөрөө хавчив. 

	— Би чамайг большевикууд руугаа буцсан байх гэж бодож байлаа... 

	— Буцаагүй...

	Тэр Оксанаг больниц хүртэл дөхүүлж өгөв. Оксана тэнд ганц өрөөнд суудаг байлаа. 

	— Танайд орж болох уу?

	— Хэрэггүй... 

	— Хэзээ уулзалдах вэ?

	— Яах юм?... 

	Одоо тэр Оксанатай уулзах боломж эрж, больницын дэргэд хүлээж, ийш тийш нь урьж, гэрт нь очихыг гуйх болжээ... Тэгж тэгж, түүнийг гэртээ ирэхийг зөвшөөрөв. Тэр бага зэрэг шалхайж яваа лагс том биеэрээ өрөөний голд зогсоод

	— Чи манай гэрийг санаж байна уу? гэв. 

	— Санаж байна... 

	Тэр Оксанаг тэврэхийг оролдов. Хүүхэн зайлж амжив.

	— Чамд хүн байна уу?..

	— Байхгүй!.. гэж Оксана хэлэв. 

	Оксаны хайхрамжгүй хүйтэн байдал Кондратовын шарыг хөдөлгөв. Нэгэн удаа хүүхэн Кондратовын нөхдийн хамт оройг өнгөрөөхөөр зөвшөөрчээ. «Питер» хэмээх бохирдуухан гуанзанд хүйтэн смирнов архи, давсалсан өргөст хэмх өгч байлаа. Өвдгөө хүрсэн зотон цамц өмсөж, гөрмөл торгон бүс бүсэлсэн зарц нар үйлчилнэ. Хананд хуучин Петербургийг дүрсэлсэн хэдэн модон барын бүдүүн зураг өлгөжээ. 

	Ширээ тойроод арваад хүн сууж байв. Тэдний дунд Кондратовтой хамт ажилладаг нэг жижигхэн япон, бас гонзгой бараан царайтай Константин Владимирович хэмээх амьтан байлаа. Кондратов түүнийг Костька гэж гудиггүй дуудавч, өмнө нь бөөлжис цутгам зулгуйдан бялдуучлах ажээ. Бас тэдний дунд хэрээс хэтэрсэн задгай плажтай гурван маягтай хүүхэн байлаа. Тэд эрэгтэйчүүдтэй эн тэнцүүхэн архи уух бүлгээ. 

	Халамцуу болсон хүмүүс атаман Семеновын тухай яриа дэлгэж, түүнийг ямар нэг шинэ албанд томилж байгаа талаар маргалдаж эхэлтэл, гонзгой царайт гараар дохин маргааныг зогсоогоод,

	— Энд ийм юм ярьдаг газар биш!.. гэв. 

	Кондратов Оксанаг сүйх тэргээр гэрт нь хүргэж өгөх замдаа, замын турш мөрөөр нь тэврэх гэж оролдов. Оксана гарыг нь зайлуулав. 

	Чи Константин Владимировичийн хэн болохыг мэдэх үү? Мэдэх үү? Разаевский... Хэн болохыг нь мэдэв үү! Оросын фашист холбооны дарга хүн... Япон хүн бол хурандаа Асано. Би түүний дэргэд ажилладаг юм...

	Тэр согтуугаар бас бус танилуудаараа ч гайхуулав. 

	— Тэднээрээ дамжуулж, намайг сайн ажилд оруулмаар юм!

	— Бололгүй яах вэ! Ганц үг хэлэхэд л болно!.. 

	Оксана долоо хоногийн дараа «Квантуны армийг усаар хангах, урьдчилан сэргийлэх газар» гэсэн урт нэртэй газарт ажилд оржээ. Тэр усан сангийн нэр бичсэн цаас наалттай шилтэй усанд сорьц, лабораторийн шинжилгээ хийдэг байлаа. Энэ газрын бусад ажилтан юу хийдэг нь туйлаас ойлгомжгүй... 

	Оксана Орлик өөрөө мэдэхгүй явсаар Японы эзэнт улсын чухал нууцтай учирчээ. Эх оронгүй болж, биеэ Харбины гуанзанд худалдаж хурандаа Асаногийн отрядын цэргийн хувцастай зарц болсон тэр хүн ч үүнийг мэдсэнгүй. Оксана, хурандаатай шоовдорлогдож, хорссон цагаачдын дунд «Питер» гуанзны ширээний ард ганцхан удаа дайралджээ. Эндхийн модон барын зураг, смирнов архи, үхрийн нүдний навч ханхалсан өргөст хэмх тэдний алдагдсан эх орныг санагдуулах ажээ. 

	Кондратов долоон жилийн өмнө бүтэлгүйтсэнийхээ дараа Харбинд буцаж иржээ. Одоо тэр дөчин настай ч, цагаан цагаачдын гуанзны зарцын нэгэн адил мөнгө өгсөн хэнд ч хамаагүй гарын үзүүрээр зарагдахад бэлхэн улхайж шалхайсан жаал хүү Сашка хэвээр үлджээ. Тэр хурандаа Асаногийн отрядын хангамжийн ажил хийж, Өргөн, Сунгаар мөрөн, Ханко нуур зэрэг манжуурын усан сангаас усны дээж шилэнд хийж авчирна. Хаанаас, юуны учир авчирсан нь үл мэдэгдэх хөлс үнэртсэн улаан цэргийн хувцас ялгаж ангилна. Тэр ч байтугай пин агуулахад тавьсан занганд орсон үхэр оготныг эгдүүрхэн сэгсэрч саванд хийж авчирна. Японы командлалд үхэр оготно үй түмээр хэрэг болсны учир ч үл мэдэгдэнэ. 

	Манжуурт гурван тусгай отряд байв. Сунгаарын өртөөн дээр морьт цэрэг, Хандааз өртөөнд явган цэрэг, Хайлаарт хасгийн отряд байлаа. Отрядыг Разаевскийн туслах, хаант оросын армийн хорунжий агсан Матлей Маслаков командалж байсан боловч, энд хурандаа Асано гол үүрэг гүйцэтгэж байлаа. Энд түүний нэрээр нэгдсэн отрядыг нэрлэх бүлгээ. Отряд нь Германы эсэсийн ангийг ямар нэг хэмжээгээр хуулбарлаж, оросын фашист холбооны гишүүн залуусаар бүрэлдэн байгуулагджээ. Энэ Холбоог Квантуны армийн штабын заавраар байгуулсан ажээ. Командлагчийн нууц удирдамжид ийн өгүүлжээ:

	 

	«Цагаан гвардынхныг хүйс, хүсэл зориг үл хамааран Зөвлөлт Оростой хийх дайнд ялангуяа нууц дайнд өргөн татан оролцуулах ёстой.»

	 

	Фашист холбооны даргаар Оросоос зугтсан Константин Разаевский сонгогджээ. Оросын фашист холбооны дэргэд долоон зуу хүртэл хүнтэй «Асано» хэмээх нэгдмэл отряд байлаа. 

	Отрядын бүх гишүүд одоохондоо манж-гогийн дүрэмт хувцас өмсөх боловч, хурандаа Асано хэлмэрчээрээ дамжуулан тэдэнд «Та нар бол эрх чөлөөний төлөө тэмцэх ирээдүйн оросын армийн гол нуруу. Бид Орос орныг большевикуудаас чөлөөлөх үед та нар цөм эх орондоо цэргийн жижиг амбан захирагч мэтийн дарга болж, удирдах ажил хийнэ. Гэхдээ тийм болохын тул одоо сайн алба хаах хэрэгтэй» гэж байнга ярьдаг байв. Сашка Кондратовын ижил дугуйнууд хүний зэрэгт хүрэх цаг ирнэ гэдэгт найдаж, энэ үгийг дуулгавартай сонсдог байлаа.

	Гурав орчим жилийн өмнө «Асано» отрядаас хэсэг цэргийг зөвлөлтийн нутагт оруулжээ. Япон хурандаа тэдэнд «дадлага олоход хэрэгтэй» гэжээ. Сашка Кондратов ийнхүү эх нутгийн шороон дээр анх хөл гишгэжээ. Тэд хэд хэдэн худагт хор хийж, хилийн отряд руу гэнэдүүлэн дайрч, хилийн сууринд орж хүн амьтан алаад, хамтралчид, хилчин дайчдад бүслэгдэж, амь үрэгдсэн хилчдээс улаан цэргийн хувцас тайчин аваад Өргөн мөрнийг гатлан буцаж зугтжээ. 

	Кондратовын дэмжлэгээр Оксана Орлик «Асано» отрядад орж, бас л манж-гогийн дүрэмт хувцас өмсөв. Хорт могойг устгах бодол ер салахгүй дагавч, түүнээс юм бүхэн, тэр ч байтугай одоо түүнийг ажиллуулж байгаа тэр хүмүүсийг ч буруу харуулж, Кондратовыг устгахаар хатуу шийдвэрлэв.

	Оксана Өргөн мөрний эрэг дээр зогсоод, Сашка Кондратовыг усанд нэгэн дархи хол шидээд хаа хүрэхийг нь харж байхыг хайхрамжгүйхэн харж байлаа. Энд Өргөн мөрөн хадан хошуунд тулж, зүүн гар тийш эргэн тохойрно. Урсгал дархийг зөвлөлтийн эрэгт аваачив. 

	Оксана отрядад шилжин ирснээс хойш хил орчмын алс бөглүү газар явсан хүмүүсийн ариун цэврийн байдлыг харах үүрэг хүлээв. Биржийн гудамжинд байдаг тэр газар ус хангамжаас гадна урьдчилан сэргийлэх ажил хийдэг юм чинь арга байж үү дээ. Тэр хавар шинжилгээний ангитай хамт Барга Монголын хил дээр очив. Номонхаан, Бүрд овооны орчмын заг, тарчиг өвс ургасан сэвхүүл, элсэн манхан дунд долоо хоножээ. Эндэх газар Сашкагийн хамт хоёр жил гаруй амьдарсан хүн амьтангүй, уйтгарт монгол нутгийг Оксанад санагдуулав. Толгойн энгэрт хэнийх нь мэдэгдэхгүй мал бэлчиж явав. Мал хариулдаг барга малчдын нэгэн гэрээс өөр ойр хавьд ганц ч айл байсангүй. Шинжилгээнийхэн тэр гэрийн дэргэд майхнаа шааж, элс, өвсний өнгөөр будсан хоёр ачааны машинаа тавив. 

	Япон малын эмч адгуус амьтдыг үзэж, Оксана араас нь лизол, түргэн цагааны ариутгах уусмалтай дашмаг хийсэн брезент цүнх үүрээд өсгий даран дагаж явлаа. Кондратов хэдэн хадуурчны хамтаар өвсний аль сахлаг шимтэй ургасан нуурын эрэгт очлоо. Тэд хотны ойр өвс авчирч овоолоод хатаав. Шинжилгээний ангийн Номонхаан, Бүрд-Овооноос явахын урьд өдөр малчид сарлаг, хонь, тэмээ хөөн авчирч, бэлтгэсэн тэжээлд оруулав. Гэхдээ малын эмч үүнээс өмнө төмөр ногоон хайрцагт цоожтой хадгалж байсан халуун савтай нэгэн шингэн зүйлээр өвсийг шүршсэн ажээ. Тэгээд тэр халаадаа тайлж хаяад гараа түргэн цагаанаар сайтар угаав. Майхан, автомашинаа карболоор ариутгахыг япон эмч Оксанад тушаав. 

	Үлдсэн өвсийг хамж бөөгнүүлэн шатааж, эргэн тойронд креозол асгав. Өглөө малчид малыг монголын хилд хөөн оруулав. Кондратов хоёр япон цэргийн хамт морь унаж, малын араас холоос даган яваад, майхан, бүх юмаа машинд ачаалж хөдлөх гэж байхад буцаж иржээ. Үүгээр урьдчилан сэргийлэх ангийн аялал дуусжээ. 

	Тэгтэл, одоо бас нууцлаг экспедиц аялалд гарлаа. Энэ удаа Өргөн мөрний эрэгт ирэв. Эхлээд Сашка нөгөө малын эмч японы хамт газар сонгон авахаар эрэг даган удаан явав. Харин өнөөдөр өглөө Оксана тэр хоёр гол руу явжээ. Малын эмч өчигдөр Кондратовтой спирт их ууж, одоо босож чадахгүй унтаж байлаа. Харин Кондратов (Оксана энэ хэдэн сарын турш түүнийг нэрээр нь нэг ч удаа нэрлэсэнгүй) замдаа бас нэг аяга уув. 

	Тэр эрэг дээр ирээд хэлсэн нь:

	— Хажууд зогсооч, би чамайг идчихгүй. 

	Хүүхэн урд тал нь усанд угаагдаж мөлийсөн, ар талд нь хөвд ургасан чулуун дээр гарч зогсов. Сашка усны захад хатсан мод голд шидэж, зугаацах мэт зогсож байв. Бүсэн дэх гар буугаа саад болоод байхаар бүстэйгээ хамт хажуудаа авч хаяв. Тэгж тэгж тоглоомоос сая хөндийрч, 

	— Оксана, халаад өг!.. Усанд алдчихлаа гэж хэл... гэж хашхирав. 

	— Юу?

	— Тэд мэдэж байгаа... 

	Оксана машинаас халаад авчирч Сашкад өгөв. Тэр буруу харж «Уя» гэв. Хүүхэн түүний халуун биед гар хүрэхгүйг хичээж, дургүйхэн бүчийг нь зангилав. Хоёр хүн төмөр хайрцаг авчирч, цоожийг нь аваад явлаа. Кондратов Номонхааны элсэн дунд малын эмчид байсан шиг, халуун савнаас цэнхэр аяганд цай хийж байгаа улаан хацартай охины зурагтай яг тийм халуун сав гаргав. 

	— Юу вэ? гэж Оксана асуулаа. 

	— Нөгөө эрэгт илгээх бэлэг... гээд Сашка амаа мурийлган инээв. Тэр өвдгөө хүртэл усан дотор оров. Халаадны нь хормой норж харлан бараантлаа. Кондратов асрагч шиг цав цагаан халаад өмсөж, ханцуйгаа тохойгоо өнгөртөл шамлажээ. Халуун саваа бөглөөг нь авч, гол руу тонгойлгоход өтгөн цагаан саарал шингэн асгарав. Тэгтэл Кондратов халтирч тэнцвэр алдахдаа халуун савтай гараа огцом дээш хөдөлгөсөнд сав доторх шингэн гарыг нь даган урсав. Нүүр нь хувираад

	— Түргэн цагаан!.. Түргэн цагаан аваад ир гэж бачимдан бархирав.

	— Юу болов оо?

	— Боом!.. Түргэн цагаан өгөөч... 

	— Чи... чи ингээд... 

	Оксана биеэ барьж чадахаа болив... Гагцхүү буу авах хэрэгтэй. Тэр эмнэлгийн цүнхээ газар хаяад, бүсний гархи мултлах мэт бууны гэрэнд хүрч, гар бууг гарган ирэв. Кондратов усанд гараа угаагаад юу ч харсангүй. Тэр өндийж, эрэг рүү алхав. Оксана өөдөөс нь эргэж, дээрээс доош буудав. Дараа нь бас дахин дахин буудлаа. 

	Өргөн мөрний эрэг даган малын эмч япон гүйж харагдав. 

	— Хамаагүй! гэж Оксана монголоор хэлээд эмчийн өөдөөс явлаа... 

	... Түүний гарыг хүлж, дэргэд нь малын эмч гар буугаа бэлхэн барьсаар Хайлаарт машинаар хүргэж авчрав. Хажууд нь Кондратовын хүүр брезент бүтээлгэн дор хэвтэж байлаа. Хайлаарт Оксанаг харгис цагдаагийн газарт шилжүүлж, тэндээс Харбинд аваачив. Тун ховор тохиолдлоор хурандаа Асаногийн шийдвэрээр түүнийг Пинфань өртөөнд, 731-р отрядад хүргэжээ. Хурандаа харгис цагдаагийн аль ч салбарын нэгэн адил толгой мэдэн «онцгой илгээлт» Пинфаньд явуулах эрхтэй ажээ. Тэндээс нэг ч хүн буцаж ирдэггүй ажээ... 

	Ариун цэврийн машины байдлаар өнгөлөн далдалсан шоронгийн машин баривчлагдсан эмэгтэйг 731-р эрдэм шинжилгээний отрядад шөнө авчирч өглөө. Машин гуу суваг, бетон ханаар хүрээлэгдэж, тусгаарлагдсан эрдэм шинжилгээний хотхоны хаалгаар өнгөрч, газар доорх хонгилоор дамжин, дотоод шоронгийн газар доорх давхарт ирж зогсов. Энэ дотоод шоронг бүх талаас нь орон сууц, туслах байгууламж, өргөн цонхтой лабораторийн байшин барилга халхалжээ. Цонхноос цацрах гэрлийн урсгал цэцгийн мандал, нямбай тайрсан зүлэгт тусаж, гудамжлан ургасан залуу модод, теннисийн талбайг гэрэлтүүлнэ. Ариун цэврийн машины цонх нь дотор талаас ган төмөр тор хадаж, бүдэг шилээр шиллэсэн учир Оксана энэ бүхнийг харсангүй. Оксана үл харагдах нэгэн цэгийг гөлрөн ширтэж буланд шигджээ. Түүнийг машинаас гаргаж, бага даргын хувцастай жижүүр 937-р хоригдлыг хүлээн авсан тухай гарын үсэг зурлаа. Шоронд хүнийг нэр усаар нь үл дуудна. Жижүүр шоронгийн давхруудын схем зураг харж, сул нүд байхыг олж, дээгүүр нь хэрээс татав. 

	Бага дарга эмэгтэйг хяламхийж ч харсангүй. Шоронд туршлагын хоригдлыг гуалин хэмээн нэрлэх бөгөөд тийм хүнд жижүүрийн сонирхол татах юу байх билээ. Тэр 937-р хоригдлыг гуравдугаар давхарт байранд нь хүргэх үүрэг өгөөд суниан, “ээлж мөд дуусах нь уу?” хэмээн цагаа харлаа. 

	Гүн анир чимээгүйн дунд Оксанаг шатаар гурван давхарт гаргаж, дөрвөн хөллөж орохоор намхан хаалгатай бөөрөнхий бүдүүн төмөр торонд түлхэн оруулав. 

	 

	 

	1939 оны тавдугаар сарын 14-нд япон, баргын гурван зуун морин цэрэг монголын хилийн заставыг дайрч, Дунгар гэдэг айлыг эзлэн авч, улмаар хилчдийг мөрдсөөр Халхын голын дорнод эрэгт гарч, монголын нутагт хорин километр гүн цөмрөн оров. Тэргүүн отрядын араас бас дөрвөн зуун морин цэрэг нэмэн очиж нийлэв. 

	Японы цэрэг нэгдүгээр сарын анхны өдрөөс эхлэн Номонхаан, Бүрд-Овооны чиглэлээр гуч гаруй удаа монголын хилийг зөрчсөн боловч, нисэх хүчнээр дэмжүүлсэн япон, баргын морин цэргийн энэ сүүлчийн цохилт тун их хүчтэй болжээ. 

	Нэгдсэн мото буудлагын батальоны даргаар томилогдсон ахлах дэслэгч Афиноген Быков тэр өдөр, сүүлийн үед ямар үйл явдал болж байгааг ч мэдэж амжилгүй, газар орны байдалтай танилцахаар Тамсагбулаг руу хөдөлжээ. Дайсны гэнэтийн дайралтаас сэргийлж, тэнд төвлөрөх тушаал корпусын штабаас батальонд өгчээ. 

	Жолоочийн дэргэд, машины урд сууж яваа батальоны даргаас гадна, «Газ» дотор түүний улс төрийн орлогч Владимир Жигалин явж байлаа. Түүний хажууд батальоны даргын холбоочин, шинэ цэрэг Степан Демченко, монгол дивизээс томилогдон ирсэн, хэлмэрч Гомбожав хоёр шахцалдан суужээ. 

	Жигалин Хасаан нуурын тулалдааны дараа хоёр сар эмнэлэгт хэвтэж, бас хэсэг хугацаанд бэлтгэлд байгаад, нэгдсэн мотомеханикжуулсан батальонд томилогджээ. Тэр Быковтой хамт бүр гуравдугаар сард томилогдсон боловч, батальоныг эмхлэн байгуулж, зэвсэг техник авч байх хооронд төмөр замаас долоон зуун километр газар хоёр зээрдээр маршилсаар байтал хоёр сар хэртэй хугацаа өнгөрчээ. 

	Нар гандмал брезент дээвэр нэвт шарж, ам нь цанган явлаа. Бүлээссэн устай дашмаг аль хэдийн хоосорчээ. Ханатал ууж, дашмагаа дүүргэж авах жижиг нуур харагдах юу магад гэж ийш тийш харсаар явав. Халхын гол хүрэлгүй нэгэн цас мэт цайрсан хужирт цагаан нуурт давхин хүрвэл ус нь гашуун шорвог гэдэг жигтэйхэн ажээ.

	Дуу шуугүй явлаа. Афиноген задалсан хайрцагтай «Беломор» тамхи мөрөн дээгүүрээ Владимирт сарвайв. Тамхи татахаар ам улам хатаж байсан тул Жигалин татгалзав. Тэр батальоны даргатайгаа хурдан дасаж, сайн харилцаатай байсан боловч, илэн далангүй итгэмжилсэн байдалтай болж амжаагүй байлаа. Иймээс тэд хэн хэнийхээ сэтгэл түгшээж байгаа эмзэг зүйлийг үл хөндөн, элдэв өнгөрсөн амьдралын дуртгал, цэргийн албаны талаар яриагаа хязгаарлана. Ахлах дэслэгч Быков армид комсомолын шугамаар ирсэн бөгөөд бүрэн дунд сургууль төгссөн, үүнээс өмнө суман командалж байсан хүн. Гэхдээ хангалттай туршлагагүй. Тэр үүнийгээ үл нуух агаад зан байдалд нь биеэ тоосон шинж ер байхгүй, асууж зөвлөгөө авах гэсэн юмаа шууд асуудаг байв. Түүний энэ байдал Владимирт аятай санагдсан байж болох юм. Харин юм юмны талаар илэн далангүй ярилцаж болох Юрка Ерохин Жигалинд ер баригдаж өгөхгүй байв. Эмнэлэгт байхдаа хоёр, бэлтгэлд байхдаа нэг захидал түүнээс авчээ. Юрка дивиздээ үлдсэнээ бичиж, шинэ тушаалд тавигдах гэж байгаагаа цухуйлгасан ажээ. Түүнээс хойш чимээ тасарчээ. Владимир гэрийнх нь хаягаар бичээд ч хариу авсангүй.

	Халхын гол хүртэлх чулуурхаг талд замын дагуу ганц ч айл гэр тааралдсангүй. Харин алсад хужирт шалбаагийн цаана мал бэлчиж яваа харагджээ. Айлд очвол устай залгаж болох ч, удахгүй Халхын голд хүрэх тул шууд явахаар шийдэв. Тэгтэл, гэнэт, бүр дэргэд нь шахам Халхын голын дөлгөөн ус мяралзан гарч ирлээ... Газрын зураг дээр харвал, зүүн талд хөвдөг гүүр байх учиртай. Тийш явбал зам дугуйрч, буцаж ирэх тул тавилан тийш очихоор шийдэв. Нөгөө талд хэдэн машин тавиланг хүлээж байлаа. 

	Ханатал ус ууж, дашмагаа дүүргэж аваад, яриа дэлгэхээр зайдуухан шиг эрэг дээр сууцгаав. 

	— Хийжүүлсэн ус эндээс уух гэж бодсоны хэрэггүй!.. гэж батальоны дарга хэлэв.

	— Түлш яах вэ? Юугаар хооллох вэ? Юугаар хоол, цай чанах вэ?.. гэж Жигалин ганц ч модгүй нүцгэн талыг тойруулан харж асуув. 

	— Машин нэмж авах хэрэгтэй. Заавал цистерн байх хэрэгтэй. 

	Тооцоолж үзэв. Өөрөө явагч их бууны батарейн сум, оготор бууны батарейн сум хуяг машины сум, шатахуун зөөхөөс гадна бүх цэргийн хоол хүнс, ус, бас түлш зөөх хэрэгтэй. Яаж ч оролдоод нэмэгдэл машингүй аргалах арга алга байв. 

	— За, хөөрхий, япончууд газраа сонгожээ! Тэднийг хилийн дагуу төмөр зам тавьсан гэж ярилцаж байгаа. Тэгвэл бид... гэж Быков хэлэв. 

	— Яг л Хасан нуурынх шиг. Тэнд бас эхэлж төмөр зам тавьсан юм. Үүнээс эхэлдэг улс... Өөр хаагуур манай хил рүү зам тавьж байгааг нь мэдэх юм сан... Тэгвэл тэнд дайтна гэж мэд... Жигалин хүч нэмэв. 

	— За, яах вэ, усыг эндээс зөөнө гэж бодъё. Бусдыг долоон зуун тавин мод газраас татах нь ээ? гэж Быков хэлэв. 

	— Одоохондоо бид үүнийг өнгөцхөн харж байна. Мөргөлдөөн хурцадвал, Хасаан нуурынх шиг дивиз бүх хэрэгсэл ар талтайгаа хүрч ирэх болно гэж Жигалин хариу хэлэв... 

	Халхын голоор гарч, цааш хөдөллөө. Удалгүй хоёр монгол цэрэгтэй дайралдав. Тэд омголон морьдоо тогтоон барьж, хилийн заставаас монгол дивизийн штабт мэдээ хүргэх гэж яваагаа ярив. Өнөөдөр япончууд заставыг бөмбөгдөж, баргын морин цэрэг хил цөмөрчээ. Гурван зуугаад хүн давшиж байв. Гэтэл заставд ердөө хорин цэрэг бий. Тулалдаан болж байна. 

	— Яах вэ? гэж Быков асуугаад, хариу хүлээлгүй буцах тушаал жолоочдоо өгөв. Баргууд орж ирвэл хаахаар шийджээ. Тавилан дээр байгаа бүгдийг цуглуулах хэрэгтэй... 

	— Нөхөр батальоны дарга аа, намайг энд үлдээхийг зөвшөөрнө үү. Би тэднийг барьж байя... гэж холбоочин Демченко ярианд оролцов. 

	Тэр Быковыг гуйсан харцаар харна. Сэтгэл хөдөлснөөс гандаж борлосон, хүүхдэрхүү царай нь улайжээ. 

	— Ухай! Олон зуун морин цэргийн өөдөөс ганц гар пулемёттой... Миний эндээс Чапаев гарах нь ээ! Явъя!

	Дивиз рүүгээ давхиж яваа монгол хилчдийг гүйцэн, тавиланд буцаж ирэв. Энд байсан бүх хүнийг босгож, байгаа бүх буу зэвсгийг цуглуулав. Хүн цөөхөн байлаа. Хорин тав орчим хүн, буу гэвэл гурван пулемёт, арваад винтов байв. Быков хүмүүсийг талд аваачиж, нуувч ухахыг тушаагаад

	— Машин аваад, нэмэгдэл хүч авчрахаар яв. Хуягт машины суманг яаралтай ирүүл гэж Жигалинд хэлэв. 

	Жигалин машинд үсрэн орж, жолоочтой хоёул замд ирж яваа нэгдсэн батальоны өөдөөс хөдөллөө. 

	Тавилангийн орчмоор орж ирсэн баргын морин цэргийг тогтоон барьж чадсан ч, дайсан хойгуур Халхын голын эрэгт гарчээ. Тулалдаан маргааш нь ээлжилсэн амжилттай үргэлжлэв. Хоёр тал цохилт өгөхөөр хүчээ хурааж байлаа.

	Тавдугаар сарын арван дөрөвний тулалдаанд монголын хилчдээс нэлээд хэдэн хүн алагдаж, хорь гаруй хүн шархаджээ. Тавилангийн дэргэд ч бас хохирол үзэв. Гурван цэрэг сураггүй алга болсны дотор батальоны даргын холбоочин, анхны жилдээ алба хааж байгаа Демченко оржээ. Од гараг судалж шинэ ертөнц нээхийг мөрөөдөгч Степа Демченко алга болжээ. Өнгөрсөн намар одон орны факультетад орж чадалгүй цэрэгт явсан ажээ. 

	Ахлах дэслэгч Быковын нэгдсэн мотомеханикжуулсан батальон японы урагшлуур ангийг цохиж, Халхын голын дорнод эрэгт гараад арван километрийн газар батжин суурьшив. Мянга хоёр зуун хүнтэй, оготор болон өөрөө явагч их бууны хоёр батарей, хуягт машины нэг сумантай энэ батальон япон цэргийн улам бүр нэмэгдэж байгаа, зогсолтгүй дайралтыг тогтоон барьж байлаа. Дайсны цэрэг батальоноос хэд дахин давуу олон хүнтэй болов. Батальон одоо далан километр сунаад байгаа фронтын хойд хэсэгт хориглосон байлдаан хийж байв. Урд талаар бас Халх голыг гатлан гарсан монгол дивиз хориглон хамгаалж байсан боловч, японы зургаадугаар армийн командлагч, генерал Риппо Огисо орос цэргийн нэгдсэн батальоны хориглолт руу үлдсэн цохилтоо өгч, гол байрнаас нь тэднийг ховх цохихыг оролдов. Тавдугаар сарын хорин найманд, шөнө дундаас хойш японы явган цэргийн хороо гол, Номонхаан, Бүрд-Овооны элст манхны хоорондуур дахин дайрч, Быковын батальоныг таслан бүслэхээр жигүүрээс морин цэрэг давшуулав. Дайралтыг няцаасан боловч, дал гаруй хүнээ алуулж хохирчээ. 

	Япончууд дараагийн цохилтыг бас шөнөөр танкны туслалцаатайгаар өгөв. Наян танк чийдэнгээ асаан, нуман жагсаалаар нэгдсэн батальоны байрлалыг чиглэн тал дундуур дайран орж ирэв. Танкны дайралтыг бас няцаав. Маргааш өдрийн үүрээр ахлах дэслэгч Быковын батальон тулалдаанд хуягт автомашины суманг оролцуулж, дайсанд сөрөг цохилт өглөө. Энэ тулалдаан үд хүртэл үргэлжилж, их аймшигтай ширүүн болов. Японы морин цэрэг хуягт машин руу сэлэм далайн ирж пулемётын галд хяргагдаж байлаа. Гэвч тэд гайхалтай шургуу тулалдсаар байв. Япончууд их хохирол амссан боловч, олон өдрийн тулалдаанд сульдсан нэгдсэн батальонд амжилтад хүрэх хүч байсангүй. Долоодугаар сард зөвлөлтийн командлал бүх фронтоор хориглолтод шилжих тушаал өглөө. Үүнийг генерал Риппо Огисогийн армийн штаб тэр дор нь анхааралдаа авчээ. Зөвлөлт, монголын цэргийн байранд өдөржин шөнөжин бэхлэлтийн ажил явагдаж байлаа. Цэргийн тагнуулчид оросууд идэвхтэй тулалдаанаас татгалзаж байна, тэд илэрхий сульдаж, давшилтын ажиллагаа явуулах чадалгүй байна гэж мэдээлэв. Зөвлөлтийн цэргийг бүрэн ниргэх өдөр ойртлоо. Риппо Огисо энэ тухай Токио, Квантуны армийн штабт сүр жавхлантай мэдэгджээ. Японы тагнуулын мэдээгээр Зөвлөлтийн командлал Номонхааны мөргөлдөөний районд хамгийн дээд хэмжээгээр арван нэгэн мянган явган цэрэг, мянга хүртэл морин цэрэг бөөгнөрүүлж чадах байлаа. Риппо Огисогийн мэдэлд хорин хоёр мянган явган цэрэг, таван мянган морин цэрэг байв. Түүнээс гадна төмөр замаар шинэ цэрэг ирж явлаа. Японы эзэнт улсын арми 7-р явган цэргийн дивизийн анги салбар болон бусад анги салбарыг буулгаснаар Номонхааны орчимд дайснаасаа зургаа дахин их хүчтэй болох юм... 

	Армийн хангамж төлөвлөгөөний дагуу явагдаж байна. Бэлтгэсэн нөөц их давшилтын ажиллагаа явуулахад бүрэн хүрэлцээтэй гэж Риппо Огисо мэдэгджээ. Дайсны хувьд гэвэл, оросууд сум хэрэглэл, хоол хүнсээ хангамжийн баазаас долоон зуун километр зайнд, бүрэн замгүй газраар зөөх болно. Аяны гал тогоонд түлэх түлээг хүртэл таван зуу, зургаан зуун километр холоос машинаар авчирч байна. Түүнээс гадна тэд тээврийн үлэмж хэсгийг хориглох байгууламжийн барилгын материал зөөхөд ажиллуулахад хүрч байна. 

	Дайсны ар талд шүлхий, боом өвчин гарсан учир зөвлөлтийн цэргийн ангиуд монголын мал сүргийг хүнсэнд хэрэглэж чадахгүй. Тэд олон зуун километрийн холоос бас мах зөөх боллоо... гэж японы зургаадугаар армийн командлагч бас мэдэгдэв. 

	Генерал Риппо энэ бүгдээс үндэслэн цэрэг дайны цаашдын ажиллагаа амжилттай болно гэж үзэх бүрэн үндэстэй байв. Тэр 23-р явган цэргийн дивизийн командлагч, хошууч генерал Камацүбарад оросын хориглолтыг бут цохиж, дивизийн гол хүчээр дайсны зам харилцааг таслан боох тулалдаанд бэлтгэхийг тушаав. Ийнхүү оросын бүх цэрэг хүүдийд орж, Өвөр Байгалын зам нээгдэх болно. 

	Наймдугаар сарын долоонд командлагч Риппо Огисо жанжин штабаас тушаал хүлээн авлаа. Нууцын зэргийг харгалзан холбооны офицер генералд хүргэн авч ирж өгчээ. Одоогийн байлдаж байгаа цэрэгт нэмэгдэл хүч болгон өгсөн бөмбөгдөгч онгоцны хороог зөвлөлтийн гүн ар талд оршдог Томск хот руу дайралт хийлгэхээр бэлтгэхийг тушаалд заажээ. Дайсны сэтгэл санааг мохоох зорилгоор байлдааны ажиллагаа болж байгаа районд өргөн давшилтад орохын урьд өдөр дайралт хийнэ. 

	Зөвлөлтийн ар талын хот руу хийх энэ нислэг бол орос нисэгчдийн Кюсю аралд ирсний хариу болохыг командлагч ойлгов... 

	Риппо Огисо Квантуны армийн командлагч генерал Үэдагийн адилаар цагаас өмнө баярлаж байлаа. Тэр хоёрын хэн хэн нь Номонхааны дэргэд удахгүй оросуудын сүйрэл ирэх гэж байгааг өөрсдийн гавьяа гэж үзэж байв... 

	Токиод хэнгэрэг дэлдэн, баяр хөөр болж бүрэн амжилт хашхирч, Манжуур, монголын хилээс ялалтын мэдээ нисэж байлаа. Квантуны армийн командлагч, генерал Үэда тэр үеийн гол баатар болов. Цэргийн яамны сайд Итагаки сурвалжлагчдад дуртайяа мэдээлэл хийх болжээ. Оросууд ноцтой юм хийж чадахгүй! Тэд японы алдар сууны өмнө ямар ч хүчгүй. Эзэн хааны цэрэг тоогоор давуу. Оросуудын хийсэн цорын ганц зөв юм бол арга буюу ухарч, элс, ганга бүхий шинэ хил дээр хориглон суусан явдал юм. Оросууд, үнэн хэрэгтээ, ялагдсанаа хүлээв! Зэвсгийн хүчээр үүнийг хүлээлгэв! Оросын цэрэг бут цохигдлоо! Японы арми эзэн хааны замаар замнаж байна!.. 

	Цэргийн яамны сайдаас сурвалжлагчидтай ярилцсан ярилцлага нэг бүр анхаарлын тэмдгээр дүүрэн байлаа. 

	Атаман Семенов хэрэг явдлын сэжүүр дээр дахин гарч ирлээ. Тэр Үэдатай уулзаж, Өвөр Байгалын талаар ярилцлаа. Түүний долоон зуун морин цэрэг бүхий баг Өргөн мөрний захад байрлаж байв. Тэдэнд, бүгдэд нь улаан цэргийн хувцас бэлтгэжээ. Семеновын цэрэг Зөвлөлтийн хил давж, Өвөр Байгал орчмоор хорлон сүйтгэх ажил хийхээр зэхэж байлаа. Тэгээд тэд тэндээ үлдэж, шинэ засаг байгуулаад, японы армийг талх, давс барин угтах ажээ. Түүнээс гадна, атаманы мэдэлд бас арван таван мянган хүнтэй морин цэрэг бэлтгэлд байгаа ажээ. Ганц дуугарахад л бүгд мориндоо мордох болно... Атаман гудиггүй худал ярьж, биеэ үнэд хүргэх гэсэн нь мэдээж боловч, гол нь түүний санаа сэтгэл, Японы эзэнт улсад хүчин зүтгэхэд бэлхэн байгаа нь чухал байна. 

	Энэ мэдээг Бранко Вукелич Зоргед авчрав. Вукелич дахин Манжуур орж, цэрэг дайны явдал болж буй газраар явж, Квантуны армийн командлагчийнд зочилжээ. Түүнийг хуучин танилын ёсоор угтан авч илэн далангүй, итгэнгүй ярьж хөөрчээ. 

	Бүх явдал сонинд бичиж байгаачлан болохгүй байгааг, Вукелич мэджээ. Жишээ нь тавдугаар сарын тулалдаанд японы цэрэг их хохирол хүлээжээ. Гэлээ гэхдээ тэд тулалдахаар зүтгэн улайрч, сэлэм эргүүлсээр буй ажээ. Энэ бол яг үнэндээ тийм байлаа! Японы морин цэрэг сэлэм далайн оросын хуягт машины урдаас орж байлаа. Мөн утга учиргүй зориг шүү! Тэднийг камиказэ гэж нэрлэж байлаа. Тэд тулалдаанд орохын өмнө цусаараа үүрэг бичдэг байв. 

	Байдал хүнд байлаа. Зөвлөлтийн цэрэг, гайхах юмгүй, үнэхээр хориглолтод шилжжээ. Бүх байдлаас үзвэл мөргөлдөөн дараачийн жил хүртэл сунжрах нь илт байв. Энэ удаа Вукелич бүр тэргүүн шугаман дээр очиж амжжээ. Тэр шөнө траншей дотроос, зөвлөлтийн талд хүрз хангинаж, газар ухагч машин хүржигнэн байхыг сонсжээ. Түүнээс гадна оросууд барилгын материал хурдан нийлүүлэхийг өөрийн командлалаас шаардаж, өвлийн хувцасны захиалга дамжуулсан радио мэдээг японы тагнуулын алба барьж авчээ... Хориглолтод хэрхэн байх тухай улаан цэргийн санамж бичиг толгойн харуулд олджээ. Вукеличид энэ санамж бичгийг үзүүлж, зарим зүйлийг орчуулж өглөө.

	Япончууд шинэ туршилтад бэлтгэж байгаа нь эргэлзээгүй. Мөргөлдөөн гарсан районд тэдний цэрэг бөөгнөрсөөр байв. 

	Наймдугаар сарын 24-нд давшилтад орохоор товлосныг Мияги тодруулав. Порт-Артураас цайз эвдлэх хүнд их буу аваачжээ. Тэдгээр хүнд их бууны өмнө ямар ч хамгаалалт тэсэхгүй гэж ярилцана. 

	Тэр өдрүүдэд Макс Клаузен зав чөлөөгүй ажиллаж бараг өдөр бүр агаараар мэдээ дамжуулна. Гэтэл ингэхийн тулд хотоос тэнгисийн эрэг хүртэл олон арван километр урт удаан хугацааны ядаргаатай аялал хийнэ. Бас тэгээд Кэнпэйтайн нууц тандагчид солбицлоор барих отрядын радио техникчдийг будилуулахын тулд мэдээ дамжуулах бүрдээ шинэ газраас хийх хэрэгтэй болно. Хэдэн хэсэг болгон задалсан радио дамжуулагч энд тэнд, суудал дор, ачааны хайрцагт, түшлэгийн ард, хивсэн дор байх агаад энэ бүгдийг цуглуулж угсарч, тохируулаад «Висбаденг» дуудаж, түлхүүрээр нууц, бүлэг тоо тогшиж нэвтрүүлээд, арван тав, хорин минутын дараа дахин цөмийг задалж, буцна. Гэтэл бие нь сульдаж, зүрх муудаж, нүүр нь сэлхрэн хавагнаж эхлэв. 

	Макс гол төлөв гэрээсээ нэвтрүүлэг хийх зөвшөөрөл Зоргегоос гуйх болов. Дэргэд нь радио холбоотой гвардийн хорооны хуаран байх тул түүний халхавч дор ажиллахад хялбар болно гэх боловч, Рихард ер халгаасангүй. Харин тун аргагүй нөхцөлд гэрээсээ нэвтрүүлэг хийхийг нь зөвшөөрчээ. Японы сөрөг тагнуулынхан радио станцыг нь тун нарийн эрэмбэ дараатай, махран эрсээр байгааг Зорге мэдэж байлаа. Тун болгоомжтой байх хэрэгтэй. Холбоочны өвдсөн явдал ёс журмаас гажихад хүргэсэн цорын ганц шалтгаан болж байлаа. Зорге Максын биеийн байдалд улам бүр санаа зовж, нэгэн мэдээлэлдээ бичсэн нь:

	 

	«Клаузен зүрхний өвчний улмаас хэвтрээсээ холбоо барьж байна. Максын бие, засал авах горьдлогогүй хүндэрчээ. Энд тав дахь жилдээ ажиллаж байна. Тэгвэл эндхийн нөхцөл хамгийн хүдэр чийрэг хүнийг ч сульдуулж доройтуулж болно. Би өөрөө энэ ажлыг сурч, гүйцэтгэх болно». 

	 

	Гэвч Рихард Зоргег энэ ажлаар оролдож амжаагүй байх хооронд өвчтэй Клаузен үүрэгт ажлаа гүйцэтгэсээр байлаа. Түүний бие Япон, Хятадад арван жилийн турш үл баригдагч нууцгай Рамзайн дуу хоолой болж, Рамзайн нэрийн өмнөөс агаарт гарч, түүнд өгсөн даалгаврыг хүлээн авсаар ирсэн билээ. Одоо түүний сүүлчийн бүх нэвтрүүлэг Халхын голд болж буй хэрэг явдалд голлон зориулагдах боллоо. 

	 

	 

	Тэгтэл Манжуурт санамсаргүй явдал болов. 

	Японы цэрэг Халхын голын хавиар сүүлчийн цохилт хийхээр бэлтгэн хүчээ хуримтлуулж, сэлбэг хүч, их буугаа татаж эхлэв. Зургаадугаар арми элсэн дэх хорт могой харвахаар зэхэх адил эрчлэн агшжээ. Генерал Үэда жанжин штабын заавраар тушаал гаргаж, довтолгоонд орох өдөр цагийг хэнд ч задруулахгүйн тулд холбооны офицероор илгээв. Бөх утсаар сүвлэн хоёр үзүүрийг лацдаад, Квантуны бүлэглэлийн командлагчийн нэр бүхий тамга дарсан «Кио кү мицү!» гэсэн бичигтэй дугтуйтай энэ бичигт тэнгэрлэг эзэн хааны нэрийн өмнөөс, эцэг өвгөдийн ерөөлөөр зөвлөлтийн байрлал руу хийх дайралтыг Шиовагийн арван дөрвөн оны наймдугаар сарын 24-ний үүрээр эхэлнэ гэдгийг гагцхүү мэдвэл зохих тэр хүнд мэдээлсэн ажээ. 

	Цэргийн нууцыг хадгалж чаджээ. Тэгтэл довтолгоо хийхээр товлосон хугацаанаас дөрөв хоногийн өмнө Зөвлөлтийн цэрэг Квантуны бүлэглэлээс түрүүлж, дайсанд урьд үзэгдээгүй хүчтэй цохилт өгөв. Зөвлөлтийн цэрэг урт удаан хугацааны хориглон хамгаалалтад бэлтгэсэн нь цохилт өгөхийн тулд хүчээ дайсанд анзаарагдалгүй төвлөрүүлэх боломж олгосон цэрэг дайны уран ов байв. Далан мянга гаруй шилдэг цэрэг бүхий японы зургаадугаар арми гуравхан хоногийн дараа бүслэгдэн устгагдаж эхлэв. 

	Мөн тэр өдөр буюу 1939 оны наймдугаар сарын 23-нд японы засгийн газар бас нэгэн цохилт амссан нь Германы, Зөвлөлт Холбоот Улстай үл довтлох гэрээ байгуулсан явдал байлаа. Хоёр тал аливаа маргааныг эв зүйн аргаар шийдэх үүрэг авчээ. 

	Халхын голд японы зургаадугаар армийн тавь гаруй мянган хүн алагдаж, шархдаж, олзлогджээ. Зөвлөлт, монголын цэрэг байлдааны олон техник олзлон авч, дайсны хоёр зуугаад нисэх онгоц устгажээ. Японы милитарист бүлгийн толгойлогчдын өдүүлсэн түрэмгийллийн үнэ цэнэ ийм үр дүнтэй болжээ.

	 

	МАШ НУУЦ - 4 (e-nom.mn)

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1981 оны хэвлэл 1981 онд эрхлэн хэвлүүлсэн “КИО КҮ МИЦҮ! Маш нууц, аюул тохиолдвол шатаа!” номын Хэвлэн нийтлэлийн мэдээлэл

Заметки

		[←1]
	 Гамба цэцэг (ЦБ)




	[←2]
	 Найрамдал: Найрамдал... Орос онгоц... Онгоцны буудал... 




	[←3]
	 Оройн мэнд хүргэе!




cover.jpeg





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





